
ABOUT RELIGIOUS BELIEFS

The professor of Philosophy Agustin Arrieta Urtizberea argues that there
are nowadays two ways to interpret the nature of religious ideas: on the
one hand, as beliefs (and, in this case, subject to the same parameters as
any other type of belief) and, on the other, as desires or expectations.
The author believes that it is unreasonable to simultaneously resort to
both types of interpretation, as they exclude each other. AGUSTIN

ARRIETA URTIZBEREA

INTERVIEW WITH ANDER MANTEROLA

The journalist Imanol Murua Uria conducts an extensive interview with
Ander Manterola, the leading light throughout his life in an endless num-
ber of cultural projects and activities, in a new instalment of the Living
History series. The interview takes an in-depth look back over Manterola’s
career: his religious studies in seminary school; his activity in Acción
Católica and Herri Gaztedi; his period at the University of Louvain; his rec-
ollections of the seminary school crisis at the end of the 1960s; the cre-
ation and development of Basque Summer Course (Udako Euskal Ikas-
taroa), the Basque Library and the Labayru Institute; his relationship with
the anthropologist and ethnographer, Jose Migel Barandiaran and the
formation of Etniker Bizkaia; his participation in the Ethnographic Atlas of
the Basque Country; the creation of the Jose Migel Barandiaran Founda-
tion, and so on. IMANOL MURUA URIA

NEWS TODAY

This section gathers together cultural information focusing on the pre-
sent from various areas and perspectives. Current affairs in the field of
art, technoscience, literature, socio-linguistics and globalization will be
analyzed this year. This section draws on various specialists: Xabier
Gantzarain, Inaki Irazabalbeitia, Uxue Alberdi, Lionel Joly, and Josu
Larrinaga. VARIOUS AUTHORS



Eskuetan duzun hau bigarren aldiko 174. zenbakia da eta 2009. urte-

ko bosgarrena.

Zenbaki honek ez du gai nagusirik jorratzen. Horren ordez, Gaiak eta

Historia bizia sailek osatzen dute zenbakia. Gaiak sailean, Agustin Arrieta

Urtizberearen erlijio sinesmenei buruzko artikulua dator, eta Historia bizia

sailean Ander Manterolari egindako elkarrizketa.

Lehenengo artikuluan, beraz, Agustin Arrieta Urtizbereak argudiatzen

duenez, erlijio sinesmenak ulertzeko bi modu desberdin geratzen dira sa-

rritan agerian: lehen interpretazioaren arabera, sinesmenak uste modura

ulertzen dira (eta, beraz, gainerako uste mota guztien jokoa arautzen du-

ten erregelei egin behar die men), eta, bigarrenaren arabera, nahi edo

itxaropen gisa. Egileak bikoiztasun horren erabilera tranpatiak salatzen

ditu: hau da, bi interpretazioak guztiz bestelakoak dira, eta, horrenbes-

tez, ezin da aldi berean bietan jokatu.

Historia bizia sailean, Ander Manterola ikertzaile eta kultur eragilea el-

karrizketatu du Imanol Murua Uriak kazetariak. Manterolaren bizitzan eta

jardunean sakontzeko aukera eskaintzen digu elkarrizketak: haurtzaroa

Zeanurin; gerra zibilari eta gerra osteari buruzko oroitzapenak; seminarioan

egindako erlijio ikasketak; Lovainako Unibertsitateko egonaldia; Ekintza

Katolikoa eta Herri Gaztedi taldeetan egindako jarduna; 60ko hamarkada

amaierako seminarioetako krisialdiaren oroitzapenak; Udako Euskal Ikas-

taroaren, Euskal Bibliotekaren eta Labayru Ikastegiaren sorrera eta bilakae-

ra; Jose Migel Barandiaranekin izandako harremana eta Etniker Bizkaia tal-

dearen sorrera; Euskal Herriko Atlas Etnografikoaren egitasmoan parte

hartzea; Jose Migel Barandiaran Fundazioaren sorrera... Azken batean,

bere bizitza eta lanari buruzko testigantza jasotzen du Historia bizia saila-

ren hamahirugarren emanaldi honek, aurrekoetan Piarres Xarriton, Federi-

ko Krutwig, Juan San Martin, Jesus Atxa, Antonio Zavala, Jean Louis

Davant, Xabier Gereño, Iñaki Beobide, Gotzon Garate, Imanol Urbieta, Jo-
se Antonio Arana Martija eta Balendin Lasuenenak ekarri ondoren.

Egunen gurpilean saileko orrialdeetan, ohi bezala, arte, teknozientzia,
literatura, soziolinguistika eta globalizazioaren inguruko berriak dituzte
aipagai, estilo arin eta bizian, Xabier Gantzarainek, Inaki Irazabalbeitiak,
Uxue Alberdik, Lionel Jolyk eta Josu Larrinagak.¶

Zu ez egotea da sinesten dudan infernu bakarra.

Antonio Vega

Erlijio sinesmenak ulertzeko bi modu guztiz desberdin
agerian geratzen dira behin baino gehiagotan.1 Bestela esan-
da, erlijio sinesmenen inguruan bi joko mota eratzen dira.
Euskaraz, gainera, bikoiztasun horrek badu bere isla hiz-
kuntzan bertan. Gaztelaniaz eta ingelesez, esaterako, hitz
bakar bat erabiltzen bada ere (creencia batean, belief bestean),
euskaraz bi hitz erabiltzen dira, hain zuzen ere, uste eta si-
nesmen hitzak. Erlijioaz mintzatzen garenean, oro har, si-
nesmen hitza erabiltzen dugu. Eskuarki, erlijio sinesmenak
diogu; ez, ordea, erlijio usteak. Lan honen helburua ez da
erlijio sinesmenei buruz mintzatzea euskararen ikuspuntu-
tik, edo aztertzea ea euskarak berezko ukitua ematen dion
esku arteko eztabaidari. Auzia ez da aldatzen hizkuntza ba-
tetik bestera igarotzen garenean. Egia bada ere «erlijio si-
nesmenak» adierazpena erabiltzen dugula eskuarki, ikusiko

Erlijio sinesmenei buruz

AGUSTIN ARRIETA URTIZBEREA
EHUko Filosofia irakaslea

dugun lehenengo interpretazioaren arabera, «erlijio usteak»
ere esan genezake modu baliokidean. Izan ere, zer esan nahi
dut «Jainkoarengan sinesten dut» (edo «hori egin dezakezu-
la sinesten dut») diodanean? Hauxe da esaldi horren inter-
pretazio posible bat: «Jainkoa existitzen dela uste dut» (edo
«hori egin dezakezula uste dut»). Interpretazio horren ara-
bera, sinesmenak usteak dira, eta —esan dezagun honela—
sinesmenen jokoa usteen jokoa baino ez da. Interpretazio ho-
ri zuzena baldin bada, sinesmenen jokoak gainerako usteen
jokoa arautzen duten erregelei (edo arauei edo printzipioei)
men egin beharko die. Horixe da, bada, erlijio sinesmenak
ulertzeko modu bat. 

Hala eta guztiz ere, norbaitek esan zezakeen arestian aipa-
tu interpretazioa okerra dela: erlijio sinesmenak ez dira us-
te arruntak. Erlijio sinesmenek, usteen aldean, bestelako
eginkizuna dute gure bizitzan, esan nahi da, erlijio sinesme-
nen jokoa, horrelakorik baldin badago, ez dute arautzen us-
teen jokoa arautzen duten balizko erregelek. Erlijio sines-
menak gertuago daude nahietatik usteetatik baino. Horra
hor bigarren interpretazioa.

Gogoeta honetan, erlijio sinesmenen gaineko bi interpreta-
zio horien artean mugituko gara. Kontua da bikoiztasun ho-
rrek jokabide tranpatiak ahalbidetu ditzakeela. Askotan (his-
toria lekuko) erlijio sinesmenak lehenengo interpretaziora
lerratzen dira, baina, gordin eta labur esanda, joko horretan
galbidera doazenean, orduan bigarren interpretazioari begi-
ratzen zaio. Kontua da bi joko horiek guztiz bestelakoak di-
rela, eta, hortaz, ezin da bietan jokatu aldi berean, eta ezin da
esan, komenentzien arabera, hemen nago edo hor nago. Ho-
ri da gutxi gorabehera lan honetan salatu nahi dena. 

Gogoeta honetatik ondorioren bat ere atera nahi dugu.
Egun eztabaidatzen da ea erlijioak tokirik duen hezkuntza
publikoan. Azalduko dugun zentzuan, erlijiorik gabeko
hezkuntza (publiko) baten alde argudiatuko dugu. Ikuspegi
ateoa (hau da, Jainkorik gabeko ikuspegia) baino gehiago,
erlijiorik gabeko ikuspegia jarri nahi dugu mahai gainean.

ERLIJIO SINESMENEI BURUZ

Horrek ez du esan nahi erlijio-fenomenoaren ezagutza baz-
tertu behar denik. Erlijio-fenomenoa garrantzitsua eta inte-
resgarria den neurrian, ezagutarazi behar da, jakina, eta
ikuspuntu desberdinetatik. Are gutxiago, horrek ez du esan
nahi jendeari galarazi behar zaizkiola erlijio-sinesmenak.
Hori astakeria izateaz gain, ezinezkoa da; baina, kasu ho-
rretan, erlijio sinesmenak bigarren interpretazioaren arabe-
ra ulertu behar dira.

Usteak eta sinesmenak

Lehenengo interpretaziotik abiatuko gara. Labur esanda:
interpretazio horren arabera, usteak eta sinesmenak pare-
koak dira. Zer esan nahi du horrek? Erlijio sinesmenek us-
teen jokoan parte hartu nahi dute. Zeintzuk dira usteen jo-
koaren ezaugarriak? Bi ezaugarri aipatuko ditugu labur. 

Gutariko edonork uste bat duenean, uste hori egiazkoa
delakoan dago. Charles Sanders Peirce (1839-1914) pentsa-
lariak dioen gisan: «... gure uste guztiak egiazkoak direla
pentsatzen dugu, eta, azken buruan, hori esatea tautologia
baino ez da». Nik uste baldin badut Jon etorriko dela, egiaz-
kotzat hartzen ari naiz Jon etorriko dela. Azken buruan, us-
teen ezaugarri horrek erakusten du zer nolako lotura dagoen
usteen eta egiaren artean. Uste bat dugun bakoitzean egiare-
kiko konpromisoa daukagu. Jakina, horrek ez du baztertzen
ustea ustela izateko aukera; inola ere ez. Areago, usteak us-
tela izateko aukera horrek argi eta garbi erakusten du nola-
koa den usteen eta egiaren arteko lotura: ustea faltsua dela
jakin orduko, uste hori edukitzeari uzten diogu. Hori da,
bada, usteen jokoaren lehenengo ezaugarria. Erlijio sines-
menak usteen parekoak baldin badira, orduan ezaugarri ho-
ri ere badute. Pertsona batek mirarietan sinesten duela esa-
ten duenean, interpretazio horren arabera, pertsona horrek
uste du mirariak gertatu egin direla, hau da, egiazkotzat
hartzen du mirariak egon izana. Pertsona batek esaten bal-
din badu Jesukristoren berpizkundean sinesten duela, inter-

AGUSTIN ARRIETA URTIZBEREA 

pretazio horren arabera, ulertu behar dugu pertsona horrek
uste duela Jesukristo berpiztu dela, hau da, egiazkotzat har-
tzen duela Jesukristo berpiztu izana.

Interpretazio beraren ildotik, usteen beste ezaugarri inte-
resgarri bat aipa dezakegu. Gure uste arruntek, alegia, egu-
neroko bizitzakoek, eragina dute gure egintzetan: nolako
ustea halako egintza! Voltaire (1694-1778) ilustratuak modu
ezin gordinagoan adierazten du usteen eta egintzen arteko
lotura. Haren esanetan, edozein sinesmenez edo ustez kon-
bentzi gaitzaketenek edozein astakeria eginaraz diezaguke-
te. Hala, gure usteek nolabaiteko eragina dute gizakien arte-
ko bizikidetzan, gure egintzetan eragina duten neurrian.
Bestela esanda, usteek badute aintzakotzat hartu behar den
dimentsio publiko bat. Esaten denean norberak nahi dituen
usteak eta sinesmenak eduki ditzakeela, kontu handiz ibili
beharra dago. Pentsa dezagun honelako egoera batean (ba-
tzuentzat egoera hau karikatura bat baino ez da): azken al-
dian, A izeneko pertsonak B izeneko pertsonaren jokabidea-
ri arraro irizten dio. A sinistuta dago B-ren baitan deabrua
dagoela. Hori da berak aurkitu duen hipotesirik onena. Area-
go, B-ren hobe beharrez, B akabatzea da A-ri otu zaion ir-
tenbiderik onena. Pentsamendu salbatzaile horiek dabiltza
A-ren buruan une honetan. Usteak eta sinesmenak nola, jo-
kabideak eta egintzak hala!

Usteen jokoaren baitan txertaturik dauden bi ezaugarri ai-
patu ditugu arestian. Lehenik eta behin, zerbait uste edo si-
nesten dugunean zerbait hori egiazkotzat hartzen dugu. Ho-
rrek gure usteen gaineko eskakizun bat dakar berekin: aha-
lik eta zehatzen jokatu behar dugu gure uste eta sinesmene-
kin. Zehaztasuna (edo egiarekiko konpromisoa) da usteen
eta sinesmenen balioa. Jakina, balioa den neurrian, zehazta-
suna ez da beti betetzen. Alde batetik, errealitatea deritzo-
gun hori ez da gardena izaten, eta, horregatik, tronpatzea be-
ti da posible. Ez da harrigarria gure usteak, sinesmenak, hi-
potesiak eta teoriak sarri askotan faltsuak gertatzea. Halere,

ERLIJIO SINESMENEI BURUZ

14



nolabait esanda, uste horiek egiazko izan nahi zuten. Beste
aldetik, arazoak, errealitatetik baino, guregandik ere etor dai-
tezke, eta zehaztasunak eskatzen duen ahaleginaren aurrean
alfer edo nagi joka dezakegu. Esaterako, zenbaitetan nahiago
izaten dugu gure nahiak edo desioak sinesmen bihurtu, ze-
haztasunak eskatzen duen ikerketa gutxi-asko zorrotza egin
baino. Tronpatzeak eta ahuleziak barne, usteek eta sinesme-
nek badute egiarekiko konpromisoa, dena dela. 

Bigarrenik, esan bezala, uste eta sinesmenek egintzetan
eragina dute. Eragin hori nolakoa eta zenbaterainokoa den
zehaztea ez da auzi erraza, eta eztabaida bizia dago horretaz.
Nolako eta zenbaterainokoa den gorabehera, inork ez du
eragina bera zalantzan jartzen. Gure eguneroko jarduerek
eta erabiltzen ditugun zigor-sari sistemek (justizia sistemak
barne) erakusten dute norberaren egintzen gaineko eran-
tzukizuna norberak duela. Usteek, egintzetan eragina duten
heinean, erantzukizun horren zati bat osatzen dute.

Atal honetan esan dugun guztia lehenengo interpretazioa-
ri dagokio. Interpretazio horren arabera, sinesmenak usteak
dira. Uste kategoria oso zabala da. Bertan sar daitezke, mu-
tur batean, eguneroko bizitzan gure esperientziak eta ezagu-
tzak ehuntzen dituzten usteak, eta, beste muturrean, teoria
zientifiko sofistikatuenek garraiatzen dituzten usteak. Bi mu-
tur horien artean uste (edo teoria) filosofikoak koka daitez-
ke. Uste horiek guztiak finkatzeko sen onaren metodologiari
heltzen diogu. Ez da lan honen helburua sen onaren metodo-
logia zorrotz zehaztea, baina gutxieneko ezaugarri batzuk
eman behar dira. Sen onaren metodologian oinarrizkoak di-
ra honako baliabideak: behaketa, oroimena, indukzioa, de-
dukzioa eta abdukzioa. Agian, beste baliabide batzuk ere har
daitezke aintzat, baina aipatutakoak oinarrizkoenak dira. Us-
teak finkatzeko baliabide horiek erabiltzen ditugu bai zien-
tziaren kasuan bai eguneroko bizitzan. Horregatik, baliabide
horien bildumari sen onaren metodologia deritzogu. Paul
Boghossian filosofoak dioen bezala, zientziaren kasuan, us-

AGUSTIN ARRIETA URTIZBEREA 

teak finkatze aldera, ohiko eta ezagunak diren baliabideak
zorrotz erabiltzen dira. Hau da, zientzian ez da inongo balia-
biderik asmatzen. Einstein (1879-1955) fisikari handiaren
hitzak ere gogora ekar ditzakegu: «Zientzia osoa eguneroko
bizitzako pentsaera fintzea baino ez da». 

Baliabide horietan oinarrituz, usteen sare erraldoi bat fin-
katzen dugu: sen onaren sarea dei diezaiokegu. Sare hori ez
da finkoa edo irmoa. Aldakorra da, eta, areago, sareko gune
batean aldaketa bat eginez gero, beste gune batzuetarantz za-
baldu daiteke aldaketak egiteko beharra. Sare horretan ba-
daude gune zalantzazkoak, oraindik behar bezala josi gabe-
koak. Badaude adabakiak, badaude behin-behineko jostu-
rak. Badaude gune ahulak. Baina gune nahiko ziurrak ere,
egon, badaude. Sare hori gero eta esparru zabalagoetara ari
da iristen. Pentsa dezagun giza zientzietan, gizarte zientzie-
tan, natur zientzietan, zientzia gogorragoetan... Haien artean
txertatzen dira gure eguneroko usteak, gure bizitzan aurrera
egiteko behar ditugun usteak, bai eta uste filosofikoak ere.

Galdera hauxe da: non kokatzen dira erlijio sinesmenak?
Usteen sare erraldoiaren barruan kokatzen al dira? Jorratzen
ari garen interpretazioaren arabera, sare erraldoiaren ba-
rruan kokatu beharko genituzke erlijio sinesmenak, beste
edozein uste bezalaxe. Hala balitz, erlijio sinesmenek men
egin beharko liokete sen onaren metodologiari.

Zertaz, edo zeintzuk dira erlijio sinesmen horiek? David
Humek (1711-1776) dioen bezala, badago erlijio sinesmen
oinarrizko bat, erlijio guztietan (edo gehienetan) onartzen
dena: «badago ahalmen adimentsu eta ikusezinen bat».2 Ge-
ro, erlijioen arabera, sinesmen minimo horri bestelako si-
nesmenak erants dakizkioke. Esate baterako, ahalmen hori
munduaren sortzaile eta gobernatzailetzat jotzen da. Edo
harantzago joan daiteke, eta ahalmen horri erants dakizkio-
ke jainkozko atributu klasikoak: orojakilea, ahalguztiduna...
Bestelako sinesmenak ere ohikoak izaten dira. Esaterako,
hilezkortasunari lotzen zaizkionak; badaude hilezkorrak di-
ren arimak. Eta Jainkoa epaile ere izango da, eta (itxurazko)

ERLIJIO SINESMENEI BURUZ

heriotzaren ondorengo bizitza batekoa edo bestelakoa izan-
go da (itxurazko) heriotzaren aurretik arimek izan duten bi-
zitzaren arabera. Zenbait erlijio ere zehatzagoak izan dira,
eta erlijio sinesmenen artean astronomiaren edo biologiaren
gaineko uste edo sinesmenak sartu dituzte. 

Hortaz, erlijio sinesmenen mapa handia da, eta lan hone-
tan ezin dugu mapa horretako puntu bakoitza aztertu. De-
na dela, zalantza gutxi sorraraz dezaketen honelako baiezta-
penak egin daitezke:

(1) Usteen sarean, egon, badaude nahiko ondo iltzatuta
dauden usteak; esaterako, astronomiari eta biologiari dagoz-
kionak. Kostata izan bada ere, eta erresistentzia-guneak ar-
tean baldin badaude ere, badirudi azken hitza, liburu sakra-
tu bati edo hitz sakratu bati eman ordez, sen onari eman
zaiola esparru horietan (eta beste zenbaitetan). Nola ez! Ga-
rai batekoak ulertzea zaila egiten zaigu benetan. Diotenez, te-
leskopiotik begiratzea eskatu zion Galileo (1564-1642) zien-
tzialariak Roberto Bellarmino (1542-1621) kardinalari, ze-
rua nolakoa zen ikus zezan. Teleskopioaren premiarik ez zue-
la erantzun zion Bellarminok: liburu sakratua nahikoa zen.
Azkenean, Galileori arrazoia eman diote. Sen onekoa da pla-
neten mugimenduen jarraipena egiten duenari, hau da, as-
tronomoari, planeten gaineko hitza ematea, edo bizitza iker-
keta-objektutzat duenari, hau da, biologoari, hari buruzko
hitza ematea. Hala, 1996. urtean, Joan Paulo II.a (1920-2005)
aita santuak ere ontzat ematen du Darwinen teoria. Esan
daiteke, bada, sen ona (lan honetan erabiltzen ari garen zen-
tzuan) pixkana-pixkanaka nagusitzen ari dela zenbait espa-
rrutan. Garai bateko erlijio sinesmenak amore ari dira ema-
ten sen onaren sare erraldoiaren indarraren karietara.

(2) Hala baldin bada, zein da erlijio sinesmenen esparrua?
Zer geratzen zaio erlijioari? Francisco J. Ayala zientzialariak
(besteak beste, biologoa, American Association for the Ad-
vancement of Science erakundeko burua eta, zientziari eta
teknologiari dagokienez, Clinton AEBetako presidente ohia-
ren aholkularia) dio erlijioari balioen erresuma dagokiola.

Beraren ustean, zientzia (edo, gure hitzetan, sen ona) eta er-
lijioa osagarriak dira: erlijioari balioak, eta zientziari mun-
du materiala. Joan Paulo II.a ere osagarritasunaren tesi ho-
rren alde agertzen zaigu, neurri batean. Joan Paulo II.ak de-
fendatzen du zientziaren objektua materia dela, eta erlijioa-
rena, ordea, arima. 

Arima (edo arimak) eta balioak, horra hor erlijio sines-
menen gotorlekuak. Bi gai horiek elkarri lotzen zaizkio zen-
baitetan. Lotura hori honela aurkez daiteke: balioek (eta,
beraz, moralak) zerikusia dute giza egintzarekin. Giza egin-
tzak egintza aske izan behar du balioztatua izan dadin.
Egintza askearen euskarria ezin da materiazkoa izan; izan
ere, materian ez dago askatasunik (materia beharraren erre-
suma baita). Hortaz, morala ahalbidetzeko (balioak ahalbi-
detzeko), premiazkoa da ez-materiazko (Humeren hitzetan,
ikusezina den) euskarri bat, hain zuzen ere, arima. Argu-
dio-kate horretan gai asko eta asko daude eztabaidatzeko.
Gai horietako ertz batzuk baino ez ditugu ukituko gogoeta
honetan. Azken buruan, horra hor erlijioaren erresuma, ari-
ma eta balioen erresuma.

Arimak eta balioak

Has gaitezen arimei buruzko zerbait esaten. Lehen esan
dugun bezala, erlijio gehienetan izaki ikusezinak onartzen
dira edo, bestelako hitzak erabiliz, ez-materiazko izakiak
(edo substantziak, zioten eta diote filosofoek). Antza denez,
zientziari materia legokioke, erlijioari, berriz, ez-materia. Ez-
materiazko izakien artean, Jainkoa(k) eta arimak leudeke.
Ez-materiazko izakiak erlijioaren muinean daude, ez-mate-
riazko izakiengan paratzen baitu erlijioak bere indarra. Oro
har, bada, erlijioaren ikuspuntutik, bi izaki mota daude: ma-
teriazkoak eta ez-materiazkoak. Tesi horri dualismoa esaten
zaio zenbaitetan. Descartes (1596-1650) dugu filosofo dua-
lista ezaguna.

Thomas Hobbes (1588-1679) pentsalariak ukatzen zuen
ez-materiazko izakien existentzia. Henry More (1614-1687)
filosofoak (Newton (1642-1727) zientzialariaren teologian
eragin nabarmena izan zuen filosofoak) zioenaren arabera,
Hobbesen ukapen horretatik ondorioztatzen da ezinezkoa
dela existitzea Jainkoa, arimak, aingeruak, deabruak, ongia,
gaizkia, justizia eta aukeramena; arimarik gabe ez dago ez
erlijiorik ez baliorik. Hobbesen garaian eta ondoren oso gar-
bi ikusten zen ez-materiazko izakiak premiazkoak zirela er-
lijioaren muinean dauden sinesmenak ahalbidetzeko. Horre-
gatik, Thomas Hobbes agertzen zaigu pentsalari ateoen ze-
rrenda beltzean. Newtonen jarraitzaile den Samuel Clarke-k
(1675-1729) dioenaren arabera, ez-materiazko substantzien
existentzia premiazkoa da gure munduaren barruan eran-
tzukizun morala ahalbidetzeko. 

Aita santuengandik hasiz, eta zientzialari garrantzitsuen-
gan amaituz, denek onartzen dute ez-materiazko izakiek edo
substantziek osatzen dutela erlijioaren giltzarria. Agian go-
goratu behar da xehetasun interesgarri bat. XVII. mendearen
amaieran eta XVIII. mendearen hasieran eztabaida biziak
egon ziren erlijioaren gainean. Ateismoa etsai bihurtu zen;
esaterako, Erresuma Batuan, fededunen etsai ez ezik, zien-
tzialari ospetsuenen etsai ere bilakatu zen ateismoa. Robert
Boyle (1627-1692) irlandar zientzialari eta kimikari garran-
tzitsuak abian jarri zituen Boyle hitzaldiak. Boyle erreferen-
tzia zientifiko nagusietakoa izan zen garai hartan. Aipatu hi-
tzaldietan, pentsalari garrantzitsuak mintzatu ziren. Richard
Bentley (1662-1742) izan zen lehenengoa (1692. urtean).
Haren hitzaldiaren helburua ateismoa kritikatzea izan zen.
Orokorrean, Hobbes eta Spinoza (1632-1677) bezalako pen-
tsalariak kritikatzen ziren. Izan ere, biek ala biek, nork bere
erara, onartzen dituzten substantzia bakarrak materiazkoak
dira. Samuel Clarke, newtondar pentsalaria, izan zen hizlari-
rik ospetsuenetakoa. Hor ditugu, bada, zientzialari ospe-
tsuak arimaz mintzatzen etenik gabe, eta, areago, ez-mate-
riazko substantzien aldeko tesiak babesten.

Hala, zergatik ezin zaio egokitu arimaren auzia zientziari
(hemen ulertzen ari garen zentzu zabalean ulerturik)? Zer-
gatik pentsatzen du aipatu aita santuak arimaren auzia erli-
jioari dagokiola? Zergatik XVII-XVIII. mendeetan eliza hain
zegoen pozik zientzialariek (zientzialari boteretsuenek) ari-
maren alde argudiatzen zutenean, eta egun esaten digute
zientzialariek ez dutela arimaz ezer esatekorik? Esan dugun
bezala, erlijio sistemak dualistak dira. Eta dualismoaz, aita
santuaren ustearen aurka, eztabaidatu da, eta eztabaidatzen
da, bai filosofian bai zientzian (zientzia desberdinetan). Filo-
sofiaren historian, pentsalari batzuek, modu batean edo bes-
tean, zalantzan jarri dute dualismoa, ez-materiazko substan-
tzien existentzia zalantzan jarriz. Epikuro (K.a. 341-270), Lu-
krezio (K.a. 99/94-55/51), Hobbes, Spinoza eta Hume daude
horien artean. Hobbesek, esan bezala, ukatzen du ez-mate-
riazko izakien existentzia (hau da, dualismoa ukatzen du),
eta, aldi berean, uste du materiak pentsa dezakeela. Halaber,
uste du morala funtsatzerik badagoela. Humerentzat, esate-
rako, materia eta pentsamendua ez dira bateraezinak, eta
Humeren morala erlijiorik gabekoa da. Beraz, pentsalari ho-
riek garbi erakusten dute erlijioak egiten dituen zenbait lotu-
ra guztiz eztabaidagarriak direla. «Erlijiorik gabe» mintza
gaitezke bai arimez bai balioez.

Gaur egun, eta teoria zientifiko askoren garapena kontuan
hartuz, eztabaidak jarraitzen du. Hortaz, erlijioaren muinean
dagoen dualismoa eztabaidatu daiteke sen onaren sarearen
testuinguruan. Eztabaidatzen da (Humek eta Hobbesek egin
zuten moduan) indarrean dauden teorien argipean, teoria
horiek ziurrak ez badira ere. Arimaren auzia ez da erlijioaren
monopolioa. Kontua da, sen onez pentsatuz gero, arimen exis-
tentzia justifika daitekeela (teoria desberdinetatik irits daite-
ke ondorio horretara), baina arima horiek agian ez dira hain
urrun egongo materiatik (dualismoaren arabera, oso urrun
daude, ez-materiazkoak baitira), eta, ondorioz, ez dira hilez-
korrak izango. Eta hilezkorrak ez badira, zertan geratuko di-
ra betiereko zigorrak eta sariak? Hilezkortasuna da, antza de-

nez, erlijioak behar eta nahi duena. Baina, esan bezala, usteak
egiari lotzen zaizkio. Gordin esanda, gauza bat da zer den ari-
ma, eta beste gauza bat da nolako arima nahi dugun. Abia-
tzen ari gara sinesmenak ulertzeko lehenengo interpretazio-
tik bigarrenerantz. Horra hor tranpatia izan daitekeen jauzia.

Eta balioak? Ayalak dioen bezala, erlijioari balioen erresu-
ma (etika edo morala) dagokio. Dostoievski (1821-1881)
idazleak honela adierazten du mezu hori: Jainkoa hil baldin
bada, dena libre da. Hori horrela al da? Erlijioari al dagokio
balioen auzia? Zein da erlijioaren eta etikaren arteko lotura
estu hori?

Har dezagun aintzat katolizismoa. Nola lotzen zaio katoli-
zismoa etikari? Hiru iturri nagusi aipa daitezke lotura hori
funtsatzeko. Batetik, Jainkoaren hamar agindu. Bigarrenik,
Jesukristoren beraren bizitza. Eta, hirugarrenik, infernu be-
tierekoaren mehatxua (edo zeru zoriontsuaren saria). Lehe-
nengo biekin ez dugu denbora luzerik igaroko. Hamar agin-
du horiek etika edo moral bat osatzetik urrun daude, edo-
nork onar dezakeen bezala. Etika ezin da funtsatu errezeta
multzo txiki horretan. Areago, hamar agindu horiek, nola-
nahiko balio etikorik edukitzekotan, etikatik bertatik jasoko
dute balio hori. Etikatik bertatik eztabaida dezakegu agindu
horiek etikoki interesgarriak diren edo ez. 

Jesukristoren eredua dela eta, katolizismoak behin eta be-
rriro aurkezten du haren bizitza (bai eta hark esandakoa
ere) jarraitu beharreko eredu etiko baten gisan. Ereduen bi-
dezko etika baten aurrean geundeke. Hemen arazo bat da-
go, beste behin: eredu hori etikoki jarraitu beharrekoa ote
den arazo etiko bat da. Beraz, ereduak ezin du etika bera
funtsatu. Baina, gurpil zoro antzeko hori alde batera utzita,
Bertrand Russell (1872-1970) pentsalariarekin batera zera
esan dezakegu: Jesukristo ez zaigu inondik inora eredu ona
begitantzen. Russellek gogora ekartzen dizkigu Itun Berriko
zenbait pasarte non Jesukristok mehatxu egiten dien bere
predikuei kasu egiten ez dietenei. Eta ez nolanahiko meha-
txua: betiereko infernua eta sua gogorarazten die. Ez dirudi

modurik etikoena etsaiak tratatzeko. Egia esateko, gutariko
bakoitzak eduki ditzake Kristo bera baino hobeak diren ere-
du etikoak. Hala eta guztiz ere, badago ezaugarri bat Jesu-
kristo (eta edozein santu) argi eta garbi bereizten duena
edonork daukan beste eredutik: Jesukristok mirariak egin
zituen. Ez da lan honen helburua mirarien auzia aztertzea.
Baina, David Humerekin bat eginez, zera esan daiteke: nor-
baitek esango balit pertsona baten berpizkundearen leku-
koa izan dela (edo beste pertsona bat berpizkunderen baten
lekukoa izan dela, edo...), nik, sen onez, lekukotasun hori
zalantzan jarriko nuke. Bestela, zalantzan jarri beharko nu-
ke nire bizitza osoan izandako esperientzia guztia. 

Pasa gaitezen erlijio katolikoak erabiltzen duen hirugarren
baliabide moralera: betiereko zigorra eta saria, zerua eta in-
fernua. Ekar dezagun gogora Clarke filosofo-zientzialari-teo-
logoa (eta, orobat, erlijio sinesmenen babesle sutsua). Clarke-
rentzat bereizketa moralak egin ahal izateko, betiereko zi-
gor-sariaren doktrina beharrezkoa da, horrela bakarrik lotu
baitaitezke elkarrekin, batetik, ongia eta zoriontasuna eta,
bestetik, gaizkia eta zorigaitza. Horrela, betiereko zigor-sari
sistemak oinarritu ditzake balioak edo bereizketa moralak.
Egia esateko, zalantza handiak paratu daitezke sistema ho-
rren egokitasun moralaren gainean. Ez du ematen oso mora-
la bizitza labur honetako bekatu edo egintza txikiek betiere-
ko zigorra edo saria jasotzeak. Labur eta samur esanda, des-
proportzio moral ikaragarria da. Hori alde batera utzita,
Clarkek berak dioen bezala, mundu honetako erantzukizun
morala eta morala bera oinarritzeko, betiereko zigor-sari sis-
tema behar da. Baina azken hori ahalbidetzeko arimaren hi-
lezkortasuna behar da, eta, orobat, hilezkortasuna ahalbide-
tzeko ez-materiazko arimak behar ditugu; hau da, dualismoa
behar dugu. Beraz, hasierako egoeran gaude. Gurpil horre-
tan mugitzen da erlijioa, eta gurpilean sartzeko atea dualis-
moa da. Dena den, aztertuko ez ditugun irtenbide desberdi-
nak daude gurpil horri ihes egiteko. Eta irtenbiderik onena,
seguraski, gurpilean ez sartzea litzateke. 

Aita santuak zioen zientzia ez dela arimez arduratzen; bai-
na, ikusi bezala, arimez zientzia (lan honetan ulertzen den
zentzu zabalean) arduratzen da; noski baietz! Beste batzuek
diote zientzia ez dela balioez arduratzen; erlijioari dagokio
auzi hori. Baina, itxura guztien arabera, erlijioaren balio-sis-
temak (kasurik onenean) eztabaidagarriak diren oinarriak
ditu. 

Horrek esan nahi al du zientzia (sen ona) dela balioen gai-
neko ardura duena? Gure ustez, moralaren funts bakarra,
labur esanda, giza natura da. Noski, giza naturan oinarri-
tzen den morala ez dago inon idatzita, ez dago inoren esku,
gizakiaren beraren esku ez bada. Areago, giza naturan oina-
rritzen den morala munduaren edo errealitatearen gaineko
ezagutza ahalik eta egokienari edo doienari lotu behar zaio.
Prozesu horretan —morala prozesua baita— erlijioak tra-
bak jarri ditu etengabe. Beraz, Ayalak bezala, guk ere uste
dugu balioen auziaz arduratzea eta errealitatearen ezagutzaz
arduratzea bateragarriak eta osagarriak direla, baina, Ayalak
ez bezala, ez dugu uste balioen auziaz arduratzea erlijioari
dagokionik. Grafikoki esatearren: dena doa pakete berean.
Pentsamenduaren historian proposamen eta prozesu asko
eta asko egin dira bide horretatik, hau da, erlijiorik gabeko
moralaren bidetik. Munduaren gaineko ezagutzarekin ger-
tatu den bezalaxe, badirudi bide hori (erlijiorik gabeko mo-
ralaren bidea) nagusitzen ari dela. Batzuentzat, hori honda-
mendi morala da. Egungo hondamen morala behin eta be-
rriro gogora ekartzen dutenek ez dute gogoratzen, antza, er-
lijioak (erlijio katolikoak) esparru morala (hezkuntza, justi-
zia sistema...) guztiz (edo ia guztiz) kontrolatu duenean zer
nolako prozesu moralki beldurgarriak ahalbidetu dituen.
Historia lekuko. Jakina, horrek ez du esan nahi egungo egoe-
ra moralki perfektua denik; ezta hurrik ere. Gizakiaren neu-
rrikoa da, eta gure (hau da, gizakiaren) esku dago hori ho-
betzea. Balizko betiereko zigor-sari sistema batek ez digu la-
gunduko eginkizun horretan.

Erlijio sinesmenak eta nahiak

Erlijio sinesmenak ulertzeko modu baten inguruan aritu
gara orain arte: sinesmena uste gisa interpretatu dugu. Bai-
na, oharkabean, sinesmenak ulertzeko beste modu batera
jauzi egin dugu behin-edo: adibidez, erlijioak nahi (edo be-
har) duen arima aipatu dugu lehen. Arimaren eta balioen
auziaren eskutik, ustetik nahietara igaro gara oharkabean.
Erlijio sinesmenei dagokienez, lehenengo interpretaziotik
bigarren interpretaziora igaro gara.

Adiskide batek behin esan zigunak nahiko modu gordinean
jasotzen du bigarren interpretazio hori: «nire aitak Jainkoa-
rengan eta mirariengan sinesten du, baina bost axola zaio
Jainkoa existitzen den edo mirariak gertatu diren». Erlijio
sinesmenak horrelakoak baldin badira, usteekin ez dute zer
ikusirik; izan ere, pertsona horrek ez lituzke aldatuko bere si-
nesmenak, mirariak gertatu ez direla frogatuko balitz. Inter-
pretazio horren arabera, sinesmenak gertuago daude nahieta-
tik usteetatik baino. Azken buruan, «Jainkoarengan sinesten
dut» esan nahi du «Jainkoarengan sinetsi nahi (edo behar
edo...) dut». Interpretazio horren arabera, erlijio sinesme-
nen joko arauak beste batzuk dira, ez dute zerikusirik uste
arruntek jarraitzen dituzten joko arauekin. Oinarrizko ideia
hori era askotan agertu da historian zehar. Har ditzagun ain-
tzat adibide ilustre batzuk. 

William James (1842-1910) psikologo eta filosofoak defen-
datu du erlijio sinesmenak ez direla ohiko usteen antzekoak.
Jamesen (eta Wittgenstein (1889-1951) filosofoaren) tesi
hori dela-eta, aipagarria da Soren Kierkegaard (1813-1855)
eta Leon Tolstoi (1828-1910) idazle eta pentsalarien eragi-
na. Jamesen ustez, erlijioaren esparrua bi printzipio hauen
inguruan zertzen da: batetik, betierekoak eta hilezkorrak di-
ren gauzak hilkorrak direnak baino hobeak dira eta, beste-
tik, horrelako gauzetan sinetsiz gero, gu ere hobeak gara.
Gainera, erlijioaren kasuan, sinesteko askatasuna erabatekoa
da. Beste joko batean ari gara sartzen; joko arauak ez dira us-

te arrunten joko arauak. Hortaz, erlijioaren erresuman, gu-
re nahimenak arautzen du sinesten duguna. Wittgensteinek
ere antzera pentsatzen du: erlijio sinesmenek ez dute zer
ikusirik ohiko sinesmenekin edo usteekin. Horregatik, erli-
jio sinesmenen jokoan bestelako hitzak eta kontzeptuak ager-
tzen dira: besteak beste, agerkunde, fede eta dogma. Witt-
gensteinen arabera, erlijio sinesmenen kasuan, ohiko sines-
menen kasuan ez bezala, ez da hipotesiaz eta probabilitateaz
mintzatzen. 

Joxe Arregi teologoak, Jainkorik bai ala ez? liburuan, ho-
nelaxe dio: «nik ez diot Jainkoari ez zerbait hitza ez norbait
hitza lotzen». Halaber, Arregik hauxe dio: «Ni beti esanezi-
nera noa, zeren erlijioak esateko duen guztia, hain zuzen,
esanezina dela iruditzen zait». Edo, «Errealitatean bertan
agertzen den samurtasunaren, kontzientziaren, errespetua-
ren, konfiantzaren, harremanaren zera, zer/nor... ez dakit
nola esan, hori da Jainkoa». Edo, «Jainkoa ez da ez mun-
duaren parte eta ez munduko parte guztien batura, ezta ere
munduari eragiten dion energia fisiko hutsa». Aurrerago,

Niretzat sinestea ez da gauza bat hala da edo ez sinestea, bai-
zik eta errealitatearen barnean kokatzeko modu bat, erreali-
tateari begiratzeko modu bat, izaki guztiekin harremana iza-
teko modu bat eta errealitatearen azken... ez dakit nola
esan... funts, oinarri edo iturriarekin bizi izateko modu bat.

Arregiren baieztapenak ulertzea zaila gertatzen zaigu, oso
zaila, eta, ondorioz, zailtasunak dauzkagu haiek eztabaida-
tzeko. Zalantzak zalantza, azkeneko esaldiak (...errealitatea-
ren barnean kokatzeko modu bat...) aintzat hartuz, esan ge-
nezake Arregi ere erlijio sinesmenak interpretatzeko biga-
rren modu horretara hurbiltzen dela. Agian, ildo beretik,
Wittgensteinen arabera, erlijioa ez dago lehian zientziarekin.
Izan ere, erlijioaren helburua ez da azalpenak ematea. Erli-
jioak beste eginkizun bat dauka. Erlijioari esker, bizitzaren
aurrean konpromiso bat eskuratzen dugu; erlijioak orienta-
bideak ematen dizkigu bizitzari aurre egiteko. Horregatik,
erlijioaren kasuan, sinesmen hitzak beste esanahi bat dauka.

Aipatu egile guztiek erlijioaren alderdi misteriotsua aldarri-
katu dute (Arregiren iritziz, erlijioak esateko duen guztia esa-
nezina da). Erlijioa gizakiaren alderdi espiritualari (edo mis-
tikoari) lotzen zaio. Alderdi horrek baliotsu bihurtzen du gi-
zakiaren bizitza, hau da, zentzuz blaitzen du gizakiaren bizi-
tza. Esaterako, Jainkoa premiazkoa gertatzen zaio Wittgen-
steini; berak dioenez, Jainkoa azkeneko itxaropena omen da.

Iruzkin labur bat egingo dugu James/Wittgenstein ikuspe-
giaz. Ikuspegi horren aurka, historiak erakusten digu erlijio
sinesmenek lehenengo interpretazioaren haritik jo dutela,
hau da, ohiko usteen antzera jokatu dutela, eta gure (ohiko)
usteen sarean sartzen saiatu direla behin eta berriro. Ondo-
rioz, ohiko usteek bezalaxe, erlijio sinesmenek sen onaren
metodologiari men egin behar izan diote. Eta erlijio sinesme-
nek talka egin dutenean sen onaren sareko usteekin, atzera
egin behar izan dute, batez ere sen onaren sareko usteak sen-
doak gertatu direnean. Alabaina, James/Wittgenstein ikuspe-
giaren arabera, erlijio sinesmenak edozein kritika razionale-
tatik libre geratzen dira. Zentzu horretan, pribatutasunaren
zati dira. Wittgensteinentzat, esaterako, Jainkoa da berak duen
azkeneko itxaropena; Jainkoak bakarrik atera dezake Witt-
genstein bizitzaren absurdotik. Hala uste omen zuen berak.
Onartu beharko dugu sinesmen horiek metodologia publi-
ko eta erkide batetik, hau da, sen onaren metodologiatik
kanpo geratzen direla. 

Erlijio sinesmenak ildo horretatik interpretatuz gero, erlijio
sinesmenei buruzko eztabaidak beste norabidea hartzen du.
Badirudi erlijioak gizakiak dituen zenbait nahi eta desio ase
ditzakeela, edo dituen zenbait beldur eta izu bare ditzakeela.
Besteak beste, heriotzari diogun beldurra, edo hilezkortasu-
nak duen erakarpena. Hilkortasuna baino sumatzen ez du-
gun mundu batean, hilezkortasuna amesten dugu. Humek
honela deskribatzen du jainkotasunaren agerpena gizakiaren
bizitzan:

Zoriontasunaren gaineko antsia handia, etorkizuneko zori-
gaitzari zaion beldurra, heriotzari zaion izua, mendekuzko

grina, gosea eta bestelako premiak... Horrelako eskenatoki
egonezinean, harridura adierazten duten begiek jainkotasu-
naren lehenengo arrasto ilunak ikusten dituzte.

Antza, zientziak (zentzu zabalean ulertuta) ematen ez di-
gun kontsolamendua eman diezaguke erlijioak. Philip
Kitcher egungo pentsalariak dioen bezala, Darwinek ezin
ditu kontsolatu hileta batean parte hartzen dutenak (egia
esateko, zera galdetuko genuke guk: eta balizko hilezkortasu-
nak norbait kontsolatzen al du bene-benetan?). Kitcherrek
gaineratzen du Marxek arrazoia daukala erlijioa herriaren
opioa dela dioenean. Hala, Kitcherren arabera, herriari erli-
jioa kentzen zaionean, herriak abstinentzia sindromea pai-
ratzen du. Jakina, Kitcherren ideia horiek guztiak zuzenak
izan daitezke. Erlijioari ezin zaio ukatu alderdi hori. Areago,
alferrik da erlijioaren ahalmen hori ukatzea. Erlijioak duen
indarra ikustea besterik ez dago. Baina, indartsua bada ere,
erlijioak, kontsolamendu pribatu edo kolektibo izatetik es-
pazio/hezkuntza publikora igarotzen denean, jauzi desego-
kia egiten du. Izan ere, espazio publikoa denona da, morala
eta ezagutza bezain denona, guk uste, eta publiko denak
metodologia eta irizpide publikoetara makurtu behar du.
Eta metodologia eta irizpide publikoetara makurtzen dena
kritikagarria, eztabaidagarria eta, ondorioz, aldakorra da.
Metodologia horretatik guztiz kanpo leudeke erlijio sines-
menak (bigarren interpretazioaren arabera). Erlijio sines-
menak nahimenari lotzen baldin bazaizkio, ongi etorria
eman behar zaie, denok baitauzkagu nahiak eta desioak.
Baina haien irismena norberaren nahimena baino ezin da
izan. Ezin da jo espazio publikora, esaterako, hezkuntza sis-
temara, erlijio sinesmenak besteengan iltzatzeko asmotan.
Ezin da jo espazio publikora norberaren nahiak (beldurrak,
izuak...) besteengan iltzatzeko asmotan.

Esparru publikoan (hala nola hezkuntza publikoan) azter-
tu behar da mundua nolakoa den, eztabaidatu behar da ba-
lioei buruz, hau da, munduak nolakoa izan beharko lukeen
aztertu behar da, eta hori guztia egin behar da giza baliabi-

deen bitartez, hain zuzen ere, sen onaren metodologia izen-
datu dugun horren barruan kokatu ditugun baliabideen bi-
tartez. Hortaz, munduari buruzko teoriarik onenak (ziurrak
ez badira ere) ezagutarazi behar dira, eztabaidatzeko tres-
nak eta jarrera kritikoa landu behar dira, eta balioetan ere
arakatu behar da. Balioen oinarri diren giza sentimenduak
landu behar dira. Literaturak eta, oro har, arteak badute zer
esana esparru horretan. (Bibliak ere, adibide bat jartzearren,
badu zer esana, baina giza testu gisa, ez testu sakratu gisa, ez
Jainkoaren hitz mugiezin eta akatsgabe gisa. Esaterako, mo-
ralki arbuiagarria zer den eta zer ez den erakusteko adibide
asko ematen ditu Bibliak.)

Eta sinesmen pribatuak? Jakina, norberak nahi dituen si-
nesmen (nahi, beldur, izu) pribatuak eduki ditzake. Baina
horiek ezin dira hezkuntza publikora eraman, ez behintzat
besteengan iltzatzeko asmoz. Bestela, zergatik nirea bai, zu-
rea ez, harena bai...?¶

1. Lan honen egilea ez da aditua erlijio pentsamenduan. Alabaina, egileak
badauzka erlijio pentsamenduaz nahiko erreferentzia horrelako gogoeta
bat egiteko: besteak beste, jaso duen hezkuntza. Jakina, erreferentzia na-
gusia erlijio katolikoa da. Haatik, gogoeta honen helburua ez da katolizis-
moa. Helburua zabalagoa da, noski. Zabalagoa bada ere, segur aski, erli-
jio guztiei ezingo zaie egokitu hemen esango dena. Hala bada, hori izan-
go da lan honen mugetako bat.

2. Batzuentzat Jainkoak ez du zertan adimentsu izan. Alabaina, Humek, be-
re garaiko pentsalari gehienek bezalaxe, pentsatzen zuen adimenik gabe-
ko Jainkoa aldarrikatzea ateismoari atea zabaltzea zela. Esaterako, Spino-
za ateotzat hartzen zen, Spinozaren Jainkoa adimenik gabekoa zelako. Be-
raz, Humeren arabera, Jainkoa egotekotan, adimentsu behar du. Ez dugu
arazo hau hemen aztertuko.

Labayru Ikastegiak egin duen lana eta urratu duen bidea ez
daude ulertzerik Ander Manterolak egin duen lanaren eta
urratu duen bidearen berri izan gabe. Eta alderantziz, Mante-
rola nor den eta zer egin duen jakiteko Labayru zer den eta
zer egin duen jakin behar da. Labayru Ikastegia 1977an eratu
aurretik hasi zen Ander Manterola Derion Udako Euskal Ikas-
taroa antolatzen eta Euskal Biblioteka atontzen, baita Jose Mi-
gel Barandiaranen gidaritzapean etnografia lanak egiten eta
sustatzen ere, eta Ikastegia sortu ondotik lan horietan berbe-
retan jarraitu zuen, horretarako sortu baitzuten hain zuzen ere
erakunde berria, 70eko hamarkadaren hasieran abiatutako la-
nei babesa eta bultzada emateko. Ez du geroztik Derio utzi,
baina Zeanuri jaioterria du bizileku.

1934ko maiatzaren 23an jaio zen. Zeanuriko giro euskal-
dun, tradizional eta kristauan hezia, 11 urterekin seminariora
jo zuen, apaiz izatea berak erabakita. Arteagan egin zituen
Seminario Txikiko hiru urteak eta Gasteizen Seminario Nagu-
siko zortzi urte; bederatzigarrena eta azkena, Derion egin
zuen, gerora luzaroan lantoki izan duen etxean. 23 urterekin
apaiztua, Laukirizen, Bilboko Zabala auzunean eta Comillasko

Eliz Unibertsitatean egonaldi laburrak egin ondoren Zamudio-
ko parrokiara bidali zuten, han bost urte egiteko, eta Duran-
gora ondoren, beste hiru urterako. Garai hartan engaiatu zi-
tzaion buru-belarri kristau gazteen mugimendua antolatzeari
eta sustatzeari: Bizkaiko Herri Gaztediren sortzaileetakoa izan
zen eta, hainbat urtez, baita buru ere. 60ko hamarkadak alda-
keta sakonak ekarri zituen euskal gizartera eta, aldaketa haie-
kin, baita gazte mugimendu kristauen krisia ere.

Lovainako Unibertsitate Katolikora jo zuen orduan Mantero-
lak, Teologia ikasketak berritzera. Ez zioten utzi, ordea, urtebe-
te baizik egiten. Bizkaiko Elizbarrutitik zituen deika, Derioko Se-
minarioan haren beharra zutela eta. Ez zen giro Derion, Mante-
rola iritsi zenean, 1968ko matxinada giroa Seminariora ere iritsi
baitzen, bere modura. Manterola heldu berria zela egin zuten,
hain zuzen ere, 60 apaizek Seminarioko okupazio sonatua,
Manterolari oroimen onik ekartzen ez dion protestaldia. Giroa
baretu zen azkenean, eta lan giroa berreskuratu ere bai.

Ez zuen denbora askorik behar izan, Deriora itzuli orduko,
euskararekin eta euskal kulturarekin zerikusia zuten lanetan
hasteko, gaur egun arte bere lanaren ardatz izan dituen jardu-
nei lotzeko. Udako Euskal Ikastaroan antolatzea izan zen aurre-
na, Karmelo Etxenagusia eta Mikel Zarate irakasle zirela: apai-
zak eta moja irakasleak euskaraz trebatzea izan zen hasierako
helburua, baina berehala zabaldu zizkieten ateak hizkuntzaren
ezagutzan sakondu nahi zuten guztiei, ikastoletako andereño
eta maisuei bereziki. Euskaltzaindiaren Arantzazuko Biltzarra
egin berria, euskara batuari buruzko eztabaida bizi-bizi zegoe-
la, bide propioa abiatu zuten Derion, gaur egun ere indarrean
duten goiburuarekin: dakigunetik ez dakigunera; hau da, eus-
kara baturako bidea bizkaieratik barrena eginez. Ikastaroa an-
tolatzen hastearekin batera ohartu zen euskarazko biblioteka
baten beharra zutela han, eta halaxe ekin Euskal Biblioteka an-
tolatzeari, Andres Mañarikua historiagileak Derioko Seminario-
ko biblioteka nagusian zituen euskal liburuekin abiatuta.

Handik urte gutxira ekin zion ikerketa etnografikoa egiteari
eta bultzatzeari: 1972an ekarri zuten Jose Migel Barandiaran

Deriora, gerora Etniker Bizkaia osatuko zutenei metodologia
ikastaroa ematera, eta geroztik Ataungo maisuak erakutsitako
ildoari eutsi diote lan etnografikoan; 1987tik aurrera, Euskal
Herriko Atlas Etnografikoaren lanak Derion koordinatu dituz-
te, Ander Manterolaren ardurapean.

Ikerketa egin du, idatzi eta argitaratu ere bai, irakasle izatea
ere egokitu zaio, baina Ander Manterolak batez ere eragin
egin du: antolatu, bultzatu, kudeatu, sustatu, laguntzak bila-
tu... Labayru Ikastegiaren arima eta bihotza izan da, Ikastegia-
ren jardun aberatsaren eta emaitza oparoaren errudun nagu-
sietakoa. Ikastegiko zuzendaritzan izan da sorreratik, eta
2008an eman dio lekukoa Adolfo Arejitari. Baina goizero La-
bayruren Derioko egoitzara joanez jarraitzen du, Euskal Biblio-
tekako eta Etnikerreko lanekin eta ardurekin jarraitzen baitu.
Apaiz lanari ere ez dio sekula utzi: Zeanuriko parrokian ari da,
1976tik hutsik egin gabe.

Bizkaitar Argia saria eman zion Bizkaiko Foru Aldundiak
2002an, ohorezko euskaltzain izendatu zuen Euskaltzaindiak
2003an, eta Lauaxeta Saria eman zion 2005ean Bizkaiko Foru
Aldundiak.

Haurtzaroa eta gerra

1934an jaio zinen, Zeanurin. Kalean, ez baserrian.

Zeanuriko herrian baserriak daude, auzuneak, eta, erdi
partean, gune bat dago, plazea esaten dioguna; bertan den-
dak eta tailerrak. Ni dendari baten semea naiz. Aita denda-
ria eta zapataria izan nuen.

Begiak ireki zenituenerako, gerra. Zuk bi urte zenituela hasi zen.

Zer neurritan markatu zuen gerrak zure haurtzaroa?

Sakon ere sakon. Nire aita espetxean egon zen hiru urte lu-
zez, eta ama ere bai, hil batzuetan. Gu hiru anaia ginen. Ge-
ro neska bat jaio zen gerraostean. Baina orduan hiru ginen.
Ez geneukan nora joan, eta joan ginen aitita eta amamagana,
errotara, gure amaren jaiotetxera. Zeanurin dago errota hori,
oraindino ere han dago, plazatik kilometro batera. Ni bigarre-
na izan nintzen. Zaharrenak lau urte izango zituen, eta hiru-
garrena jaio berria zen, 1936an jaioa. Aitita eta amama zaha-
rrak ziren, 80na urte inguru zituzten, zeren nire ama hamai-
kagarrena izan zen hamabitik. Errotako doinuak ditut orain-
dino belarrian, gauez errotak egiten zituen erritmoenak. 

Bi urte besterik ez izanagatik ere, garai haiek gogoratzen ditu-

zu, orduan.

Errotara joan baino lehenago, aita espetxeratu aurretik,
Bilbora errefuxiatu ginen. Hiru urte egiteko izango nituen,
eta gauzatxo batzuk gogoratzen ditut: sirena doinuak, Bilbo-
ko Alhondigara errefuxiatzera zelan joan ginen eta horrela-
ko irudi batzuk gorde ditut buruan. 

Noiz eta nolatan Bilbora?

Zeanurin bonbardaketa bat izan zen apirilaren lehenengo
egunetan, 1937an...

Gernikakoa baino lehenago, orduan.

Bai. Orduan, jenderik gehiena errefuxiatu egin zen Bilbo-
ra. Han egon ginen pisuren batean. Iparragirre kalea zela

badakit. Aita eta amarekin. Aita gero eraman egin zuten
kartzelara, abuztuan uste dut. Ama, beranduago, handik ur-
te bira. Bilbon egon ginen hiru edo lau hilabete, francota-
rrak sartu ziren arte. Orduan joan ginen berriro geure etxe-
ra, Zeanurira. Eta joan ginenean, etxea bahituta zegoen.

Aita abertzalea zelako?

Bai. 

Eusko Gudarostean parte hartu zuen?

Ez zen zinegotzia izan, osaba bezala. Baina ekintzailea
zen. Idatzi ere egiten zuen Euzkadi egunkarian, herriko kro-
nikak eta horrelakoak. Gerra sortu zenean berak herriko
gazteei deitu zien, eta esan zien hobe zutela Gudarostean
izena ematea, bestela erreklutatze bat egongo zela derrigor-
tua. Eta gainera Eusko Gudarostean laguntasun gehiago
izango zela, kapilaua izango zutela eta horrelakoak. Nire ai-
ta oso erlijiosoa zen. Gazteei hori esan ziela eta, salatu egin
zuten, altxamenduaren aurkako kolaborazioa egin zuela
egotzi zioten. Lehenengotan heriotzara kondenatu zuten,
baina ez zen gauzatu. Ez dakit zenbat urterako zigorra eman
zioten. Eta, hiru urte eta gehiagora, askatu egin zuten,
1940an.

Euzkadi egunkarian nola idazten zuen aitak, gazteleraz ala eus-

karaz?

Euskaraz. Baserritar bat sinatzen zuen. Nire pozik handie-
na izan da Justo Mokoroaren lokuzioen errepertorioan [Re-
pertorio de locuciones del habla popular vasca] aitaren esal-
di batzuk aurkitu izana. Aitak hartu-eman handia izan
zuen, batez ere, Lauaxetarekin. Nire ustez, Lauaxetak zuzen-
tzen zuen berak idatzitakoa. Aita ez zegoen euskaraz esko-
latua, baina euskaraz asko irakurtzen zuen. Kirikiñorekin ere
hartu-emana izan zuen, baina lehenago, Kirikiño 1929an hil
zen eta. Saritua ere izan zen aita, euskal idazle legez.

Zer sari?

Berari eman zioten ikurra daukat gogoan: urrezko erle
bat, azpian ikurrina eta euskal idazkarija edo horrelako zer-
bait jartzen zuen. Hori gogoan daukat.

Aita nongo kartzelan eduki zuten?

Lehenengo Upomendi barkuan. Kartzela hura gogoratzen
dut: joanda nago bisitatzen, hiru bat urterekin. 

Ume baten begietan, zer zen kartzela hura?

Gogoratzen naiz pasabide bat zegoela itsasontzira igotze-
ko eta beldurra neukan, zeren ura zegoen azpian eta ura zi-
kin. Gogoratzen dut hango preso batek erregalatu zidala be-
rak eskuz egindako zurezko txalupatxo bat.

Non zegoen Upomendi ontzia?

Bilboko ibaian, Zorrotzan zegoen. Zorrotzara joaten gi-
nen aita ikusten. Gero Larrinagako espetxera aldatu zuten.
Larrinagakoa ez dut gogoratzen asko. Eta azkenean Begoña-
ko Karmelora eraman zuten. Fraideen etxea kartzela bihur-
tu zuten. Hor egon zen azkenengo denboraldi luzean. Talde
ederra egin zuten hor, lagunak egin zituen bertan. 

Eta amarena, nola gertatu zen?

Geroago izan zen, 1938an uste dut. Nire amak aitari ida-
tzi egiten zion kartzelara. Gutun txikitxo batzuk. Bat sartu
zion tolestura batean, arropa etxera ekartzen zuten garbi-
tzeko eta. Gutun hartan Zeanuriko jazoera bat kontatzen
zion. Hiri bat hartu zutenean francotarrek gerran, ez dakit
izan zen Tarragona ala Teruel, nire herrian kanpaiak jo zi-
tuzten. Arzuaga deritzon auzune batean, ermitako kanpaiak
entzutean, ulertu zuten sua zegoela nonbaiten. Hartu zituz-
ten kantinak eta baldeak eta joan ziren ea sua non zen. Eta
jazoera barregarri hori kontatzean, nire amak, erdaraz, jarri
zuen: «cuando entraron los nacionales...». Harrapatu zioten
gutuna eta leporatu zioten idatzi zuela «cuando entraron los
cochinos nacionales». Hori dela eta sartu zuten kartzelan.

ANDER MANTEROLARI ELKARRIZKETA

38



Zein kartzelatan?

Orue izeneko Bilboko txalet baten, Indautxun. Emaku-
meentzako kartzela bezala egokitu zuten. Hor egon zen bi
hilabete edo. 

Etxea bahitu egin zizuetela esan duzu. Berreskuratu zenuten?

Ez genuen galdu etxea. Aita kartzelatik atera eta laster sar-
tu ginen geure etxera. Aita etorri zenean, lehenengo errota-
ra etorri zen, eta gero denok joan ginen geure etxera. Hiru
urte garrenera itzuli ziguten. 

Gerraosteko Zeanurin

Gerrako gertaera latz haiek zer nolako arrastoa utzi zizuten?

Sarritan egon naiz hori pentsatzen. Nire haurtzaroa oso
zoriontsua izan zen. Aita kartzelan dago? Bada, goazen aita
ikusten! Eta gu pozik, aita ikusten. Amarena izan zen pena-
garriagoa... negar egiten genuen amaren faltan. Aitarena, al-
diz... Aita ikusten, pozik amarekin! Ez zegoen traumarik.
Nire ustez trauma handiagoa izan genuen gerraostean. Ze-
ren, ume ginela, herriko aguazilak debekatu egiten zuen gu
errekara sartzea, igeri egiten. «Hi bizkaitarra haiz!», esaten
zigun.

Bizkaitarra?

Abertzalea esan nahi zuen. Abertzaleei bizkaitarrak esaten
zieten, Bizkaian behintzat. Guri ez zigun uzten igeri egiten,
eta beste batzuei, bai. Hori daukat buruan sartuta. Zergatik
hori? Bizkaitarra izateagatik!

Aguazilak euskaraz edo gazteleraz egiten zizuen?

Euskaraz! Jakina! Gure herrian ez zen egiten erdararik!
Botikariak edo medikuak egingo zuten euren artean, baina
gure artean ez zegoen erdararik. Nire herrira etorri zen
praktikante bat seme birekin. Nire adinekoak ziren, ez zeki-

ten euskararik, aita eta ama Galiziakoak zituzten. Eta haiek
sei hilabeteren barruan euskara egiten zuten nik bezala! 

Eta eskolan?

Erdaraz dena. Euskaraz tutik ere ez. Baina aparteko gauza
bat gertatu zen. Maisu biak errepublikanoak izandakoak zi-
ren. Nire herria Bilbotik 31 kilometrora dago. Maisuetako
bat, Don Javier Ruiz Garcia, erbesteratu zuten Bilbotik 30
kilometrora eta, gure herria 31 kilometrora zegoenez, era-
baki zuen Zeanurira joatea. Eta bestea, Don Pedro Pipaon;
biak errepublikanoak! Nik uste dut horregatik nire umeza-
roan —hamar urtera arte egon nintzen eskola hartan— inor
ez zutela zigortu euskara egiteagatik. 

Erdaldunak ziren bi maisuak?

Ez zekiten euskararik. Gogoratzen dut maisu honek, Don
Javierrek, kromoak-eta ematen zizkigula: Admunsenen An-

tartikarako espedizioaz-eta. Gogoratzen dut
behin esan zuela: «Vamos a aprender el Cara al
Sol, que va a venir el inspector». Baina guk ez
genuen kantatzen horrelakorik eskolan, ins-
pektorea etortzen ez bazen.

Elizan dotrina zer hizkuntzatan ikasten zenuten?

Euskaraz ematen genuen. Gure herriak or-
duan 2.500 biztanle zituen. Bost apaiz egongo
ziren. Aurreko parrokoa, Don Benito Atutxa,
hil egin zuten gorriek, erretiradan. Gerraostean
gogoratzen naiz garizumako gurutze-bide ba-
tzuk erdaraz egin zirela elizan, eta inoiz erda-

raz ere predikatu zela, lehenengo urteetan. Baina hori, nire
ustez, 1937-38 inguruetan izango zen. Ni elizan sartu nin-
tzenean elizmutil, 1940an, jada euskaraz egiten zen. 

Bost apaizak ziren euskaldunak?

Jakina. Han ez zen beste biderik. Herrian gehienak baserri-
tarrak ziren. Gehienek ez zekiten espainolik. Nire osaba erro-

tariak, esate baterako, Gastoetako Komisarioak joaten zitzaiz-
kionean zerbait errekisatzen, esaten zien: «Jues!», «Jues!», jue-
zaren baimena behar zutela adierazteko. Ez zekien erdararik. 

Beste osaba bat, Gabirel Manterola, apaiza eta idazlea zenuten. 

Gutunetatik ezagutu nuen. Erbestean egon zen, Ingalate-
rran, 12 urtez. Haren gutunak irakurtzen genituen etxean.
Zentsura pasatakoak ziren. Goitik beherako marka bat iza-
ten zuten gutunek, zigilatua bezala, eta ipintzen zuen: «pa-
sado por la censura», edo horrelako zerbait. Gutunak iro-
niaz beterik idazten zituen, edo izenak aldatuta... apur bat
kriptikoak. Makinaz idazten zituen.

Osaba idazlea, aita kronista... euskarazko argitalpenik ba al ze-

nuen garai hartan eskura? 

Zerbait gelditzen zen etxean. Esate batera, errotan dotrina
bat zegoen euskaraz, antzinakoa, nire aititak eta amamak
garizuman ikasten zutena. Ondo gogoratzen dut nire txiki-
tako lehenengo liburutxoa, [Georg] Schurhammer-en San
Frantzisko Xabierren bizitza, irudiz hornitua, umeentzako
idatzia [Xabier’tar Prantzisko Deunaren bizitz laburra,
1925]. Liburu batzuk ere utzi zituen osabak, erbestera joan
baino lehenago gurekin bizi izan zen momentu batean. Be-
re liburu batzuk geneuzkan irakurtzeko: Argi donea, Josu-
txu. Gogoratzen dut baita Xabiertxo ere, Ixaka Lopez Men-
dizabalena. Asko gustatzen zitzaidan, baina ez zegoen oso-
rik. Apurtuta zegoen. Erabiliaren porasuz izango zen. 

Besterik irakurtzeko aukerarik izan zenuten?

Herriko beste denda batean, ez gurean, tebeoak ekartzen
hasi ziren. Tebeo asko irakurri genuen, erdarazkoak denak.
Esate baterako: Flash Gordon, Roberto Alcazar y Pedrín, El
Guerrero del Antifaz, El hombre enmascarado...

Erosi egiten zenituzten ala trukatu?

Nik sekula ez dut tebeorik erosi. Norbaitek ekartzen zi-
tuen Bilbotik. Mutikoak sastrearen dendan biltzen ginen,

eta han irakurtzen genituen. Gero, nobelak irakurtzen hasi
ginen. Nire lehenengoa: Dick Norton, indioena. Beste bat,
Peter Rice. Beste bat, Bill Barnes, hegazkinlaria. Zortzi-bede-
ratzi urterekin. Eta gero, periodikoa.

Zer periodiko?

La Gaceta del Norte. Gogoratzen dut, esate baterako, Stalin-
gradeko borroka periodikoan irakurri nuela. Baita, oso ondo,
Normandiako lehorreratzea ere. Urte haietan klandestinitate-
ko sare bat bazegoen gure herrian eta aldizkariak ekartzen zi-
tuzten Bilbotik, kontsulatuetatik. Victory, esate baterako, ame-
rikarrek zabaltzen zuten. Eta En Guardia, ingelesek. Horiek
irakurtzen genituen. Gerra hori bizi izan genuen umezaroan.

Aliatuek irabaziz gero frankismoa eroriko zen esperantza hura,

umeenganaino iristen zen? Jabetzen zineten hainbeste?

Beharbada, ez horrenbeste. Baina, gu, alemanen kontra!
Beti ingelesen alde. Zeanuriko giroan hori zegoen. Ingele-
sen eta amerikarren alde.

Gertaera harrigarri bat ere izan genuen Zeanurin. 1944an
izan zen, ekainaren 19an. Ez geneukan eskolarik, zeren Bil-
boren liberazioa ospatzen zen egun horretan. Gu jolasean
genbiltzala, ikusi genituen zeruan globo arraro batzuk. Txi-
kitxoak ziren. Hasi ginen begira, begira eta geroago eta han-
diago egiten ziren. Badakizu zer ziren?

Zer ziren?

Paraxutista amerikarrak. Bordele bonbardatzen ari zirela,
artilleria alemanak jo zuen hegazkina, etorri zen hona eta,
itsasora jausi baino lehen, salto egin zuten. Komandanteak
Ruben Montiel zeukan izena. Kaliforniakoa zen, eta espai-
nolez egiten zuen. Beste bat, mekanikoa, buzo horiz jantzi-
takoa, baserri batean jausi zen. 

Zuek beraiekin izan zineten?

Eurekin egon ginen! Zeanurin bertan jausi ziren plazatik
hurbil. Gorbeiarantz jausi ziren beste hiru, eta Arratian bes-

te hiru. Amerikarrak zirela jakin genuen. Gure herrian apur
bat burlatiak ziren, eta karlistei esaten zieten, francotarrei:
«Bajatozak! Bajatozak!». Nire aitaren tailerrean mutil gazte
bat zegoen, Zornotzakoa, eta umezaroan Inga-
laterran egonda zegoenez, ingelesez zekien. Be-
ra izan zen lehenengo interpretea. Gero, ko-
mandante horrek erregalatu egin zituen bere ja-
ka narruzkoa, txanoa... Eta interprete egin zuen
aitaren tailerreko mutilari bere pistola eman
zion.

Pistola?

Bai, bai. Zeren artean ez ziren agertu guardia
zibilak herrira. Gero etorri ziren, eta paraxut
guztiak batu zituzten.

Guardia zibilak non zeneuzkaten, Zeanuritik hur-

bilen?

Areatzan. Ez zen ibiltzen guardia zibil askorik gure he-
rrian. Behin bai. Behin zabaldu zen bazebiltzala gerrillariak
Gorbeian; makiak. Orduan Gorbeia guztia inguratu zuten
guardia zibilek eta militarrek. Orduan bai, gogoratzen dut,
gure errotatik hurbil egon zirela kamioi handiak, toldodu-
nak, soldaduz beterik. 

Azkenean izan zen makirik Gorbeian?

Ez dut uste. Makiren bat, beharbada, joan-etorrian zebile-
na. Esaten zuten Asturiastik Frantziara Gorbeian barrena
joan behar zela.

Bizimodu aldaketa

11 urterekin Seminario Txikira joan zinen, Gaztelu-Elexabeitira,

Arteara. Nolatan apaizgai?

Ez dakit noiztik, baina nik erabakita neukan abade egitea.
Baina inork ez zidan sinesten.

Zergatik?

Mutiko okerra nintzen, bihurria. Niri esaten zidaten: «Hi
abade egiten bahaz, ni obispo!». Asmoa baneukan. Zerga-
tik? Beti egon naiz abadeen artean. Ni neu meza-mutila
izan nintzen sei urte nituenetik. Egunero joaten nintzen
meza laguntzen; «meza erasoten», esaten genuen guk. 

Eraso, lagundu adierazteko?

Bai. Egunero joaten nintzen. Sei urte nituenetik, hamar ur-
tera arte. Horregatik, hartu-eman handia neukan abadeekin.
Eliztxoria nintzen, hor bizi ginen, bai elizkizunetan, bai kan-
paia jotzen, dorrera igotzen, bajatzen... pozik. Bihurrikeriak
egiteko asmotan beti: ardoa edan abadeari, tranparen bat
egin, atabakatik diruren bat atera...

Zure bizimodua erabat aldatu zen, 11 urterekin.

Etxetik urruntzea gogorra izan zen. Negar ere bai. Lehe-
nengo egunak neure aitaren lehengusu baten etxean igaro
nituen, Arteako Seminarioaren aurrean. Triste samarrak
izan ziren. Aldaketa handia. Libertatean bizitzetik zerrende-
tan ibili behar izatera. Hirunaka joan behar paseoak egiten,
eskola neurtuak, kaperara goizean eta arratsaldean... Gogo-
rra zen, baina niretzat ez zen izan trauma bat. Horrela har-
tzen genuen. Abade egiteko seminariora joan behar bazen,
joan egiten ginen. Aldaketa eduki genuen jantzian ere: sota-
narekin ibiltzen ginen elizkizunetarako, ez eskoletarako.
Etxera ere, beltzez jantzita joaten ginen. 11 urterekin!

Sotanarekin etxera?

Ez. Arropa beltzez. Jertse beltzak, praka beltzak... Amak
tindatu egiten zituen. Seminario Txikiko aldi guztia beltzez
jantzita egin dut. 

Asteburuetan edo jai egunen batzuetan Zeanurira joaten zinen?

Ez, ez. Seminarioan San Migeletan sartzen ginen, eta Ga-
bonetan irten. Bitartean, Kontzepzio Egunean Seminariora-

ko eskean irteten ginen. Baina hiru hilabete, barruan. Gero,
Erregeen ostean sartzen ginen, eta barruan egoten ginen
ekainera arte; San Joanetan udaldiko oporrak, hiru hilabete.

Etxera bisitarik egin gabe?

Urte barruan etxekoak joaten ziren gu ikustera, baina ez
gu etxekoak ikustera. Orduko denborak oso eskasak ziren
janari aldetik. Orduan etxekoek eroaten zituzten ogia eta
arrautza batzuk, edo lukainkaren bat. Horrekin konpentsa-
tzen zen barruko gabezia. Denbora txarrak izan ziren: 1945,
1946, 1947... Janarien errazionamendua zegoen herrian.
Errazionamendu txartela eroan behar genuen Seminariora. 

Zeanurin baino gehiago nabaritu zenuen janari eskasiarena Se-

minarioan?

Bai. Zeanurin, gure osabaren errotan ogia geneukan zen-
bat gura, eta eztia, sagarrak, gaztainak... geneuzkan. Han ez
zegoen goserik. Baina Seminarioan... kalitate aldetik batez
ere. Baba zabala jaten genuen, pure eginda. Eta baba zabal
zikuak koko asko zeukan. Kokoz beterikoa jaten genuen.

Kokoz beteak?

Harrak. Harrez beterik.

Dena gazteleraz egiten zenuten Seminario Txikian?

Dena! Ezertxo ere ez euskaraz. Eta gero kon-
turatu naiz: sei irakasle geneuzkan Arteako Se-
minario Txikian, eta seitik lauk euskaraz zeki-
ten. Eta bat euskal idazlea! Don Manuel Eston-
ba, irundarra. Beste bat, Zarauzkoa, Jose Maria
Iruretagoiena; nire aita espirituala izan zen, oso
gizon ona. Beste bat, Don Santiago Duo, Mun-
dakakoa, euskaldun peto-petoa. Beste bat, Don
Francisco Garmendia, donostiarra. Arabarrak
bi zeuden, eta haiek ez zekiten. Don Andres
Ibañez, Murgiakoa, eta Don Isidro Larrauri, erretore zena,
Gasteizkoa. Guri sekula inork ez zigun esan ezta «agur» ere. 

Umeen artean, nola egiten zenuten?

Erdaraz. Aldaketa handia izan zen hori ere niretzat.

Zeanuriko lagunik ez zenuen?

Ez, bakarrik joan nintzen urte hartan. Nire herriko bat ba-
neukan, ni baino urtebete edo bi urte nagusiagoa. 

Euskal kontzientzia esnatzen

Hiru urte egin zenituen Artean, eta handik Gasteizera, Semina-

rio Nagusira.

Gasteizko Seminarioan lehenengo bi urte egin nituen,
Humanitateak amaitzeko. Gero hiru urte Filosofia ikasten
eta beste hiru urte Teologia. Gero urtebete Derioko Semina-
rio berrian. Gasteizen zortzi urte egin nituen. Hura da nire
Seminarioa.

Aldaketa handia izan zen Arteatik Gasteizera joatea ere?

Arteako barnetegian ere bizimodu latza izan arren, fami-
lian bezala bizi ginen. Irakasleak samurrak ziren, oso samu-
rrak. Hurbil zeuden. Gurekin bizi ziren, eta horrek familia
kutsua ematen zion bizimodu horri, nahiz eta bizitza bera la-
tza izan ume batentzat. Gaur egun ez legoke inor hori jasan-
go lukeenik. Baina Gasteizera joan ginenean, aldatu egin zen
bizitza. Etxea ikaragarria zen, handia. Goian teologoak zeu-
den, gu baino zortzi-bederatzi urte zaharragoak, gizon eginak.
Gero, filosofoak, gazteagoak baina gu baino zaharragoak. Eta
gero gu, gaztetxoenak. Etxe handia! Seiehun eta gehiago ikas-
le. Irakasleak ere kanpotik etortzen ziren. Kanpoan bizi zi-
ren. Sentitzen genuen baita: hau serio doa, hau beste gauza
bat da. Ikasketak ere trinkoak eta gogo-bizitza sakonagoa.

Gasteizen ere den-dena gazteleraz zen? 

Gaztelera hutsez. Han agerian ez zegoen ezer euskaraz.
Azken egunean bakarrik egiten zen euskara, etxera joan au-

rretik denok elkartzen ginen kaperan, eta bihotzez eta go-
goz abesten genuen Agur, Jesusen ama.

Urte osoan euskaraz ez zenuten besterik abesten?

Koruan abesten ziren euskal kanta batzuk, kontzertuak-eta
ematen zirenean. Bestela, ezer ez. Baina bagenekien euskal-
dunak ginela!

Nola eusten zenioten kontzientzia horri, hain giro erdaldunean

bizi izanda? Etxera joandakoan, Zeanurin?

Ez, bertan, Seminarioan bertan. Lagunak bagenituen eus-
karaz egiteko. Han ere klandestinitate antzekoa bazegoen.
Esate baterako, nik han irakurri dut Jose Antonio Agirreren
De Guernica a Nueva York pasando por Berlín. 

Nola heltzen ziren halako argitalpenak zure eskura?

Ez dakit. Irakurri nuen baita ere La Nación Vasca, Engra-
cio Aranzadirena. Eta ez bakarrik hori. Konturatu ginen ira-
kasleen artean bazegoela joera bat, ofiziala ez zena. Esate
baterako, Rodriguez de Yurre irakaslearen klaseetan kritika
handia egiten zitzaion totalitarismoari eta sindikalismo ber-
tikalari. Ez zuen sekula Euskadi aipatu, baina nazio kon-
tzeptuaz eta estatu kontzeptuaz argi jarduten zuen. Behin,
Jesus Gaztañaga lagun gipuzkoarra —gero idazle izandakoa,
hil zen gizarajoa— joan zela irakasleagana eta, nazio kon-
tzeptua eta abar irakasten jardun zuenez, esan zion, La Na-
ción Vasca liburua erakusten zion bitartean: «¿Esto se puede
leer?». Eta Rodriguez de Yurre irakasleak erantzun zion:
«Bueno, es una opinión». Ez zuen salatu. Gero jakin dut ira-
kasle hau bestaldera joaten zela Barandiaran ikusten! Orain
jakin dut, Barandiaranen egunkaria irakurrita. 

Irakasle hura salbuespena zen, edo gehiago ere baziren? 

Gehiago. Bazen irakasle bat, oso gizon fina; ez zen aber-
tzalea, baina guri euskaldunoi, filosofiako kurtsoetan geun-
dela, Egan aldizkaria eskuratzen zigun. 1951n edo 1952an.

Egan-ek jada euskarazko olerkiak argitaratzen zituen. Eus-
karaz irakurri genituen lehen testuak izango ziren. Gerora,
Lizardi ere irakurri genuen. Niretzat zailagoa zen gipuzke-
raz irakurtzea. Hamasei-hamazazpi urte izango nituen. Go-
goratzen ditut Xabiertxoren heriotza eta Oia. Olerki ede-
rrak. Horiek ia buruz ikasi genituen. Gure eskuetan egon
zen beste liburu bat oso interesgarria: Orixeren Urte guziko
Meza-Bezperak, 1950ean Frantzian inprimatu zena.

Irakasleen eskutik jaso zenuten?

Ez, ez. Euskaldunon artean zabaldu zen eta gutariko ba-
tzuek erosi egin genuen. Zu joaten bazinen mezatara liburu
horrekin, inork ez zizun esaten ezer. 

Elizbarrutiaren zatiketa

Ikasketen azken urtea Derion egin zenuen. Zergatik? 

1949-50ean banandu egin zen Gasteizko Elizbarrutia. Or-
dura arte Elizbarrutia bakarra zen, eta barruan zeuden Ara-
ba, Gipuzkoa eta Bizkaia. Hirurok bat egiten genuen. Semi-
nario bakarra zegoen. Eta 1950ean erabaki zen zatitzea: Gi-
puzkoak bere gotzaina eta bere seminarioa, Bizkaiak ere be-

re gotzaina eta bere seminarioa, eta Arabak ere
berdin. Denok dakigu erabaki politikoa izan ze-
la. Eta erabaki horri buruz jokabide bi zeuden
gure artean. Konturatu nintzen batzuk ez gine-
la zatiketa horren aldeko, eta beste batzuk, bai.
Eta gehienbatean suertatzen zen zatiketa horren
aldeko ez ginenak abertzaleagoak ginela.

Zatiketaren aurretik Gipuzkoak eta Bizkaiak ez

zeukaten euren gotzainik, ezta seminariorik ere?

Ez, ez zeukaten. Gasteizen elkartzen ginen
Hego Euskal Herriko apaizgai guztiak, Nafa-
rroakoak izan ezik. Irakasleak ere, gipuzkoa-
rrak, bizkaitarrak eta arabarrak ziren. Denok

elkartzen ginen bertan. Eta, jakina, hartu-eman handia sor-
tzen zen. Nik gipuzkoar asko izan ditut kideko eta lagun.
Gaur egun hartu-eman hori ez dago.

Zatiketa horren ondorioz sortu zen, beraz, Derioko Seminarioa.

Hori da. Derioko eraikin hau, gerra aurrean zoroetxe iza-
teko egindakoa zen. Gu bizkaitarrok ez ginen etorri segi-
tuan. Lehenago gipuzkoarrak joan ziren Donostiara. Gipuz-
koako kideak izan nituen Teologiako lehenengo urtera arte.
Eta arabarrak izan ditut kide Teologiako hirugarren urtera
arte. Hiru urte lehenago joan ziren apaizgai gipuzkoarrak.
Eta gu Deriora etorri ginen 1956an. Oraindino amaitu barik
zegoen eraikin hau.

Gasteiztik Deriora etorri zinenean, nabarmentzeko moduko al-

daketarik izan zen?

Lehenengo euskarazko ikasketak Derion izan genituen.
[Paulo] Zamarriparen liburu batetik. Irakasgaiaren izenbu-
rua zen: lingua vasconum. Irakaslea Don Fernando Arzua-
ga. Jaiotzez euskaldunak ginenak eta «agur» ere esaten ez
zekitenak, denok batera. Guretzat ez zen ezer. Broma bat.
Egia esan, ordurako irakurtzen genuen euskara. Orixerena
irakurrita neukan eta Biblia ere atera zen euskaraz. Ama-
bost egun Urgainen ere, Jose Antonio Loidirena, irakurri
nuen; ez dakit ikasle nintzela, ala apaiz berri nintzela. Eta
beste gauza bat esango dizut: gu Derion azken urteko ikas-
le ginela, Jakin aldizkaria hartu genuen Arantzazutik. Lehe-
nengoko zenbakia. Gordeta daukat. 

Gogoan duzu nondik nora iritsi zen?

Uste dut Larrañaga izeneko ikaskide batek ekarri zuela.
Harritu egin ginen, zeren han saio filosofikoak ateratzen zi-
ren, euskaraz. Geroago etorri ziren beste aldizkari antzekoak,
Arnas, sakramentinoek ateratzen zutena, Laiaketan, pasio-
tarrek...

Jakin-en aurreneko zenbakiaren ondoren, hurrengoak ere jaso

zenituzten?

Ez dakit harpidedun egin nintzen, ala trukean jasotzen
genituen. Jakin-en lehenengo aleak gero Euskal Biblioteka-
ra eraman ditut.

Langile gazteekin

Derion ikasketak bukatu eta, jarraian, 23 urterekin, apaiz.

Lehenengo Laukarizen, Mungia ondoan, egon nintzen pa-
rroko, 23 urterekin. Eta aldi berean Derioko Seminario Txi-
kiko irakasle izendatu ninduten. Hiru hilabete eskas eman
nituen Laukarizen. Urrian Bilbora bidali ninduten, aldiri
batera, Zabala auzora, San Rafael parrokiara. Hori izan zen,
nire bizitzan, aldaketarik handiena.

Zergatik?

Ni ez naiz hiriko semea, herri txikikoa naiz. Eta hiri batean
sartzea, hiri deprimitu batean, niretzako beste mundu bate-
ra aldatzea izan zen. Prostituzioz beterik zegoen kalea. De-
nak langileak ziren, jende ona. Baina ni Amistad kalean bi-
zi izan nintzen, euskaldun familia batean. Euskaraz egiten
genuen etxean, euskaltzaleak ziren. Urtebete bakarrik egon
nintzen Bilbon.

Ondo egokitu zinen, ala oso zaila egin zitzaizun?

Ni gehien harritzen ninduena hauxe zen: nik 24 urte, eta
niretzako jende zaharra zena aholku eske etortzen zitzaidan.
Aholkuak bizitzako edozein gauzaz! Han hasi nintzen bide
berri bat ikasten, gero erabili dudana neure bizitzan. Hasi
nintzen langile gazteekin lan egiten, JOC deritzon Juventud
Obrera Católica-n. Ez ziren denak eliztarrak, baina bai bo-
rondate onekoak. 

Zer zen JOC?

Juventud Obrera Católica, Joseph Cardijn zeritzon apaiz
batek Belgikan sortutako mugimendua zen, Ekintza Katoli-
koaren barruan, langile gazteekin lan egiteko. Ekintza hone-

tan lehentasunak aldatu egin ziren, metodologia aldetik.
Ekintzari berari ematen zitzaion lehentasuna. Ez zen lehe-
nengo predikua egitea eta gero ekintza. Ez. Egin dezagun
ekintza bat eta azter dezagun ekintza hori, ea zer eragin izan
duen. Esate batera, joan gara gaixo batzuei laguntzen, edo
antolatu dugu auzoan jai bat; aztertu ea zer alderdi on dauz-
kan, zer alderdi txar dauzkan... Egin duguna epaitu Ebanje-
lioak emandako argitan. Ez joan aurretiaz dotrina batekin;
joan lagunduz jendeari eta egindakoa aztertu kristau beza-
la. Ez egin zeuk, burua ateratzeko, baizik eta eginarazi bes-
teei, partaide izan daitezen.

Zer lan egiten zenuten langile gazteekin?

Ez genuen egiten gauza handirik: gaixorik zeudenak ikus-
tera joan, lantegiko arazo txikiren bat konpondu... Baina
egin ahala, jendea hezi egiten zen, pentsaeran, justiziaren
alde. Txarto zegoena zuzendu egin behar zen. Hori zen
gehienbat. Taldetxo bat sortu nuen, bost edo sei lagunekin.
Han urtebete baino ez nuen egin.

Egonaldi luzeagoak egin zenituen gero Zamudion eta Durangon...

Aurretik, Comillasera bidali ninduten, baina han ez nin-
tzen egon hil pare bat baino. Filosofia ikasten joan nintzen.
Baina ez nintzen ondo konpondu. 

Zer gertatu zen?

Ni apaiz gaztea nintzen, eta hartzen nituen gutunak jesui-
ta arduradunek zabaldu egiten zituzten. Esan nion ardura-
dunari: «Niri inork ez dizkit zabaltzen gutunak». Beste
behin eskatu genuen nik eta beste batek herriko zinera joa-
teko baimena, eta ukatu egin ziguten. Errebelde ginela sus-
matu zuten.

Zeu etorri zinen ala bidali egin zintuzten?

Bidali. Orduan etorri nintzen Zamudiora. Zamudiokoa
joan zen Comillasera, nire ordez. Bost urte egon nintzen
Zamudion. Nire apaiz urterik onenak. 

Herri Gaztediren sortzaile

Zamudion bost eta Durangon hiru. Bi herri horietan jarraitu ze-

nuen Bilbon gazteekin hasitako lanarekin?

Beste era batera. Seminarioko irakasle bat, Jose Maria La-
rrea, gazteen Acción Católica-ko omonierra zen Elizbarruti
osoan, eta berak esan zidan: «Zergatik ez duzue sortzen
Ekintza Katolikoa baserritarren artean, gazte herritarren ar-
tean?». Orduan hasi ginen harremanean Don Valentin Za-
mora Gipuzkoako apaiz batekin, zeren Gipuzkoan bazegoen
Baserri Gaztedi, Ekintza Katolikoaren barruan. Lan hone-
tan beste batzuk lehenago hasi ziren Markina aldean, baina
Baserri Gaztedi Bizkai osorako geuk ekarri genuen.

Zamudion zeundela?

Bai, Bizkai osorako Baserri Gaztediren omonier edo kon-
tsiliario izendatu ninduten, 1960an. Baserri Gaztedi izena
Bizkaian aldatu egin zen, eta Herri Gaztedi jarri genion.

Zer egiten zuen Herri Gaztedik?

Lehen aitatu dizudan metodoa: ekintza. Esate
baterako, egin dezagun ekintza bat herriko jaiak
antolatzeko; ekarriko ditugu txistulariak, ber-
tsolariak, pilotariak... Gertatzen genuen jaia, eta
gero aztertu egiten genuen. Zeintzuk izan dira
alderdi onak? Jende askok hartu du parte. Eta
alderdi txarrak? Jendeak ardoa lar edan du, edo
batzuek ez dute parterik hartu. Hiru pauso: iku-
si, aztertu eta ekin. Ikusi zer egin behar dugun,
aztertu nola egin, eta ekin. Ez zen ateratzen gaz-
tea bere gazte-mundutik. Herri Gaztediren ekin-
tzetan ez zen sartu helburu bezala euskara ira-
kastea, baina Herri Gaztedin euskara hartu ge-

nuen hizkuntza bezala, gure azterketak egiteko, gure ekin-
tzak antolatzeko eta Ekintzaile izeneko buletin txiki bat ere
argitaratzen hasi ginen.

Buletina euskaraz?

Bai. Apaizek ez zuten idazten bertan. Jende gazteak idaz-
ten zuen. Horixe zen metodoa: beste batzuek egitea, beste
batzuei eragitea. 

Euskaraz idazteko gai zineten? Esan daiteke euskaraz alfabeta-

tuta zeundetela?

Zertxobait. Aztertuta geneukan, esate baterako, Joseba In-
txaustiren Euskal-aditza. Bagenekien apur bat. Hutsuneak
ere badaude, orain irakurtzen dudanean, baina ez zegoen
txarto. Gainera, guk euskaraz pentsatzen genuen! Hori zen
abantailarik handiena. Norberak oldozten eta pentsatzen
duenean euskaraz, ez da horren zaila, nahiz eta ortografia
aldetik edo ebakera aldetik eragozpen batzuk izan.

Erregimen frankistarekin inoiz arazorik izan zuen Herri Gaztedik?

Hasieran ez zen egon arazorik. Baina denborarekin, ara-
zoa sortu zen. Esate baterako, Gatikan. Herririk herri ekin-
tza txikitxo batzuk egiten genituen eta, urteko lanaldia amai-
tzen zenean, batzar handi bat egiten genuen herri batean.
Lehenengo urtean Abadiñon egin genuen, eta han elkartu
ziren bai Durangaldekoak, bai Mungialdekoak, bai Arratial-
dekoak... Ondo joan zen. Bigarren urtean nahi genuen era-
tu gauza bera Gatikan. Alkatearen baimena behar zen, Aba-
diñon bezala, baina Gatikako alkateak esan zigun goberna-
dorearen baimena behar zela. Orduan, gobernadoreak esan
zuen: «Bai, baina Espainiako banderarekin egin behar du-
zue jaia».

Espainiako bandera, non?

Jaiaren erdian. Kontzentrazioa egin behar genuen, eta er-
dian behar zen Espainiako bandera. Ez genuen egin jairik,
ezta kontzentraziorik ere. Zalantzak bazetozen: «Hauek ez
dute nahi Espainiako banderarik, hauek separatistak di-
ra...». Guk normalean egiten genituen ekintzak txikiak zi-
ren, ez zeukaten ez inportantziarik ez eraginik gizartean;

baina ekintza zabalagoak antolatzen zirenean, kontzientzia
bat sortzen zen gazteen artean.

Bizkaia guztian ibili nintzen Herri Gaztediren taldeak sor-
tzen apaizen bidez, metodologiari buruz ikastaroak era-
tzen... Asko ibili nintzen Bizkaian zehar; Karrantzatik hasi
eta Markinara bitartean.

Nola ibiltzen zinen, kotxez?

Ez, motoz. Gipuzkoara ere askotan joan nintzen, hango
Herri Gaztedikoengana; hango kontsiliario nagusia Valen-
tin Zamora zen. Madrilen ere egon zen geroago Espainia
guztirako kontsiliario. Iparraldera ere joan nintzen, inoiz.
[Piarres] Xarritonekin edo [Jean] Hiriart-Urrutirekin egote-
ra. Haiek ere hango Herri Gaztediko kontsiliarioak ziren,
Jeunesse Catolique edo antzeko izen batekin. Nafarroara ere
joan izan nintzen, baina ez dut orain gogoratzen norekin
egotera. Alemaniara ere joan ginen Valentin Zamora eta
biok Europako batzar orokor batera, astebete, Bochum-era,
Holanda ondoan. Zeren gazteen Ekintza Katoliko hau Euro-
pako hainbat estatutan zegoen eratuta.

Garai hartan Euskal Herria ezagutu nuen, euskal gazteria
ere bai... Hamarkada horretan egin ginen, gehienbat, gizon.
Kontzientzia berri bat orduan hartu genuen. Aldi hartan
gazteria eliz gazteria zen, baina aldaketa sortzen ari zen gi-
zartean. Aldaketa handi bat.

Aldaketa handi bat zetorrela orain diozu, baina orduan ere su-

matzen zenuten?

Orduan ere sumatzen genuen. Gogoratzen naiz liburu bat
irakurri nuela, urte hartan frantsesez idatzitakoa: La crise
religieuse des temps nouveaux. André Desqueyrat zen ho-
rren egilea. Berak Frantziako gizartea aztertzen zuen, baina
hemen ere hasita zeuden horrelako fenomeno batzuk gure
artean. Ez dut uste aldaketa handiagorik izan denik gure gi-
zartean, 60ko hamarkadakoa baino. Aldaketa ikaragarria
izan zen gizartean. Eliza aldetik ere bai, kontzilioagatik.

Nola definituko zenuke aldaketa hori? Zer gertatu zen?

Lehenengo eta behin, Europako turismoa hasi zen hona
etortzen. Bigarren, garraioak aldatu egin ziren, motoak eta
kotxeak ugaritu egin ziren. Horrek eragina ekarri zuen ohi-
turetan ere. Esaterako: Bermeo gainean herritxo bat dago:
Mañu. Bermeotik bost kilometrora, eta Mungiatik zazpi ki-
lometrora. 60ko hamarkadara arte, gazteria bertan egoten
zen. Ez zegoen beste irtenbiderik. Bertan ematen zuen igan-
de arratsaldea, bertan gelditzen zen dantzan, eta bertan egi-
ten zuen jolas. Baina 1961 inguruan, hiru edo lau gaztek mo-
toa erosi zuten. Eta lau mototan bidaia bi edo hiru egiten ba-
dira, hamar edo hamabi gazte aldendu egiten
dira gune horretatik. Hustu egiten da herria.
Gizarte txikitxoak, guneak, apurtu egin ziren.
Herrietako arratsaldeko dantza egiteko biderik
ez zegoen jada, jendea herri handiagoetara joa-
ten zelako. Hori ez zen ordura arte sekula gerta-
tu. Horrekin batera, jendea lanbide berriak har-
tzen hasi zen. Eta, horretarako, ugaritu egin zi-
ren institutuak, lanbide eskolak. Ordura arte
herriko eskolak, gehien jota, 14 urtera arte iza-
ten ziren. Aldaketa hori bizi izan genuen 60ko
hamarkadan. Oraindino krisi politikoa sortu
aurretik, sortzear zegoela.

Herri Gaztedi ere desegin egin zen. Nolatan?

Ekintza eratu bati eustea oso zaila zen askatasun barik.
Gainera, gure arteko batzuk 18 urterekin hasi ziren gurekin,
baina 22-24 urtera heldu ziren... Ekintzaile batek gizartearen
ardura hartu behar du, eta ardura bideratzeko gizarteari da-
gozkion eginbehar batzuk egin, esate baterako udaletxetik.
Zer bide zegoen horretarako? Zinegotzi aurkeztea. Gure ar-
tean sortu dira zinegotziak, baita gero alkate izan direnetako
batzuk ere: Lekeition, Zeanurin, Igorren, Mungian... Horiek
guztiak Herri Gaztedikoak izan ziren. Herri Gaztedin krisia
sortu zen, eta 1967-68an erori egin zen. Metodo hark ez zeu-

kan irtenbiderik. Jendeak gero eta konpromiso gehiago har-
tzen zuen, eta itzarkunde bat zegoen politika aldetik. Ni, kri-
sia sortu zenean, Durangon nengoen, eta erabakita neukan
kanpora joatea. Lovainara joan nintzen 1967an.

Herri Gaztediren arduradun nagusia izan zinen hasieratik Lovai-

nara joan zinen arte?

Ez. 1960an egin ninduten kontsiliario edo omonier, eta
1964an kendu egin ninduten. Gero 1966an jarri ninduten
berriro, eta 1967an kendu.

Nork jarri eta kentzen zuen?

Gotzainak. Don Pablo Gurpide zen orduan Bilboko go-
tzaina.

Jarri eta kentze horiek zer ziren, desadostasunen eta konfiantza

faltaren ondorio?

Bigarrena, konfiantza faltagatik: uste zuten gu matxino za-
leak ginela, matxinadak egiten genituela... Tartean beste ara-
zo asko sortu ziren. Jada ez neukan bide horretan behar egi-
teko gogorik, aspertuta nengoen eta Lovainara joan nintzen.

Urte horietan guztietan, aldi berean, irakasle izan zinen Derioko

Seminario Txikian. Zer irakasten zenuen?

1957an hasi eta 1964ra arte jardun nuen irakasle. Ikasgai
arruntak ematen nituen: latina, matematikak, zientziak...
Baina garai hartan nire ardurarik handiena parrokia bera
izan zen eta, gero, Herri Gaztedi. 

Urte trinkoa Lovainan

Zergatik joan zinen Lovainara?

Gehienbat ez nuelako aurkitzen irtenbiderik egoera har-
tan. Beste hitz batzuekin, eskapada egin nuen! [barrez]. Or-
durako banuen atsedena hartzeko gogoa ere, nire pentsae-
rak berriztatzeko...

Zer ikastera?

Teologia. Esperientzia oso interesgarria izan zen Lovaina-
koa. Han ikusi nuen teologia bera ere aldatzen hasi zela. Ira-
kasle onak izan nituen han: Roger Aubert, historia ematen;
Gustav Thils, eklesiologian; Gerard Philips, dogmatikan;
Cornelius Jansen, moral gaietan eta beste batzuk. Teologia
bera ere irekiagoa zen, ekumenismoa sartzen zen Charles
Moeller-en ikas saioetan. Gainera, bertako eztabaida lin-
guistikoa bizi izan genuen; ni, batez ere, flandriarrekin ibil-
tzen bainintzen.

Zer eratako eztabaida linguistikoa?

Lovaina flandriarren lurraldean dago, baina Unibertsita-
tean frantsesez egiten zen gehienbat. Protesta ikaragarriak
sortu ziren: Lovaina flandriarra dela, eta ez waloniarra. Eta
urte gutxira banandu egin zen Lovainako Unibertsitate Ka-
tolikoa: flandriarrentzako gelditu zen Leuven zaharra eta
Lovaina La Nouvelle ekarri zuten 40 kilometro hegoaldera-
go; beste Lovaina bat, frantsesez.

Zu han egon zinenean frantsesez bakarrik ziren eskolak?

Denetarik egiten zen. Bai latinez, bai frantsesez eta, zer-
txobait, Jansenek esate baterako, flandrieraz. Nederlande-
raz, hobeto esanda. Ikusi egin nuen kontzientzia bizi bat ze-
goela hizkuntzaren aldetik, Europako lurralde honetan.

Euskaldun gehiago ere izango zen garai hartan Lovainan.

Nire denboran han egon ziren Jose Mari Agirre, Txato,
orain hil berri dena; Gorka Agirre, EAJko EBBn egon zena,
hau ere hil berria; Joxe Mari Mujika, orain Arrasaten dabi-
lena, eta beste asko. Euskadiko futbol ekipoa ere bazegoen.
Nik ez nuen jokatzen. Behin Kongo belgikarrari 5-0 irabazi
zioten! Lovainan ezagutu nuen Txillardegi ere. Haren etxean
egon ginen. Ni Saint Esprit collège-an bizi nintzen, eta Txi-
llardegi guri euskarazko klaseak ematen etortzen zen gure
etxera. Elsa Schelen idazten ari zen. Orduan ez nekien zer

izenburu zuen, baina banekien nobela hori idazten ari zela,
guri zati batzuk irakurri zizkigun eta, klaseetan. Waterloon
bizi zen. Urte trinkoa izan zen Lovainakoa. 

Frankismoaren kontrako borroka politikoan ari ziren batzuk eza-

gutu zenituen, beraz, Lovainan. Giro politiko hark ez zintuen

erakarri?

Ez. Maiatzean, 1968an, Parisera etorri egin ginen Lovai-
natik, ea zer giro zegoen. Egun pare bat egon ginen Parisen.
Ikusten zen halako aparteko arnasa bat zegoela, matxinada
giro bat. Gogoratzen dut De Gaulle entzun nuela irratiz.
Ministro Kontseilutik atera zen eta esan zuen: «La récréa-
tion est fini». Niretzako Lovainak ez du izan eragin handi-
rik, baina kontzientzia berri bat beti hartzen duzu. Urtebe-
te baino ez nuen egin, zeren eta berriro deitu zidaten Derio-
ko Seminariora etortzeko.

Hara ikastera joan zinena bukatu gabe itzuli zinen?

Bai. Eskabide bat zegoen hemen, larrialdi handiagoa zu-
ten Derioko Seminarioan. 

Deriora krisiaren erdira

Zer eratako larrialdia?

Seminarioa apurtzear zegoen. Maiatzean sortu zena Fran-
tzian estudianteen artean, Seminarioan bertan ari zen sor-
tzen: «Hemen ikasten dugunak ez du ezertarako balio», «guk
behar dugu jendearekin hartu-emanean egon», «guk langile-
riarekin egon behar dugu», «guk euskal herrietara joan be-
har dugu»... 

Seminario Nagusiko ikasleen eskaerak ziren horiek?

Ordura arte dena ematen zen Seminario barruan, baina
esparru hau estu gelditzen zen. Seminariotik jende asko ate-
ra zen, bide berriak eskatzen zituzten... Eta, ez dakit aurre-

ra zaleak ei ginelako edo, ekarri gintuzten gu: Mikel Saez de
Cabezon eta ni, Seminario Nagusira. 

Joera berrikoekin hurbilago zeundetelako?

Beharbada, bai. 

Eta zer topatu zenuen Derion?

Nahaste ikaragarria. Etorri eta berehala, apaizek, gure la-
gunek, batzuk Herri Gaztedin eta JOCen kontsiliario izan-
dakoak, okupatu egin zuten Seminarioa. 60 apaizek Derio-
ko Seminarioa okupatu egin zuten. 

Zer aldarrikapenekin?

Sartu ziren bertan, eta hemen ez zegoen bizi-
tza normala egiterik. Protesta bat zen, gehien-
batean, isunak jarri zizkietelako apaizei, gotzai-
nak ez zirelako irten euren alde. Berehalako
erantzun bat eskatzen zioten gotzainari. Lehe-
nago ere okupatu zituzten Bilbon Gotzainde-
giko bulegoak, baina ekintza handiagoa egin
zuten Derioko Seminariora sartu zirenean.

Kutsu politiko handiko ekintza izan zen okupazio

hura, frankismoaren aurkakoa eta Elizako hierar-

kiaren jarreraren aurkakoa. Zer iritzi zenuen garai

hartan protesta haiei buruz?

Garai hartan ez nuen iritzi argirik. Eskabideak legezkoak
izango ziren, baina okupazio-ekintza bera ez nuen ikusten
bidezko. Inoren ardurapean zegoen eliz erakunde bat, bai-
menik gabe eta bat-batean desorekatzea, ez zen bide egokia
gauza onik ateratzeko.

Tartean ziren Gogor taldekoak, ezta? Julen Kalzada, Alberto Ga-

bika, Xabier Amuriza, Josu Naberan eta abar.

Eta beste batzuk. Zaharragoak ere bai. 

Zer moduz konpondu zinen gatazka horren erdian?

Ez ondo. Benetan larri egon nintzen. Orduan proposatu
nuen okupazioa bera aztertzea, guk erabilitako metodolo-
giaz: ikusi, epaitu, egin. Baina egoera nahastu egin zen.
Gurpide gotzaina gaixorik zegoen oheratuta, minbizi handi
batekin; gainera, berak zigortu egin zituen apaizak: suspen-
sio a divinis! Hau da, ez daukazue hemendik aurrera esku-
biderik ez meza emateko, ez predikuak egiteko... Bizkaiko
Elizan egon den krisirik handiena orduan izan zen. Urria-
ren azken egunetatik azarora arte izan zen, 1968an.

Nola bideratu zen krisia?

Lehenengo eta behin gotzaina bera hil egin zelako, minbi-
ziaz. Eta, gero, Don Jose Maria Zirarda administradore izen-
datu zutelako. Zirarda gotzaina zen Santanderren, eta hemen-
go administradore izendatu zuten, hango ardura utzi gabe. 

Zirardak joera irekiagoa zuen, ezta?

Jakina. Hark ireki zituen ateak eta leihoak. Jaso egin zi-
tuen apaizen zigor guztiak; izendatu zuen Derioko Semina-
riorako erretore berria, Mikel Saez de Cabezon, ni lagun-
tzaile nintzela; eta eratu zuen beste era batera Seminarioko
diziplina. Barnetegian bizitzeko baldintza kendu zuen, eta
seminaristak kanpora atera ziren, etxebizitzetan bizitzen ja-
rri ziren, taldeetan. Gauzak baretu egin ziren.

Hurrengo urtean ekintza gogorragoa egin zuten, gose greba so-

natuarekin, Gogor taldeko bostek, lehen aipatuko laurek eta Ni-

kola Telleriak. Eta kartzelan bukatu zuten, zigor gogorrekin. No-

la bizi izan zenituen gertaera haiek?

Zuk nola uste duzu? Kezkaz eta arduraz! Politika eta go-
bernatze aldetik irtenbide gaitzeko egoera bizi izan genuen
frankismoaren azken urteetan. Egoera larri horren ezauga-
rriak ziren zuk aipatutako apaizen gose greba, agintariek
ezarritako isunak apaiz askori egindako prediku edo pro-
testengatik, eta, batez ere, apaizentzako ireki zen Zamorako
espetxe berezia.

Ikastaroaren hastapenak

Lovainatik Deriora itzuli zinenerako, euskaraz ezer egiten zen

Seminarioan?

Seminario Nagusian Karmelo Etxenagusiaren borondatez
eta eraginez hasi ziren euskarazko eskolak. Euskaldunei
ikasketa batzuk ematea bultzatu zuen. Hor ikasle izan zi-
tuen, esate baterako, Mikel Zarate, Xabier Amuriza, Lontzo
Zugazaga... Gogoan dut garai hartan [Aldous] Huxleyren
Un mundo feliz irakurri nuela, eta Amurizari esan niola ea
euskaratuko zuen. Eta euskaratu egin zuen. Aurrelariak zi-
ren, ausartak. Nire ustez gehiegi! [barrez]. Baina zintzoak.
Etxenagusiaren eskutik euskaraz ikasitakoak dira; 1960-61
inguruan hasi zen euskara irakasten. Bera etorri berri zegoen
Comillastik lizentzia eginda. Zuzenbide Kanonikoa irakas-
ten zuen hemen Derion, eta aldi berean, euskara eskolak ere
ematen zituen.

Alfabetatze klaseak ziren?

Alfabetatze bidean, baina alfabetatze hutsa baino gehiago
zen. Etxenagusiak beti eman zien lehentasuna idazleei, lite-
raturari. Beraren eskutik zaletu egin zirela bere ikasle ba-
tzuk euskararekin uste dut. Seminario Txikian ere hasita
zeuden euskarazko eskolak.

Nor hasi zen?

Jose Mari Ituarte, ondarroarra, hasi zela uste dut Xabier-
txo metodoaz. Euskaldun zirenei ematen zitzaien eskola. Eta
gero, Mikel Zarate. Seminario Txikian 1963-64 ikasturtean
hasi ziren euskarazko eskolak. 

Udako Euskal Ikastaroa nondik nora sortu zen?

Ni Seminario Nagusira etorri nintzen 1968ko urrian,
1969an ez zen eman udako ikastarorik, 1970ean egin genuen
lehen ikastaroa. Ikastaroa sortzeko arrazoia zera izan zen:
gerraosteko abade euskaldunek ez dute izan aukerarik eus-

karaz alfabetatzeko seminarioan ikasi zuten aldian. Hutsune
hori betetzeko, ikastaro bat eratu genuen astebeterako. Aba-
deentzako zen, bereziki, eta nahi bazuten, baita irakasle zi-
ren mojentzako ere: 22 apaiz eta bi moja etorri ziren; hobe-
to esanda, etorri ginen, nik ere egin bainuen ikastaro hori.

Nortzuk izan ziren irakasle?

Karmelo Etxenagusia eta Mikel Zarate. Zarate orduan
euskal liburu bat idazten ari zen, Bizkaiko idazleei buruz,
eta ikastaro horretan amaitu zuen. Hurrengo urtean atera
zen, Zirarda gotzainak emandako diruaz. Etxenagusiak
eman zituen lehenagoko ikasketa batzuk, oinarrizkoak:
idazketa, deklinabidea eta horrelako arauak. Jendea poza-
rren gelditu zen. Aztertu genuen geure metodologiarekin
aste hori, eta esan genuen: datorren urtean berriro! Eta, as-
tebete gutxi zela eta, bi astekoa egingo genuela. Bi asterako
egin genuen hurrengo urtean, berriro Etxenagusia eta Zara-
te irakasle zirela. Uste dut bigarren urtean Lontzo Zugazaga
ere sartu zela laguntzaile edo irakasle.

Bi maila jarri ziren bigarren urtean: lehenengo maila eta
bigarrena. Metodoa seminariotik sortutakoa zen. Lehenta-
suna ematen genien idazleei, irakurketari. Ikastaroa euskal-
dunentzat egin genuen, zekitenentzat, ez euskara ikasi nahi
zutenentzat. Metodologia horretara zegoen bideratua: idatz
ezazu zeuk pentsatzen duzun moduan, idatzi beldur barik,
eta zuk idatzi duzunaren azterketa egin ondoren, ikusiko
dugu zer zuzenketa egin behar den. Zuzenketak egiteko
hartuko duzu gramatika. Lehenengo ekintza bera da, eta ge-
ro arauak. Araua bigarren mailakoa da. Bide horretatik,
arrakasta handia izan zen, batez ere lehenengo hamarkadan.

«Dakigunetik ez dakigunera»

Zergatik, zure ustez?

Bizkaiko jende asko beldurrez zegoen euskaraz idazteko.
1968an Euskaltzaindiak Arantzazuko Biltzarra egin zuen.

Orduan, euskara batua jartzen zen beste euskara bat balitz
bezala. Jendea beldurtu egin zen: «Euskara berri bat ikasi
behar dugu?». Gure irizpidea beti izan da beste hau: ez da
beste euskara bat. Euskara bera da, eta baturanzko bidea
egin behar du gure euskarak. Guk, gipuzkoarrek eta lapur-
tarrek baino bide gehiago egin behar dugu, gi-
puzkerak batuaren antz handiagoa duelako,
batez ere aditzean, eta lapurterak ere antz han-
diagoa duelako, batez ere literaturan. Bide ho-
ri hartu genuen alfabetatze lanean.

Guri alde guztietatik eman digute! Bai batu-
zaleek eta baita besteek ere! Zergatik? Handik
gutxira, 1975ean, onartu genuen Euskaltzain-
diaren ortografia ere, h-a eta guzti. Gure bidea
ez da izan txarra. Ikusi gure ikastaroek zenbat
urte iraun duten. Gure artetik igaro dira hama-
bost bat mila bizkaitar; hemen alfabetatu dira.

Orain egiten duzun irakurketa hori, bizkaieratik baturanzkoa

dela zuen bidea, orduan ere hala egiten zenuten?

Jakina. Gure leloa hasieratik izan zen: dakigunetik ez daki-
gunera. Zer dakigu? Hitz egiten dakigu. Dakigu amak esa-
ten duen legez esaten. Zer ikasi behar dugu? Ikasi behar du-
gu euskara landu bat. Ikasi behar ditugu beste euskara mo-
ta batzuk. Ikasi behar dugu euskara estandarra. Hori ez da-
kigu. Baina has gaitezen dakigunetik. Zure amaren euskara
ondo egiten baduzu, eta ondo idazten baduzu, %90ean eus-
kara batua egingo duzu. Ez da beste hizkuntza bat. Hizkun-
tza bera da. Hori izan zen gure apustua.

Gure pentsaeraren oinarria hau izan da: idatzia ez da hiz-
kuntza, idatzia hizkuntzaren errepresentazioa da. Herri
Gaztedin nengoela, euskara batuaren aldeko amorratua izan
nintzen, baina konturatu nintzen nire herrian, Zeanurin,
euskara biziago zegoela Axularren liburuan baino. Zerga-
tik? Axularren liburuan ere euskara ederra dago, ez dago
gehiagotzerik. Baina nire gaurko herrian, euskara egiten ari

dira: euskaraz maite dute elkar, euskaraz egiten da lan, eus-
karaz haserretzen dira, euskaraz bizi dira. Ahozkoa da bizia.
Konbentzimendu antropologiko hori izan dugu. Guk ia ha-
sieratik onartu genituen Euskaltzaindiaren arau guztiak,
baina ezin dugu baztertu bizirik dagoen euskara.

Zuen metodologian eredurik bazenuten, ala hemen sortu zen?

Hemen sortu zen alfabetatze metodo hori. Deskubrimen-
du bat ere ez zen; berez etorri zen. Gehienbatean, guk ga-
rrantzi gehiago eman diogu literaturari berari, eta lehenen
Bizkaian aspaldi idatzi izan den literaturari. Ikastaroa heda-
tu eta goragoko mailetara iritsi zenean, esan genuen: biz-
kaiera egingo dugu oinarrizko mailetan eta hasiko gara bes-
te euskalkien morfologiak ikasten goragoko mailetan: eman-
go dugu euskara diakronikoa ere, eta euskal literatura oro-
korra. Gabriel Arestiri buruzko lehenengo azalpenak, Ares-
ti bizi zela, Etxenagusiak egin zituen hemen Derioko Ikasta-
roan. Eta Txillardegiri buruzko lehenengo entseguak hemen
azaldu ziren. Ez zen euskal idazlerik baztertzen. Apustu ona
izan zela uste dut. 

Hemen izan ditugu euskaldun peto-petoak, benetan eus-
karaz pentsatzen zutenak: idazle on batzuk ere atera dira.
Baina ez dago idazle onik, ez badago askatasunik, eta aska-
tasuna behar da baita euskara bera askatzeko eta garatzeko
ere! Hizkuntza bat barrutik hazten eta hedatzen delako. 

Filosofia horrekin, batuari buruzko eztabaida liskartsu hura no-

la bizi izan zenuten?

Guk ez genuen ezer eztabaidatu. Esan genuen: geurea
egingo dugu, sar dezagun ziri bat, euskara bultzatuz. Beste
lorpen bat izan zen Ikastaroaren barruan euskal mundu bat
egitea. Hemen dena egiten zen euskaraz, ikasgeletan nahiz
pasilloetan. Askok eta askok kanpotik zekarten ohitura, er-
dara egitekoa, alde batera utzi zuten, eta hasi ziren norma-
lean ikaskideen artean euskaraz egiten, bai jolasean, bai el-
karrizketan... Hori izan zen lorpenik handiena.

Sentitzen duzu orain badagoela euskalkiekiko sentiberatasun

bat, eta 1970eko eta 1980ko hamarkadetan gutxietsi egin zirela?

Orduan beharrezkoa zen batuaren ikurra goratzea. Hiz-
kuntza batek iraun nahi badu, ofizialtasuna lortu behar du,
eta horretarako hizkuntza estandar bat behar du. Hori ho-
rrela gertatu da mundu guztian. Esaten dute Irlandako gae-
likoari kalterik handiena ekarri diona izan dela hizkuntza
estandar bakar bat sortu ez izana. Hori guztia kontuan har-
turik, beharrezkoa zen batua ezartzea. Baina helburua eta
eginbeharra ez ziren horrela azaldu: batuak esan nahi zuen,
orduko denboretan, eta denen iritzian, bizkaiera baztertu
egin behar zela. Ez [Jean] Haritxelharren iritzian, ez [Luis]
Villasanteren iritzian, baina bai bigarren mailako jakintsu
batzuen iritzian. Eta hor egin ziren gehiegikeria batzuk.

Zer, adibidez?

Esate baterako, nire herrian, herriko jai egitaraua batuaz
atera zuten. Nire osaba dendariak esan zion egin zuenari:
«Hik norentzako idatzi dozak honeek? Bertokoentzako idaz-
ten dok bertokoek ulertzen ez dutena?». Zentzua aurretik
ipini behar da bide berri bat hartzen denean. Gure lema ho-
rrela zen: Dakigunetik ez dakigunera, Hizketa bizitik hizkun-
tza idatzira, eta Bizkaieratik batura. Metodologia pedago-
gia batean oinarritzen zen. Ez genuen irakatsi nahi gure
euskara batua, erbesteko hizkuntza bat balitz bezala. 

Erakunde bezala, zer moduzko harremanak izan dituzue Euskal-

tzaindiak eta Labayru Ikastegiak batuari buruzko eztabaida go-

gorrenen garaian? 

Labayruren laguntzaileen artean [Eusebio] Erkiaga eus-
kaltzaina zegoen. Eta ohorezko laguntzaileak ziren Jose Mi-
gel Barandiaran, Manuel Lekuona, Juan Ramon Urkijo, Jus-
to Garate... Hartu-emana beti izan dugu euskaltzain askore-
kin. Hona Udako Ikastarora ekarri ere egin ditugu hitzal-
diak ematen Villasante, San Martin, Satrustegi, Xarriton...
Gure mintegi eta jardunaldietara gonbidatu ditugu Juan

Mari Lekuona, Alfontso Irigoien... Ez ginen txarto konpon-
tzen gorengo mailako arduradunekin. Arazo gehiago geni-
tuen tartekoekin, bizkaiera abade batzuen kontua zela esa-
ten zutenekin. 

Bizkaiera estandarra ere egin gabe zegoen, Ikastaroarekin eta

argitalpenekin hasi zinetenean.

Parte hartu dute gure irakasle batzuek bizkaiera estanda-
rra egiten, Euskaltzaindiaren laguntasunarekin, gainera. Hi-
tzarmen bat egin zen, lantaldeak egin ziren, eta bizkaiera
estandarra atera da. Baina guk oraindino mantentzen dugu
batua beharrezkoa dela, bere lekuetan. Irakaskuntzan, irra-
ti saio orokorretan, edo sortzen ari den hizkuntza berrian
batua behar da. 

Urteen poderioz, batuaren eta euskalkien arteko orekaren ikus-

pegia hobetu egin dela uste duzu?

Bizkaierak ere gauza asko eman behar dizkio batuari. Ez
da bakarrik batua ezartzea goitik behera. Bizkaieraren bera-
ren aberastasunek batura joan behar dute, beste euskalkie-

nek ere joan behar duten moduan. Oraindino
euskararen aberastasun guztia bildu barik da-
go, eta are gehiago, literaturan txertatu barik.

Zazpiehun ikasle

Hogeita bi irakaslerekin hasi zenuten Udako Eus-

kal Ikastaroa. Zer bilakaera izan zuen urterik urte?

Bigarren urtetik hasita, beti bi asteko ikasta-
roa izan dugu udan. Uztaileko lehen astelehe-
nean hasten ginen beti. Hirugarren urtean hiru
maila jarri genituen. Gerora, 1975ean, kontu-
ratu ginen beharrezko zela maila bat gehiago
ezartzea. Orduan, bigarren maila bikoiztu egin

genuen: eta hiru maila sortu ziren oinarrizkoak. Laugarren
mailan sartzen ginen jada gipuzkerako eta batuko morfolo-

gian, eta gipuzkerazko idazleekin. Gerora sortu genuen bos-
garren maila bat, Iparraldeko euskara eta idazleak, eta eus-
kara klasikoa aztertzeko.

Hasieran apaizentzat eta moja irakasleentzat izan zen Ikastaroa.

Noiz zabaldu zen?

Bigarren urtean ere izan ziren apaizak, baina hirugarre-
netik hasita, irekia izan zen. Ikastoletako mugimendua ere
bazetorren, 60ko hamarkadan hasi eta 70eko hamarkadan
ugaritu egin zen, eta ikastoletako andereñoak etortzen hasi
ziren. Andereñoz bete zen Ikastaroa, Bizkaiko andereñoz
batez ere. Gipuzkoatik eta Nafarroatik ere etorri ziren ba-
tzuk. Iparraldetik ere bai banakak.

Hirugarren urtetik aurrera?

1970eko hamarkadan andereñoentzako izan zen Ikasta-
roa gehienbat. Ordukoa izan zen garai onenetarikoa. Garai
hartan hasi ziren ikasleak, ez bakarrik idatzitako literatura
aztertzen, baita zaharrengandik ahozko literatura biltzen
ere. 

Garai hartan zein gehiagok eskaintzen zituen zuen antzeko ikas-

taroak?

Oraindik ez zegoen HABErik. Hor Deustuan zegoen Hiz-
kuntzen Eskola Ofiziala, hori ere guk hornitu genuen ira-
kaslez hasieran. Gure irakasleak joan ziren bertara: Jose
Mari Irazola, Jesus Eguzkitza, Belen Olaetxea, Mikel Zara-
te... Gure titulazioa ere hortik dator.

Nolatan lortu zenuten tituluak eman ahal izatea?

Gernikako Estatutuaren garaia baino lehenago, orduko
Administraziotik egiaztagiri bat emateko baimena lortu
zuen Udako Euskal Ikastaroak euskara irakatsi eta titulua
emateko. Ez dakit zehatz-mehatz zelan izan zen, baina Ikas-
taroa egiten zutenei ematen genien egiaztagiria, adierazteko
gai zela euskara irakasteko. Gero sortu zen HABE, eta geroa-
go ugaritu ziren euskaltegiak.

Ikasleak ugaritzen ziren neurrian, irakasleak ere beharko zeni-

tuzten. Nondik ateratzen zenituzten?

Ikastaroaren bost mailak amaitzen zituzten ikaslerik one-
nak irakasle bihurtzen genituen. Euskara landua zekitenak,
beste karreraren bat bazeukaten, bidaltzen genituen lehenen-
go mailara irakasle. Birziklatze bat geneukan geure artean.
1985ean uste dut jo genuela goia: 700 bat ikasle egon ziren
hemen Derion, Udako Euskal Ikastaroan. Nik uste nuen epe
laburragorako izango zela Udako Ikastaroa. Baina oraindik
ere irauten du. Gerora ikasleen profila aldatu egin da. Ikas-
leak kaletarragoak dira, euskara badakite, baina lehen hamar-
kada eta erdikoek baino hizkera ahulagoa, erdaldunduagoa.
Gaur egungo ikasleen joera praktikoagoa da, edo EGA, oina-
rrizko agiria, edo Administrazioak eskatzen duen hizkuntza
eskakizun mailaren bat gainditzera zuzendua, batez ere.

Etxenagusia eta Zarate aipatu ditugu. Gerora irakasle izan dire-

nen artean, nor gehiago nabarmenduko zenuke?

Hirurehundik gora izan dira irakasleak gure ikastaroetan
berrogei urteotan zehar. Haietatik askok irakaskuntzan ja-
rraitu dute. Beste batzuek herri administrazioan, eskoletan,
ikastoletan, institutuetan, unibertsitateetan, komunikabidee-
tan eta abar.

Euskaltzaindian bertan gaur egun hiru dira euskaltzain
osoak gure irakasle izandakoak: Andres Urrutia euskal-
tzainburua, Adolfo Arejita Labayru Ikastegian euskara arloa
zuzentzen duena eta Joseba Lakarra, 80ko hamarkadako
ikastaroetan gurekin lan egin zuena.

Baina badira idazle, ikertzaile, itzultzaile, kazetari, esatari
edo bikoiztaile ezagun bihurtu direnak ere: Lontzo Zugaza-
ga, Jabier Kalzakorta, Jesus Eguzkitza, Igone Etxebarria, Mi-
ren Agur Meabe, Jesus Mari Agirre, Jesus A. Etxezarraga,
Unai Elorriaga, Lourdes Unzeta, Jose Mari Pitarke, Bingen
Zupiria eta beste asko eta asko.

Eta zu, beti antolatzaile?

Bai. Hori zen nire zeregina: irakasleak aukeratu, gaiak eta
programak ezarri, eskolak zein gelatan eman behar ziren
ikusi, gutunak bidali, eskola-apunteak sasoiz atera... Irakas-
le ere egin izan dut inoiz, literatura eskolak eman ditut biga-
rren mailan, bost bat urtetan. Baina ez zegoen astirik aldi
berean irakasle eta zuzendari izateko. Gero, hutsuneak bete
ere bai. Baina gehienbatean, hori zen nire ardura: Ikastaroa-
ren zuzendaritza.

Deriotik beste herri batzuetara ere zabaldu zenuten Ikastaroa,

ezta?

Udako Ikastaro bat egiten bazenuen urtero, amaitzeko bost
urte behar zenituen. Eta batzuek eskatu zuten epe hori labur-
tzea. Bide bat aurkitu genuen: udan Derion maila bat egin
ondoren, urtean zehar beste maila bat egitea, Deriotik kanpo.
Bilbon hasi ginen urtean zehar Ikastaroa ematen, eta gero
beste herri batzuetara zabaldu zen: Zeanuri, Mungia, Duran-
go, Bermeo, Algorta, Gernika, Ondarroa, Galdakao, Lekeitio,
Markina... Udako Ikastaroko irakasle berberak ziren gehien-
bat; hemengo metodo berarekin irakasten zuten, hemengo
testuekin, eta hemengo Idazkaritzan gordetzen ziren ikasle
guztien kalifikazioak. Horrela bi urte baino lehenago posible
zen oinarrizko hiru mailak betetzea eta hiru urte barruan
bost urteko ziklo osoa egitea. Derion egiten baldin bazen le-
henengo maila, bere herrian ematen zuten urte barruan biga-
rrena, eta Deriora etortzen ziren hirugarrena egiten.

Zer neurritan ziren ikasketa ofizialak?

Bizkaiko Irakaskuntza Ordezkaritzak onartu zituen 1976an
ofizialki gure ikasketak. Jaurlaritza finkatu zenean parekatu
egin ziren guk ematen genuen titulua eta EGA. Geroago,
Administrazioa oso jeloskorra denez, EGA azterketa egite-
ko gaitasuna eman ziguten, baina edukiak eurek eratuta.
EGA agiria ateratzeko zentro homologatu gara ordutik. Gaur
egun ere ematen ditugu EGA prestatzeko ikastaroak, eta
geuk eratzen ditugu EGA azterketak.

Ikastaroaren hastapenetan ikasmaterialik ez zenuten edukiko.

Zerekin hasi zineten?

Ez zegoen euskara emateko ikasmaterial askorik. Joseba
Intxaustiren Euskal-aditza liburuarekin hasi ginen. Baina
berehala geu hasi ginen, geure irakasleak, eskoletarako ma-
terialak prestatzen. Lehenengo, multikopiaz: deklinabidea,
idazkera, aditza, literatura... Eta gero liburu modura argita-
ratzen. Literatura arloan, lehenengo Bizkaiko literatura, ge-
ro Gipuzkoakoa, gero Iparraldekoa. Lehenengo esperimen-
tuak eskolan bertan egiten genituen: multikopiaz atera, eta
saiatu ea nola zen erabilgarria. 1975ean, Leopoldo Zugaza-
ren laguntasunaz hasi ginen liburuak ateratzen, berak argi-
taletxe bat baitzeukan Durangon. Mikel Zarateren Euskal
deklinabidea izan zen lehenengoa. Zorte handia izan ge-
nuen, gainera: Leopoldo Zugaza Bizkaiko Aurrezki Kutxako
Kulturako arduradun egin zuten handik laster, eta berak ba-
bestu zituen gure argitalpenak. Gure liburu asko argitaratu
izan dira bide horretatik. Aurreratxoago Labayru Ikastegiak

berak atera zuen bere bildumatxoa, Derioko
Udako Ikastaroa, eta hor hasi ginen ikas liburu
eta ariketa liburutxoak ateratzen.

Elizaren babesa garrantzitsua izan zen hasierako

urte haietan?

Mesede ere egiten genion Derioko Semina-
rioari, zeren ia hutsik zegoen eraikin handi
hau. Udako Ikastaroetan bete egiten zen goitik
behera. Beste inoiz baino jende gehiago. Zure
galderara etorriz, Elizbarrutiaren babes hori
beti izan dugu gure gotzainen partetik, Don Jo-
se Maria Zirarda, Don Antonio Añoveros eta,
batez ere, Don Juan Maria Uriarte eta Don Luis
Maria Larrearengandik... Hasieran ez geneu-

kan beste laguntzarik. Eta laguntza, diruz baino gehiago,
adorea emanez jaso genuen. Ez zen gutxi, Ikastaroa onar-
tzea. Libre edukitzen genuen etxe guztia, nahiz eta zerbi-

tzuak ordaindu: hau da, janaria, logelak, argiak... Gainera,
Seminarioan irakasle ziren batzuk Udako Ikastaroan ere
irakasle izatera heldu ziren, eurek ere Ikastaro osoa egin eta
gero. Bizkaiko abade askok egin dute gure Ikastaroa.

Euskal Ikastaroarekin hasi zineten garai bertsuan, Bilboko Herri

Irratian euskarazko aurreneko emisioak ere bultzatu zenituzten,

ezta?

Euskarazko irratsaioen lehen esatariak Juan Mari Iraola-
goitia eta Inma Gallastegi izan ziren, 1973ko udagoienean.
Handik lasterrera ekintza hori bultzatu zuten Adolfo Areji-
tak, Jesus Etxezarragak, gaur Bikario Nagusi den Angel Ma-
ria Unzuetak eta Jesus Eguzkitza Eguzki-k. Ikastaroko ira-
kasle berriak ziren, gazteak, eta haiek hasi ziren Elizbarru-
tiko irratian euskaraz egiten. Eta ni haiekin. Saio luze bat
ere egin nuen etnografiaz, 30 irrati saio, euskaraz. 1973-75
urteetan izango zen. Egia osoa esateko, euskarazko irrati
saioak egiteko lehen ideia beste abade batena izan zen: Ju-
lian Olazabagarena. Uste dut orduan irratiko zuzendari [Jo-
se Miguel] Azpiroz zela, nafarra. Gerora sortu genuen Biz-
kaiko Elizbarrutian Bizkaia Irratia, euskaldunentzat; baina
hori 1985ean izan zen.

Parte hartu zenuen Bizkaia Irratiaren sorreran ere?

Iritzietan bai. Kudeaketan, ez. Gehiago hartu dut parte
meza ematen euskaraz, Bizkaia Irratirako. Hamabost urte
egon naiz meza ematen Begoñako santutegitik.

Euskal Biblioteka osatzen

Zer izan zen lehenago, Udako Euskal Ikastaroa ala Euskal Biblio-

teka?

Ikastaroaren lehenengo urtean konturatu nintzen euskal
biblioteka baten beharra genuela. Ikasleek eta irakasleek
galdetzen zuten: «Liburu hau non aurki daiteke?». Ikerketa
bat egin nahi baduzu edo testu bat argitaratu nahi baduzu,

erreferentziak eduki behar dituzu, eta hasi ginen biblioteka
hau eratzen. Euskal liburu multzo bat Seminarioko bibliote-
ka nagusiaren barruan zegoen hasieran. Don Andres Maña-
rikua zen Derioko Seminarioko liburuzaina. Bizkaian izan
dugun historiagilerik onenetarikoa, Historiografía de Vizca-
ya obraren egilea. Esate baterako, Kulixka Sorta osorik zeu-
kan, baina ezkutuan; Antonio Zabalaren Auspoa bilduma
ere bai, baina ez leku batean, beste libururen artean sakaba-
natuta baino.

Nahita zeuzkan euskal liburuak sakabanatuta?

Berak esaten zidan: «No te fíes, no te fíes...». Nik horiek
euskal liburu guztiok bildu egin nituen. Eta egokia zen leku
batean antolatzen hasi nintzen. Irakasleentzako batez ere,
euskal biblioteka bat egiten hasi nintzen.

Zer urtetan hasi zinen biblioteka antolatzen?

1970ean. Gero, zorte handiak eduki ditugu. Nire osaba
apaiza, Gabirel, 1976an hil zen. Liburutegi ederra zeukan,
zortzi mila liburu, asko euskarazkoak, eta hona etorri ziren.
Don Juan Kruz Ibargutxik ere, nire osaba baino zaharragoa,
liburu asko zeuzkan euskaraz, eta haiek ere hona etorri zi-
ren. Gero, Leopoldo Zugaza bitarte zela, Patrick de la Sota-
ren liburuak etorri ziren: etxe bat saldu beharra zeukan
egun batetik bestera Miarritzen, ez zekien zer egin han
zeuzkan liburuekin, eta Zugazak esan zion guk hartuko ge-
nizkiola. Joan ginen, eta bost tona liburu ekarri genituen.
Denak euskal gaiez idatzitakoak.

Bost tona? Zenbat liburu dira horiek?

Hogei bat mila. Batzuk liburu paregabeak ziren.

Biblioteka honek kanpotik jaso duen ondare handiena?

Bai. Biblioteka hornitzea hasieran zaila da, baina behin bi-
blioteka handi egiten denean, bertan diren liburuek deitu
egiten diete beste liburu batzuei. Izan ditugu beste emaitza

on batzuk ere. Erosi ere egin ditugu: ez diru asko ordainduz.
Bat, Eduardo Urrutiaren biblioteka, gerraurrean egindakoa:
ez ziren 800 liburu baino, baina sartu ziren... oina zapata
eder batean sartzen den bezala. Oso-osoan. Gero Labayru
Ikastegiaren laguntzaile direnek ere eman diz-
kigute liburu edo aldizkari-bilduma ederrak.

Zenbat liburu ditu orain bibliotekak?

Ez dakit katalogoko zenbat erreferentzia izan-
go diren bertan, baina bolumenak 65.000 edo
70.000. Biblioteka bat egitea ez da liburuak bil-
tzea eta pilatzea; proiektu intelektual bat da. Li-
buruak aukeratu egin behar dituzu, gai-hutsu-
neak bete, iturriak bilatu. Guk garrantzi han-
dia aldizkariei eman diegu. Zergatik aldizka-
riei? Lehenengo eta behin, euskaldunok ez du-
gulako asko argitaratu, eta argitaratu duguna
tarteka argitaratu dugu. Bilaketa horretan po-
zarren lagundu didate. Gure ikasle batek (J.F. Zamakona),
seminarista zela, esan zidan behin: «Bilboko Ciudad Jardín
auzoan txalet bat botatzera doaz, eta konturatu naiz euska-
razko paper batzuk daudela ganbaran». Joan ginen, eta pa-
perak zeuden kiribilduta. Ekarri genituen, sailkatu geni-
tuen... Badakizu zer zen? Argia astekaria ia osorik. Gerra
aurreko Argia (1920-1936). Horrela etorri dira beste aldiz-
kari batzuk. Poz handia ematen didate horrelakoek.

Ondare hori hor ikusteak?

Bai. Orain belaunaldi berri bat sartu da bibliotekaren ar-
duretan. Dena mekanizatu dute, nik ez dut ulertzen askorik
teknika berrien gainean: gaur egun Interneten daukazu
Euskal Biblioteka honen katalogoa Labayru Ikastegiaren
izenpean. Liburuxkarik txikienak, esku-orriak, kartelak,
egitarauak... eskuizkribuak ere biltzen dugu. Dokumentazio
zentroa eratu dugu. Hitzarmen bat ere egin genuen Eusko
Jaurlaritzarekin. Guk egindako fitxa katalografikoak Jaurla-

ritzari ematen dizkiogu, beste biblioteketan sartzeko. Eta
harreman handia izan dugu beste biblioteka batzuekin, ba-
tez ere Lazkaokoekin, Belokekoekin eta Gasteizko Sancho el
Sabio-koekin. Bikoiztuta dituztenak guregana ekarri, eta
guk bikoiztuta ditugunak haiei eman, eta horrelako truka-
ketak. 

Elizaren babesean

Udako Euskal Ikastaroa martxan jarri zenuten, Euskal Biblioteka

osatzen ari zineten, aurrerago hitz egingo dugu ordurako hasi-

ta zenituzten etnografia lanei buruz... Eta, halako batean, lan il-

do horiek guztiak erakunde bakar baten babesean biltzea era-

baki zenuten. Zergatik?

Ekintzak pertsona bat edo biri bakarrik lotuta badaude,
pertsona horiek aldatzen edo desagertzen direnean ekintza
horiek galdu egiten dira. Ekintza batek iraunkorra nahi ba-
du izan, eta nahi badu ekin, ez norberaren iritzietatik baka-
rrik, baina beste batzuen iritzietatik ere, erakundearen ba-
besa behar du. Erakundeak beharrezkoak dira lan iraunko-
rrak egiteko. Gainera, ekintzak ugaritu ahala gastuak sor-
tzen dira, eta diruak bilatu behar dira, argitaratu egin behar
da... Horri guztiari erantzuteko, erakunde bat sortzeko as-
moa geneukan. Ez zen nire asmoa bakarrik. Nire inguruko
lagun askok ere asmo hori zeukaten: euskal kulturaren gara-
penerako erakunde bat behar zela gure artean. Eta patrona-
tu bat sortu genuen: Elhuyar patronatua. Kontuan hartu
oraindik Francoren aldian geundela.

Horrek ez dauka zerikusirik gaur egungo Elhuyarrekin, ezta?

Ez, ezer ere ez.

Nortzuk sortu zenuten?

Gero Labayru Ikastegia sortuko genuenetako batzuek:
Txomin Bereziartua, Luis Benito del Valle, Jose Mari Muji-
ka, Juan Jose Aspuru, Juan Beitia, Jon Arrieta eta neu ibili

ginen bilera haietan. 1973an egin genituen patronatua sor-
tzeko lehen bilerak, eta 1976ra arte iraun zuen. Baina ez ze-
goen ekintza programarik. Izenez bakarrik sortu zen Elhu-
yar patronatua.

Labayru Ikastegia 1977an sortu zenuten. Azaldu nola.

Gure lagunen artean baziren norbaitzuk, scout taldeko
izandakoak. Hauek hartu-eman handia zuten Kataluniako
aitzindari batzuekin, eta behin etorri ziren Bilbora guk es-
katuta fundazio biren idazkariak: Fundació Bofill eta Fun-
dació Martorell. Eurekin izan genuen elkarrizketa luzea,
erakunde bat sortzeko egin behar zen bideaz. Ondoriotzat
atera zen bide bi zeudela: bata, erregistro zibiletik egitea, eta
bestea, Eliza barruan egitea fundazio kanonikoa. Horiek zi-
ren aukerak. Gure artean denetik zegoen. Batzuek ikusten
zuten Elizak ez zuela bide handirik emango. Baina esperien-
tzia on bat bageneukan: Zirarda gotzainak babestu egin
zuen Derioko Ikastaroa eta babestu baita lehenengo euskal
argitalpenak eta guk berari azaldutako asmoak ere. Eta
Añoveros gotzainak ere begi onez ikusten zuen euskal ikas-
taroan egiten hasi ginen lana. Etorri ere egin zen behin
Ikastaroa ikusten. Egun hartan berak esan zidana ez dut
ahaztu: «Bakerako bidea egiten duzue euskara irakatsiz».

Zure iritzia zein zen?

Ni apaiza naiz, neure historia daukat, eta uste nuen hobe
zela eliz erakunde bezala sortzea. Konkordatua bizirik ze-
goen orduan eta, sortzen bazenuen erakunde bat Eliza ba-
rruan, erregistro zibilean ere zeure nortasuna lortzen ze-
nuen. 1975ean egindako batzar batean erabaki genuen eliz
erakundea izango zela. Aurretik, Euskal Kultura Sustatzeko
Idazkaritza eratu zen Elizbarrutiaren barruan eta ni izenda-
tu ninduten horren idazkari. Orduan, gotzainak niri eman
zidan Ikastegia martxan ipintzeko mandatua. Diru lagun-
tza bat ere eman zuten.

Zer jarrera izan zuten Gotzaindegian?

Bilboko Administratzaile Apostoliko zela, Zirarda gotzai-
nak begi onez ikusi zuen hasieratik gure ekintza. Eta 1976tik

azken bultzada Bilboko gotzain laguntzaile Juan
Maria Uriartek eman zion. Añoveros gotzainak
esan zuen: «Zergatik ez dugu babestuko Kon-
tzilioaren dotrina berrian oinarritutako era-
kunde bat, Pacem in terris entziklikarekin bat
datorrena?». Horrela, Labayru Ikastegia Añove-
ros gotzainaren dekretu baten bidez sortu zen,
1977an. Niretzako gauza ederra da gure Elizba-
rrutiaren barruan egotea Labayru Ikastegia. Eliz-
barrutiak ez dio inoiz inolako eragozpenik eza-
rri. Gure gotzainak aldekoak izan dira: Añove-
ros, Larrea, Etxenagusia —gotzain laguntzaile
egin zuten Udako Ikastaroan hogei urtean ira-

kasle izan zena—... Ricardo Blázquez, oraingo gotzaina ere,
gure lanen aldeko agertu da beti.

Elizbarrutiak, babesa ez ezik, askatasuna ere eman al dizue?

Inoiz ez da egon haserrerik. Are gehiago, beti harrera ona
eta iritzi ona. Oso ondo konpondu gara eta Labayru era-
kundearen autonomia oso-osoan errespetatu da. 

Lan esparrua zabaltzen

Ordurako martxan ziren lan arloak bere gain hartzeko sortu zen

Labayru, ala beste helburu batzuk ere hartu zituen?

Labayru Ikastegiaren helburuak askoz orokorragoak zi-
ren: euskara hedatzea, alfabetatzean sakontzea, euskara ira-
kastea, argitalpenak egitea... Gure Estatutuek, hitzez hitz,
hauxe diote Labayru Ikastegiaren helburuari buruz: «Eus-
kal Herriaren kultura balioak zabaldu eta sendotzeko egita-
rau eta ekintzak sortu, laguntzak bilatu eta aurrera eroatea
da, horretara kultura ondasunon bidez Eleizeari ebanjeliza-
tze-lana gizakiaren alde hobeto beteten lagun deion». Gero,
zuzendaritzak berak zehazten du egitasmoak zeintzuk di-

ANDER MANTEROLARI ELKARRIZKETA

76

Niretzako gauza
ederra da gure
Elizbarrutiaren
barruan egotea

Labayru Ikastegia

“

”



ren. Baina lehendik hasita zeuden ekintzak etxeratu egin ge-
nituen. Eta Labayru Ikastegiak eman zien, hasiera hartan,
halako babes bat eta nortasun juridikoa.

Aldi hartan ez zegoen horrelako erakunde askorik Biz-
kaian! Euskaltzaindia, Euskalerriaren Adiskideak, Euskera-
zaleak eta gu. Ez zegoen besterik. Hain gutxi ginen, ezen,
Labayru sortu eta gutxira Eusko Ikaskuntza berriro eraiki
edo birsortu zenean, Labayru Ikastegia erakunde bezala sar-
tu baitzen Eusko Ikaskuntzaren Batzordean. Eusko Ikaskun-
tza sortu aurreko batzarretara ere joan nintzen, Don Jose
Migel Barandiaranek deituta, eta behin-behineko zuzenda-
ritza batzordean izan nintzen, bigarren idazkari legez.

Zein zarete Labayruren sortzaileak?

Hogei lagun izan ginen Labayruren sortzaile. Hauxe da
zerrenda: Jon Arrieta, Juan Jose Aspuru, Javier Astorki, Ma-
ria Concepcion Barrutia, Juan Beitia, Luis Benito del Valle,
Txomin Bereziartua, Bernabe Jauregi, Nikola Madariaga,
Jon Malaxetxebarria, Jose Mari Mujika, Miren Mujika, Tere-
sa Rotaetxe, Mikel Saenz de Cabezon, Juan Maria Uriarte,
Ignacio Uribarri, Juan Luis Villota, Begoña Zearra eta Sabin
Zubiri. Gaspar Martinez izendatu zuten lehenengo zuzen-
dari, eta sei urtez izan zen ardura honetan.

Zu noiztik zara zuzendari?

Gaspar Martinez Londresera ikasten joan zenean, London
School of Economics delakora, hartu nuen zuzendaritza,
1985ean. Baina Gaspar Martinez zuzendari zenean ere, ar-
duradun nintzen Ikastegiaren sail batzuetan. Gaspar oso
prestatuta zegoen, Ekonomian lizentziatua zen, baina ez ze-
goen murgilduta ni bezala euskal mundu horretan. 

Estanislao J. Labayru historiagilearen omenez eman zenioten

erakundeari Labayru izena. Zergatik?

Eman egin ziguten. Ez ginen izan Labayru izenaren propo-
satzaileak ezta kontrakoak ere. Izenak berak ez digu inporta.

Elizbarrutiak erabaki zuen?

Ez dakit nola izan zen. Estanislao J. de Labayru apaiza eta
historiagilea izan zen, Bizkaiko lehenengo historia kritikoa
egin zuena. Lehengo mendearen hasieran hil zen, eta bere di-
ru guztia eman zuen, gehienbatean, Bizkaiko historia argita-
ratzeko. Sei liburuki argitaratu zituen. Historia ona da, histo-
ria baino gehiago kronikak dira, baina dokumentazio onean
oinarrituak. Barandiaranek asko estimatzen zuen Labayruren
obra. Oso euskaltzale ageri da Labayru. Ez zen abertzale, bai-
na bai euskaltzale. Bere lehenengo liburukia hartzen baduzu,
ikusiko duzu nola aipatzen eta goratzen duen gure hizkuntza,
euskaldunak herri bat garela esaten du... Uste dut horregatik
izan zela izenarena. Norbaitek esan zuen: «Labayru integrista
bat zen!». Ez genion inportantzia handirik eman iritzi horri.

Elizaren babeseko erakundea da Labayru, baina laguntzaile sa-

re zabala du, ezta?

Gaur egun, Labayru Ikastegian guztira 400 bat laguntzai-
le izango gara. Laguntzailea dirua jartzen duena da: hasie-
ran kapitaltxo bat, eta urtero diru-laguntza. Laguntzaileek
osatzen dute, hain zuzen ere, Ikastegiaren Batzar Nagusia.
Laguntzaileek aukeratzen dituzte euren artetik Artezkari-
tzako zortzi bokal, eta gotzainak beste lau. Ondoren, Artez-
karitzak proposatzen du zuzendaria, eta gotzainak izenda-
tzen du. Horrela funtzionatzen dugu.

Lan arloei dagokienez, zer bilakaera izan du Labayru Ikastegiak? 

Ikastegia bere lan esparrua zabalduz joan da. Euskara ira-
kastetik ikerketa eta literatura-kritika egitera igaro da. Herri
erlijioaren gaineko lanak egitetik, ikerketa etnografikora.
Ondare bibliografiko urria edukitzetik, euskal gaiei buruz-
ko liburutegi eta agiri-artxibo oparoa izatera eta, gainera,
argitalpen zerbitzuari esker, Ikastegiaren beraren obra-kata-
logo garrantzitsu bat izatera.

Gaur egun, esate baterako, badugu literaturari buruzko
mintegi bat, eta literaturari buruzko aldizkari bat ere argita-

ratzen dugu [Idatz eta Mintz]. Uste dugu hutsune bat bete-
tzen dugula, literatur aldizkariak oso urriak baitira Euskal
Herrian: Maiatz, Egan, Hegats... Elkartu egin gara guztiok
oraintsu, denon artean harpidetzak errazteko. Itzulpen zer-
bitzu bat ere sortu genuen Labayru Ikastegian. Bost-sei la-
gun daude itzultzen, eta eskola bat sortu dute. Itzultzeko
ikastaroak ematen dituzte, batez ere uda partean. Gero,
udalentzako eta enpresentzako erabilera planak dauzkagu.
Hau da, laguntasuna ematen diegu, euskararen arloko lana
eratzeko, edota barruko nahiz kanporako harremanak eus-
karaz egin ditzaten.

Beste egitasmo berri bat sortu da duela bi edo hiru urte,
herri ondarea modu sistematikoz aztertzekoa. Etnografia
ikerketa da, euskaraz egina, batez ere euskara egiten den
herrietan. Hainbat ikerketa egin ditugu Bizkaian: Berrizi
buruzkoa argitaratu dugu, eta oraindik argitaratu ez badira
ere, eginda eta argitaratze bidean ditugu Uribe-Kosta, Gal-
dakao eta Ugao-Miraballes-Arrigorriaga eta Maruri-Jata-
beri buruzko ikerketak. Etno-toponimia lanak ere egin di-
ra Basaurin, Lezaman, Elorrion, Etxebarrin, Larrabetzun,
Mungian eta Zamudion. Labayru Ikastegiaren hedatzea
horrelako lanetatik dator. Euskal Biblioteka ere asko hazi
da eta, azken batean, Ikastegira jende askok jotzen du kon-
tsultak egiteko. Ez dugu jarri horrelako kontsultorio berezi
bat kultura aldetik, baina egunero dator norbait kontsulta
egitera.

Ikerlariak?

Euskal Biblioteka guztiei irekita dago, ikerlariak izan edo,
beste barik, datu bila edo iritzi bila datorren jendea. 

Barandiaran maisu

Labayru Ikastegiaren lan ildo nagusietako bat da etnografia.

Ikastegia bera sortu aurretik hasi zineten, gainera, Jose Migel

Barandiaranen gidaritzapean. Nola hasi zen harreman hura?

Ni Lovainatik etorri berritan, euskarazko eskolak ematen
ziren Seminarioan; baina konturatu nintzen belaunaldi be-
rriak ez zeukala gure kultur prozesuari buruzko ezaupide
handirik, eta belaunaldi zaharrek ere ez. Eta apaizgai ba-
tzuekin lanean hasi nintzen, batez ere XX. gizaldiko Euskal
Herriko kultur mugimendua ikasten. Eta ez nuen aurkitu
bide hoberik hauxe baino: bibliotekan sartuta nengoen ja-
danik eta Eusko Ikaskuntzaren kongresuetako txostenak
hartu nituen: lehenengoa, 1918koa Oñatin; bigarrena, Iru-
ñekoa [1920]; hirugarrena, Gernikakoa [1922]; laugarrena,
Gasteizkoa [1926]; eta bosgarrena, Bergarakoa [1930]. Tal-
de bati eman nizkion txostenak, irakurri eta azterketa egite-
ko. Oraindik gogoratzen dut eurentzako nolako inpaktua
izan zen konturatzea zelan egon zen halako mugimendu bat
1920ko hamarkadan. Barandiaranen lana ere orduan ezagu-
tu genuen. Bere idazlan batzuk irakurri eta kulturazko ikas-
taro bat egin genuen, seminarioan bertan. Horretan geun-
den, eta Barandiaran sartu zen bitarteko. Zergatik? Nik eza-
gutzen nuen Barandiaran. 

Noiztik edo nondik?

1958an, ni apaiz egin berria, Bilbon nengoela, behin kalean
aurkitu nuen, kasualitatez!, eta ezagutu egin nuen. Bera
zihoan aurretik eta ni atzetik. Pausoa arindu, beraganatu eta
bere aurrean aurkeztu egin nintzen. Ni neu apaiz jantzita,
eta bera ere bai. Berak bestaldeko apaiz baten tankera zeu-
kan, zeren gerrikotxo bat zeukan. «Zu nor zara?», galdetu
zidan. «Ni Ander Manterola». Eta berak: «Gabirel Mantero-
laren ezer bazara?». «Iloba». Eta bazkaltzera gonbidatu nin-
duen. La Estrella jatetxera, Bilboko arkeologia-museoaren
ondoan. Bera museora zihoan, azterketak egiteko.

Ezaupidea baneukan, baina ez hartu-eman handirik, ze-
ren orain esango dizudana hamar urte geroagokoa da. Kon-
tua da konturatu ginela beharrezkoa zela zertxobait egitea
kulturari buruz, banekien zerbait bibliografiatik. Oraindik
ez zeuden argitaratuta Barandiaranen obrak. Hurrengo ur-

tean hasi zen argitaratzen Diccionario Ilustrado de Mitología
Vasca eta bere lan osoa.

Eta Barandiarani deitu zenioten.

Barandiaranek 1969an Nafarroako Etniker taldea sortu
zuen, Nafarroako Unibertsitatean. 1971-72an Gipuzkoan
hasi zen, Aranzadi taldearen barruan, asmo berdinarekin,
eta Araban hastekotan zegoen Iradier taldearekin. Apaizgai
izandako batzuek deitu zioten Deustuko Unibertsitatera. Eta
Deustura etorri zen. Kontua da Barandiaranen ezaupidea
hartu genuela, eta gonbidatu egin nuen Derioko Seminario-
ra etortzeko; 1972. urtearen udaberria zen. Hiru eguneko
ikastaroa eman zuen Derioko Seminarioan, bai apaizgaiei
eta bai unibertsitateko ikasle batzuei, etnografiako metodo-
logiari buruz. Barandiaran ez zen klase teorikoak ematearen
zalea. Beti esaten zuen: «Hara, bizi duzuna ikertu egin behar
duzu, ikerketa bidetik ikasiko duzu». Ikerketa mundura bul-
tzatu gintuen Barandiaranek. Non ikertu? Zeure herrian.
Zeure etxekoekin. Hori zen bidea: has zaitez hurbiletik, ez
ezazu egin antropologia teorikoa... Ezagutu zeure ingurua,
bizi izan duzun kultura: «Nosce te ipsum» (ezagutu zeure bai-
takoa). Talde bat eratu behar zen ikerketa hori egiteko. Hor-
tik hasi ginen, horrela sortu zen Etniker Bizkaia.

Barandiaranek metodologia azaltzearekin batera Etnikerren as-

moa ere agertu zizuen?

Bai, etnografia ikerketa egiteko bere galdetegi berria
oraindik argitaratzeko zegoen. Baziren etnografia galdete-
giak aurreragoko urteetan berak argitaratuak: 1934an eta
1960an. Etniker lana egiteko 1974an eman zuen argitara
galdetegi berria: Guía para una encuesta etnográfica. Bertan
azaltzen zuen asmoa eta metodoa. Galdetegi honen lehe-
nengo atalburuak bagenituen, berak emanak, gure lanerako.
Hamar-hamabost gazte ikerzale ginen. Bi hiletik behin bil-
tzen ginen, hilero hasieran. Barandiaran etorri egiten zen
gure batzarretara. Hobeto esateko, ekarri egiten genuen
Ataundik hona. 

Bila joaten zineten?

Neu joaten nintzen bila. Larunbatez elkartzen
ginen goizeko hamarretan edo hamar eta erdie-
tan. Hemengo Euskal Bibliotekan goiz guztian
egoten ginen berarekin. Bera azaltzen, eta guta-
riko batzuk egindako ikerlana irakurtzen. Me-
todo horrekin hasi ginen. Bost bat urtetan eto-
rri zen Barandiaran gure Derioko Euskal Bi-
bliotekara, 1972an hasi eta 1977ra.

Zuek zer ikerketa egiten zenituzten?

Berak emandako galdetegiaz egiten genituen
geure ikerketatxoak: elikadura, etxea, familia,
itsasoko arrantza... Hortik hasi ginen. Esate

baterako, Gurutzi Arregi, nirekin lan asko egin duena, er-
mitak eta euren inguruan zeuden ohiturak eta ospakizunak
ikertzen hasi zen. Handik hamar urtera, 1987an, obra eder
bat atera zuen Bizkaiko ermitei buruz hiru liburukitan. Ba-
randiaranek emandakoa bide berri bat zen guretzat. Horren
aurretik, dena zen liburuak irakurri, liburuak ikasi eta pen-
tsamenduak horren arabera taxutzea. Hura ez. Hura beste
metodo bat zen: errealitatera jaitsi, ikusi zer gertatzen zen,
itaundu, idatzi entzundakoa, iritzien bilduma jaso, laburpe-
na egin, txostena idatziz jarri...

Zer inpresio egin zizuen orduko Barandiaranek? Zer zen zuentzat?

Maisua. Ez zen irakasle bat, maisua zen. Hurbileko maisua.
Benetan apala. Ez zuen horrelako hitzaldi handirik egiten. Ha-
rena elkarrizketa zen. Itaundu egiten zuen asko, eta horrek bi-
dea ematen zigun guri ere berari itauntzeko. Elkarrizketak iza-
ten ziren gure arteko saioak. Jakina, maisuki ere jokatzen zuen!
Gogoratzen naiz behin gure lagun batek esan zuela: «Ber-
meon matriarkatua da nagusi». Eta berak: «Matriarkatua?
Zuk badakizu zer den matriarkatua? Matriarkatua sistema ju-
ridiko bat da! Ez da emazteak etxean agintzea. Hori ez da be-
netan matriarkatua». Zehaztasunak jakituriaz ematen zituen.

Atlasa helburu

Barandiaranek taldeak hainbat herrialdetan sortu zituela esan

duzu. Baina noiz hasi zineten zeuen arteko elkarlanean?

Nafarroako Etnikerrek Bizkaikoak baino lehenago hartu
zuen indarra. Cuadernos de Etnología y Etnografía de Nava-
rra aldizkaria argitaratzen hasi zen 1969an. Gero, Araban,
Ohitura aldizkaria sortu zen, Gipuzkoan Anuario de Eus-
ko-Folklore zegoen aspalditik, gerra aurretik. Bizkaikook Et-
niker-Bizkaia plazatu genuen 1975ean. Barandiaranek esan
zuen: «Lan egiten badugu lau herrialde hauetan, zergatik ez
gara elkartzen urtean behin?». Eta horrela elkartu ginen
Aralarren, 1976ko ekainean. Ordutik hona, Euskal Herriko
Etniker talde guztiak urtero elkartzen gara, urtero, eta ez
dugu hutsik egin. Uste dut 35 bider elkartu garela, eta akta
jasotzen dugu batzar bakoitzean.

Urtero-urtero batzarra hainbat herritan egiteak bidea
eman digu geuk ere kontzientzia berri bat hartzeko. Batza-
rrak egin izan ditugu Aralarren, Uxuen, Eunaten, Biasterin,
Kexaan, Urkiolan, Agurainen, Gasteizen, Durangon, Donos-
tian, Baionan, Saran, Bilbon, Iruñean, Ataunen (bost edo sei
bider)... Konturatzen zara zeure herria zer den, oso desber-
dina dela leku batetik bestera. Azkenengoa Vianan izan zen
eta aurtengoa Izturitzen izango da. Desberdintasun hori az-
terketan ere azaltzen da: batzuek inkesta euskaraz egiten du-
te, beste batzuek espainolez eta beste batzuek frantsesez. Gu-
re helburua, azken batean, zehaztasunez adierazten ematea
da, zein izan den orain arte gure herri kultura.

Aralarko bilera hartan federazio moduko bat osatu zenuten?

Bai, federazio antzeko bat sortu zen: Etniker Euskal Herria.
Orduko denboretan jende ospetsua zegoen Etniker taldeetan,
etnografo onak. Aktetan ageri dira denak. Gogoratzen ditu-
danak, hauek: Nafarroatik Jose Mari Satrustegi, Javier Zu-
biaur, Maria Amor Begiristain, Luciano Lapuente, Jose Maria
Jimeno Jurio; Gipuzkoatik Josetxo Zufiaurre, Karmele Goñi,

Antxon Agirre, Koldo Lizarralde; Arabatik Henrike Knörr,
Jose Antonio Gonzalez Salazar, Lopez de Gereñu gaztea, Isi-
dro Saez de Urturi, Juanjo Galdos; Bizkaitik Gurutzi Arregi,
Antton Erkoreka, Joseba Agirreazkuenaga, Jose Mari Etxeba-
rria, Juan Manu Etxebarria, Luis Manuel Peña, Juan Cordon
eta beste asko, gero izena hartu dutenak. Baina, horiek euren
izentxoa zeukaten, publikazioak ere atera izan zituzten. Gero-
ra belaunaldi berri bat sortzen ari da Etnikerren. 

Atlas etnografikoa egiteko asmoa ordukoa da? 

Euskal Herriko Atlas Etnografikoa handik hamar urtera,
1987an, hasi ginen egiten, baina Atlasaren beharrizana lehe-
nago agertu zuten, Barandiaranek eta Julio Carok, 1960an,
Donostiako San Telmon egindako batzar batean. Atlas kultu-
ral bat egitea beharrezko genuela aldarrikatu zuten. Geroari
adierazi behar geniola Euskal Herria zer izan den kulturaren
aldetik. Eta horretarako bidea ez zela asmakizunak egitea, ez
historia sublime batzuk idaztea, baizik eta aztertzea herri kul-
tura. Barandiaranek bide hori irakatsi zuen; horretarako ida-
tzi eta argitara eman zuen, 1974an, inkesta egiteko gida: Guía
para una encuesta etnográfica. Galdetegi hau Europako beste
herri batzuetan egindako ikerketekin parekatua zegoen. Er-
daraz atera zuen; gero euskaratu egin da. Galdetegian azal-
tzen dira zein gai aztertu behar dituzun. Horren bidetik sor-
tu zen, Etnikerren barruan, Atlasa egiteko ekimena.

Atlasaren koordinazio lana zuek hartu zenuten, Bizkaiko Etni-

kerrek.

Etniker ikerlanetan genbiltzanok urtero biltzen ginen,
orain Nafarroan, hurrengo Araban, gero Bizkaian, ondoren
Gipuzkoan... Baina ohartu ginen hori bakarrik ez zela nahi-
koa. Bizkaiko taldearen proposamena izan zen: zergatik ez
ditugu ikerketak berdintzen denboraz, eta denok aztertu ur-
teka gai bera? Horretarako batzorde bat behar zen ikergaien
planifikazioa egiteko. Gurutzi Arregik proposatu zuen, eta
nik babestu, idazkaritza iraunkor bat sortzea hemen, Labay-

ru Ikastegian, Etnografia departamentuan, egitasmoa aurre-
ra ateratzeko, eta beste talde guztiak konforme zeuden.
Nahiz eta talde bakoitzak bere autonomia jagon, aurreran-
tzean idazkaritza honek bilduko zituen lan guztiak, eta he-
men landuko ziren lurralde guztietako taldeek bidalitako
txosten guztiak. Eta horrela egin zen; eta 1987tik laster, le-
henengo liburuki handia, elikadurari buruzkoa, argitaratu
zen. Urte berean, 1987an, Iparraldekoak sartu ziren Etnike-
rren, haien beharrizana genuen.

Talde berri bat sortu zen, edo lehendik lanean ari zen talde bat

hasi zen zuekin elkarlanean?

Lehendik bazen Baionan talde bat, Lauburu izenekoa,
kultura ikertzeko sortu zena. Asmoak antzekoak ziren, bai-
na Barandiaranen itzala eta eragina handia zen; eta pozik
sartu ziren Etnikerren. Eta hasi ziren inkesta bera egiten,
euren lan propioak bazter utzi gabe.

Nola egiten da azterketa? Zein da prozesua, ikerketak hasten

dituzunetik liburua argitaratzen den arte?

Barandiaranen metodoa ondo hausnartuta dago. Herri
kulturak esan nahi du: herriak ikasi duena aurrekoengandik
bizitzari aurre egiteko aldi eta arlo guztietan. Batzuek gehia-
go jakingo dute gai berezi batzuez, eta beste batzuek oroi-
menean gorde dituzte entzundako esaundak, bizi izandako
ohiturak. Denek dakite bizitzen, lan egiten, el-
kartzen, jolasten. Horixe da herri kultura. Non-
dik hasi hori ikertzen? Lehenen aztertu behar
dut neuk dakidana; joan gaitezen gero ingurura,
geure amarenera. Zeure amaren kultura eta zu-
rea berdintsuak dira, baina ez berdin-berdinak,
zeren hark ezagutu ditu gauza batzuk zuk eza-
gutu ez dituzunak. Ama jaio zenean, esate bate-
rako, etxeetan ez zegoen urik. Herriko edo au-
zoko iturrira joan behar zen uretan. Ez zegoen
gaurko elektrizitate argirik, kriseilua zegoen;
kultura bera da, baina diakronia prozesu batean.

Beraz, kultura aztertzen dugu geugandik hasita eta geure in-
gurutik hasita, eta ingurukoen koordinazioa eginez, auzote-
gitik hasita. Inkesta egitea ez da, hartu blok bat eta itaunka
joatea. Galderak zeure buruan dituzu. Galderarik sinplee-
nak egin, esate baterako: zenbat bider jaten duzue egunean
zehar? Zer jaten duzue? Zein da janari bakoitzaren izena?

Herri batean zenbat jenderi egiten zaizkio galderak, ikerketak

oinarria izan dezan?

Horretan ez dago neurririk. Lan hau ez da soziologia. So-
ziologian edo soziometrian zenbakiak behar dira, baina et-
nografian herrian sustraituta dauden lekukoen testigantzak
behar dira. Guk ez ditugu jazoerak biltzen, ohiturak baino.
Hau da, egonkortasun luzeagoa duten jazoerak. Igandero
etxean zer bazkaltzen duten jakiteko itaundu zeure etxean,
zeure izebarenean, zeure auzokoen etxean, eta zer ateratzen
da? Hemen, gehienbatean, igandetan garbantzua jaten zela.
Ez da behar inkesta ugariak egitea gure herri eta hiri txikie-
tan ondorio zehatzak ateratzeko.

Eta zenbat herritan?

Ikertzaile bakoitzak bere herrian, bere jaioterrian egiten du
ikerlana. Ez da irteten beste herrietara. Bizkaian hamasei he-
rri ikertu izan dugu: Gipuzkoan, bederatzi; Araban, hasie-
ran zortzi-bederatzi, eta orain gehiago. Eta Nafarroan, inoiz
heldu dira hogeira, eta orain ibiliko dira hamabost-hamasei-
rekin. Iparraldean sei-zazpi; inoiz hamar-hamabi ere bai.

Noiz arte izan zen Barandiaran zuen ikerketen gidari?

Hil baino bi urte lehenagora arte, 1989. urtera arte. Ehun
urteko gidaria eduki dugu benetako maisua. Bera hil aurre-
ko lau-bost batzar Ataunen izan ziren Victor jantokiko gela
handi batean. Herrialdez herrialde ibili beharrean, hobe zen
bertara, Ataunera, geu denok joatea. 

Barandiaranen egitasmoa, Barandiaranik gabe, arazorik gabe joan

da aurrera? Nahikoa zehaztuta utzi zuen dena?

Zehaztuta, bai gai aldetik, bai metodologia aldetik, bai tal-
deen eratze aldetik. Barandiaranek ez zuen proiektu hutsa
egin. Taldeak ere sortu zituen, eta taldeei bideak eman ere.
Euskalerriko Atlas Etnografikoa hainbat lekutan aurkeztu
dugu; esate baterako Mallorcan, Lleidan, Galizian, Salaman-
can. Badakizu zer esaten diguten? «A zer zortea daukazuen;
iker taldeak dituzue!». Eurek ez dute talderik. Eta lan hau
iker talde gabe ezin daiteke egin. Etniker taldeak Barandia-
ranek berak sortuak dira.

Bukatzeko presa

Atlasaren eskema ere, gaien aldetik, Barandiaranena da.

Bai. Atlasa argitaratzen elikaduratik hasi ginen. Gaietatik
errazena zelako [Etxeko elikadura, 1990]. Bigarrena izan zen
Haur jolasak [1993], hirugarrena Heriotza ohikuneak [1995],
laugarrena Jaiotzatik ezkontzarako ohikuneak [1998], bosga-
rrena Abeltzaintza eta artzaintza [2000], seigarrena Herri me-
dikuntza eta albaitaritza [2004], eta orain zazpigarrena izan-
go da Etxea eta familia. 

Atlas osoaren zer zati da hau?

Galdetegiak berak zortzi kapitulu ditu. Argitaratutako li-
buruki horiek kapituluen atal batzuk dira. Inkestako gaiak
dira gutxi gorabehera: etxe barruko ohiturak (elikadura,
jazkera, medikuntza, jolasak, familia); bizitzan zehar egiten
diren ospakizunak (jaiotza, ezkontza, heriotza); bizimoduak
(nekazaritza, artzaintza, arrantza, eskulanak); auzunea eta
auzuneari dagozkion ohiturak eta araudiak; kulturgintza
(eskola, erlijioa); ipuinak eta esaundak (mitologia). Ohizko
kulturaren ikuspegi oso bat. 

Barandiaranek bazuen ohizko kulturaren aldaketa-kon-
tzientzia: kultura berez aldakorra da. Horregatik gerora bes-
te azterketa batzuk egin beharko dira. Baina presa dago
oraingo kulturaren ikerketa egiteko. Zergatik? Makinismoak

aldatu egingo duelako gure biziera. Galdu baino lehenago,
bizi-bizian har ditzagun ohitura horiek. 

Zortzi kapitulu, sei liburuki... zenbat liburuki falta

dira Atlasa osatzeko?

Gure asmotan hamalau liburuki izango dira
guztira. Hasierako plangintzan gehiago ziren,
baina hamalaura etorri gara. Zazpigarrena bi-
dean denez, beste zazpi falta dira argitaratzeko.
Eginbehar bat da ikertzea, beste bat ikertuta-
koa lantzea, eta beste bat, landutakoa argitara-
tzea. Ikertuta daude jadanik beste gai batzuk
ere: soineko edo jantzien mundua; nekazaritza;
arrantza; eskulanak edo artisautza. Aurten iker-
tzen ari gara auzoa. Gutariko batzuek dagoe-
neko ikertuta dute osorik galdetegian eskatzen
dena. Bermeon inkesta osoa egina da: zortzi

kapituluak. Gipuzkoako Beasainen ere egina dago, baita Na-
farroako Ameskoan eta San Martin Unxen, eta Arabako
Agurainen ere bai. Barandiaranek berak egin zuen Lapur-
din Sarakoa. Horiek guztiak osorik eginda daude, eta argi-
taratuta ere bai herri-monografia bezala.

Zenbat denbora beharko da Atlasa bukatzeko?

Beti gaude presaz. Gu biltzen ari garen kultura joan doa.
Gaur eguneko belaunaldikoak gaitasun gutxiago dauka le-
hengo kultura barrutik aztertzeko. Belaunaldi berriak gaur-
ko kultura aztertu beharko du, eta guk, zaharrean hezita
gaudenok, lehengoa. Guk, Jainkoa lagun, beteko dugu geu-
re eginbeharra. Noiz argitaratuko den Atlas osoa? Ez dakit.

Zenbat lagun ari zarete Atlasa egiten?

Ikertzaileen kopurua ez da finkoa: 60tik gora eta 85etik be-
hera. Borondatezko lana da. Ikerketa zerbait ordaintzen da.
Iker txosten bakoitzeko zer edo zertxo; ez dakit bakoitzaren
gastuak ordaintzeko ere iristen den. Eusko Jaurlaritzaren la-
guntza jaso genuen 1987an hasita, lehenengotan polita, gero

murriztu egin zuten. Nafarroako Gobernuak babestu zituen
Barandiaranen hasierako proiektu batzuk 1970 inguruan;
gero ere eman dio babes bat Nafarroako Etniker taldeari. 

Bizkaiko Etnikerren arduraduna eta Etniker Euskal Herriako pre-

sidentea zara. Zer eginbehar izan dituzu Etnikerren?

Beti bezala, eratu, planifikatu, konpondu, bideak eman...
Neuk ere egin dut etnografia, zerbait argitaratu ere egin dut.
Atlas Etnografikorako hainbat kapitulu idatzi ditut liburuki
bakoitzean, eta behinola argitaratu nuen Etor argitaletxea-
ren Euskaldunak liburukietan etxeari buruzko lan luze bat. 

Bost liburuki horien zuzendaritza ere eraman zenuen, ezta?

Bai. Etniker proiektu barruan sortu genuen aldizkari bat
Bizkaiko lanei bidea emateko. Urtekaria da, Etniker Bizkaia
izenekoa. Badakizu zergatik atera genuen aldizkari hori? Nor-
baitek ikusten duenean bere ikerlana inprentaz argitaratuta,
ziurtasun bat hartzen du bere buruarekin. Eta ziurtasun hori
lanean jarraitzeko beharrezkoa da. Ez badiozu ematen ikerla-
riari bide bat idazteko, ez du idatziko. Apaiz berri nintzela
Ekintza Katolikoan hazi eta hezi nintzen. Beti izan dugu go-
goan han ikasitako bidea: jendeari eragitea, norberak egitea
barik. Nire bizitzan hori izan da gehiago: egin barik eragin.
Ez dakit asko egin dudan, baina eragin, bai, asko eragin dut. 

Atlasa bukatzen duzuenean, Etnikerren lana bukatu egiten da?

Barandiaranek bideratu zuen ikerlan hau, bai. Baina Atla-
setik kanpo ere badago zer ikertu etnografia arloan. Baran-
diaranek esaten zuen beste atlas etnografiko bat egin behar-
ko zela XXI. mendean. Guk ez dugu ikusiko, baina egiten
bada, jakingarria izango da ikustea nola aldatu den guk bi-
zi izan dugun kultura. 

Barandiaran Fundazioan

Eusko Ikaskuntzaren sorreran ere parte hartu zenuela aipatu du-

zu lehen.

Oñatin 1977an birsortze batzar nagusia egin
aurretik, urte erdiz jardun zuen behin-behineko
batzorde batek, eta harako deitu ninduen Ba-
randiaranek. Gero, Bizkaiko lehendakariorde
aukeratu ninduten, eta hor egon naiz hamalau
bat urte. 1992an utzi nuen. Eusko Ikaskuntzan,
nire ekarpena, besteak beste, Barandiaran Fun-
dazioa egiteko asmoa izan zen. 

Eusko Ikaskuntzaren barruan sortu zen, orduan,

Barandiaran Fundazioa.

Bai, Eusko Ikaskuntzaren adar bezala. Nahiz
eta bere obra osoa argitaratua izan, bazeuden
ikerlan eta dokumentu asko bere paperen ar-

tean; gainera, bazegoen bere lan batzuk hobeto argitaratu be-
harra. Horretarako sortu zen 1989an Barandiaran Fundazioa.

Barandiaranek testamentua egina zeukan. Eta berarekin
hainbeste urtean bizi izan zen bere iloba Pilarri utzi zion be-
re ondarea. Ataungo Sara etxea Pilarrena zen eraiki zuenetik,
1953an. Eusko Ikaskuntzak erosi egin zion honi Barandiaran
bizi izan zen etxea, Fundazioaren egoitza izateko.

Zer helbururekin sortu zenuten Fundazioa eta zein neurritan be-

te ditu helburuak?

Hauek dira helburuak: Barandiaranen figura zientifikoa
eta bere lana zaintzea eta hedatzea; bere ikerlanak berrargi-
taratzea, zehaztasun handiz, zientifikoki; eta bere obra ba-
tzuk hedatzea beste kultura batzuetara. Esate baterako, bere
Euskal Mitologia errusieraz argitaratu berri da; Fundazioak
ordaindu du itzulpen hori. Asmoa dauka liburu bera inge-
lesez, japonieraz eta txineraz ateratzeko, mundu zabalean
ezagutua izan dadin gure mitologia. Zergatik ez? Oso gutxi
zabaldua izan da Barandiaranen obra. Badakigu ez dela izan-
go best seller bat Errusian, baina ezagutua izan dadila.

Lehendabizi Fundazioan lehendakariorde izan nintzen;
gero urte batzuetan erakundetik at egon naiz eta oraintsu
berriro sartu naute batzorde zientifikoan.

Zuk zeuk ere aztertu duzu Barandiaranen bizitza eta obra, eta

argitaratu ere bai horri buruz.

Barandiaranen lanari eta bizitzari buruz obra bat idatzi
dut. Bertan zehaztu egin ditut bere bibliografia eta bere
ekintza zientifikoak [Vida y obra de D. José Miguel de Ba-
randiaran, 2003]. Bigarren lan bat ere egin dugu Fundazio-
rako Gurutzi Arregik eta biok. Barandiaranen obrarik zeha-
tzena: Eusko-folklore. Materiales y cuestionarios da. Euska-
raz, espainolez eta frantsesez argitaratu zituen aldizkari txi-
ki honen 211 zenbaki 1920tik 1975era. Lehenengo Gastei-
zen, gero erbestean zegoela, Baionan eta Saran; azkenean
Donostian. Sakabanatuta zegoena bildu eta aldizkaritxo ho-
nen argitalpen zehatz bat prestatu dugu bi tomotan. 

Barandiaranen bizitzak XX. mende osoa betetzen du. Ez
dut uste gure arteko inork bere bizitzan horrenbeste harre-
man izan duenik atzerriko jakitunekin. H. Breuil, Hugo
Obermeier, Bosch Gimpera prehistoriagile ospetsuak ziren
Europan aldi hartan eta Barandiaranen ikerketak eta lanak
ezagutu eta onartu ere egin zituzten. Entzute handikoak izan
ziren etnografo eta antropologo hauek ere: Arnold Van Gen-
nep, W. Schmidt, Henri Rivière, B. Malinowski, F. Krüger,
André Varagnac, Hoyos Sáinz eta beste asko. Guztiokin izan
zuen hartu-emana, eta euretariko batzuekin urte askotakoa.

Zure ustez Barandiaranek merezi besteko aitormena jaso du?

Bere bizitzaren azken aldian, bai. Jendea konturatu zen
Don Jose Migel aparteko figura bat izan dela, aparteko norta-
suna izan duena, gutxitan sortzen denetarikoa. Zahartzaroan,
jada 85 urte zeuzkanean, errekonozitu egin zioten hori, bai
erakundeek eta bai unibertsitateek. Beraren fruitu guztiak ez
dira oraindino banandu. Oraindino asko atera daiteke.

Ezezaguna da neurri batean Barandiaranen lana?

Bai. Esate baterako, euskal mitologia berak finkatu du, be-
rak zehaztu eta aztertu. Mariri buruz Barandiaranek egin-
dako ikerlana antologikoa da. Gerra aurrean egin zuen eta

beharbada ekarpenik handienetarikoa da. Beste ekarpen
bat, eskergabea, berak bildutako ipuinak eta esaundak. Ho-
netan Barandiaranek metodologia berri bat ezarri zuen; be-
re garaian Europan nagusitu zen etnografia egiteko bidetik
hartutakoa. Ikerketa egitean Azkue eta Barandiaran desber-
dinak dira. Azkuek ipuin eta esaunda asko bildu zituen;
ikertzaile handia izan da. Baina ukitutxo batzuk ematen ziz-
kion berak bildutakoari, apur bat gozotzeko, apur bat eder-
tzeko. Barandiaranek ez. Barandiaranek bere-berean har-
tzen eta ematen zuen herrikoei entzundakoa. Informatzai-
lea bera, lekukoa bera, jartzen zuen protagonista. Hori da
etnografia zehatzaren eginbeharra. 

Fundazioak lan handia duela esan duzu. Zer du egiteko?

Orain Fundazioa Barandiaranen artxiboa aztertzen ari da.
Artxibo ugaria da. Barandiaranek anotazio asko idatzi zuen:
bai bere bizitzako arazoei buruz, bai etnografia lanak egiteko,
bai arkeologian egindako azterketak argitzeko. Bere ondare
guztia zehaztu egin behar da. Adibidez orain argitaratuko di-
tugu bere bigarren egunkariarekin batera 50 argazki, sekula
argitaratu ez direnak, Barandianarek berak ateratakoak. Lu-
zaro bizi izan da Pilar bere ilobarekin eta horregatik ez da sa-
kabanatu bere artxiboa. Ez da aberats baten artxiboa, bere bi-
zitzan zehar ikertzaile izan zen gizon jakintsuarena baino.

Anuario de Eusko-Folklore aldizkarian ere zeuk hartu zenuen

Barandiaranen lekukoa, ezta?

Barandiaranek 1920an sortutako urtekari honen zuzenda-
ria naiz bera hil zenetik. Gaur egun Anuarioa Etniker taldee-
tan lan egiten dutenek elikatzen dute. Nire eginbeharra la-
nak aukeratu, falta direnean eskatu, inoiz zuzendu ere bai...
Barandiaranek berak ere artikuluak zuzendu egin behar iza-
ten zituen.

Idazle edo ikerlari baino gehiago, kudeatzaile izan zara. Zaleta-

sunez edo halabeharrez? Aukera izanez gero gehiago ikertu eta

idatziko zenukeen?

Ez naiz kexatzen. Hala suertatu da. Txikitan ere apur bat
horrelakoa nintzen. Nire ume lagunen jolasak neuk eratzen
nituen askotan. Lidertzat hartu naute nire lagun izan direnek.

Idazteko beta hartu duzu, hala ere. Argitaratutako lanen artean,

zein nabarmenduko zenituzke?

Gustukoen egin ditudanen artean dago Etorren, Euskal-
dunak sailean, argitaratu nuen «La Escuela Vasca de Etno-
grafía». Etxeari buruzkoa ere gustura egin nuen, sail berean.
Parisen urte batez etnografia ikasten nengoela idatzi nuen
lan hau. Barandiarani buruz oraintsuago idatzi dudan libu-
rua ere, Vida y obra de D. José Miguel de Barandiaran, atse-
ginez egin dut. Bai eta Atlas Etnografikorako idatzi ditudan
kapituluak ere atseginez osotu ditut. Horiek dira gehienbat,
zeren neure izenez ez dut askorik argitaratu.

Aurrera begira

Labayruko zuzendaritza utzi berria duzu, baina ez

diozu utzi Labayrun lan egiteari. Zure ustez, zein

dira etorkizunari begira Labayruren lehentasunak

edo egiteko nagusiak?

Nire ondorengoek esan beharko dute hori.
Gure Euskal Bibliotekari buruz batek esan zidan
behin: «Zergatik biblioteka hau hemen, Deus-
tuan badago-eta beste bat?». Erantzun nion:
«Eta zergatik egiten dute Deustuan? Badago Madrilen beste
bat eta! Eta zergatik egiten dute Madrilen? Badago Washing-
tonen beste bat eta!». Erakunde kulturalak gero eta gehiago,
orduan eta hobeto gizartearentzat. Ez dute elkarrekin lehia
egin behar batak bestearen kontra. Bideak bilatuko dituzte,
espezializazioan beharbada, edo orokortasunean ere joka
daiteke konfrontaziorik gabe. Gure herrietan erakunde gas-
tronomikoak pilaka ditugu. Abesbatzak, beste honenbeste!
Baina ez dut ikusten kultur erakunde asko ditugunik, eta
ikerketak egiten dituenik, gutxiago. Uste dut Labayru Ikas-

tegia bide berriak hartzeko ondo prestatuta dagoela. Orain
hogeita hamar urte sortu genuen erakunde honek bere ikas-
langileak ditu, hainbat alorretan espezializatuak eta bide be-
rriak hartzeko gaitasuna daukate.

Hasi zinetenean langilerik ere ez zenuten izango eta orain...

Hasieran geu ginen langile!

... orain 60 bat langile dituzue. Sortu zenetik momenturik sen-

doenean dago Labayru?

Oraintxe bertan beste erakunde askoren antzera larrialdi
ekonomikoa bizi dugu. Ezin dugu esan diruz indartsuen
gaudenik.

Kulturari ere eragingo dio krisiak.

Bai, ziur. Inbertsioak ez dira izango ikerkuntzarako, kultu-
rarako. Lehentasuna emango diote osasuna zaintzeari, bi-
dezabalak egiteari. Heldutasunaren aldetik, momentu one-
nean da Labayru Ikastegia. Barruko jendearen progresioa-
ren aldetik ere bai; titulazio aldetik ere. Baina ez gabiltza
prestigioaren bila, ez gara propaganda zaleak, ez gara gehie-
gi agertzen komunikabideetan.

Zer moduzko harremana izan du Labayruk agintari politikoekin

urte hauetan guztietan? 

Gure kultur ekintzak euskararen alde diktadurapean hasi
ziren. Geroago, demokrazia hasi zenetik, harreman norma-
la izan dugu agintariekin. Bizkaiko Aldundiarekin estuagoa
eta hurbilagoa. Ezagutzen dute gure aspaldiko lana. Aldun-
dian gaur egun arduradun diren batzuek euren gaztaroan
gure Ikastaroetan ikasi zuten. Eusko Jaurlaritzarekin ere ez
gara gaizki konpondu. Gu beti gehiago nahian. Etnografia
Sailean, Atlasaren hasieran oso ondo. Gero laguntza mu-
rriztu egin digute.

Labayrun izandako eskarmentuan oinarrituta, zure ustez kultur

ekimenak modu egokian babestu eta sustatu izan dituzte agin-

tariek? Agintariei arlo honetan aholkurik ematen ausartuko zi-

nateke?

Kulturgintza ez da agintarien arazoa, edo ez haiena baka-
rrik; gizartearen arazoa da batez ere. Eta horretarako gizar-
teari erraztasunak eman behar zaizkio, batez ere zergen alde-
tik; zerga-tasak gutxiagotuz esango nuke. Horrela indartuko
litzateke gizartean bertan kulturaren aldeko zaletasuna eta gi-
zarteak kulturgintzan parte zuzenagoa eta ugariagoa izatea.

Elizaren babespean sortu zen Labayru, Elizak beste itzal bat zeu-

kan garaian. Gaur egun ere eliz erakundea izaten jarraitzeak

merezi du?

Gure Aita Santu izan zen Joan XXIII.ak esan zuen Eliza
gizaldietan izan dela mater et magistra, herrien ama eta ira-
kaslea. Euskal Herriarena ere bai. Azken batean, non idatzi
izan dira gure euskal liburu ederrak aurreko gizaldietan?
Etxepare, Axular, Kardaberaz, Mogel, Añibarro... Ez eliztar
batzuek bakarrik, Elizak berak, bere izatetik eta eginbeha-
rretik, maite du euskara. Ez euskara besteen pareko hizkun-
tza delako, baizik eta maite du euskara, euskaldunak, euska-
radunak, Jaungoikoaren semeak direlako. Horregatik era-
man du euskara bere barne bizitzaren erpinera, hau da, be-
re liturgiara. Gaur egun liturgia euskaraz egiten da gure Eli-
zan. Eta guretzako, sinestedunentzako, inoiz ez
da aldenduko gorengo maila horretatik. Elizak
horretan inoiz ez du atzera egingo: Vatikano II
Kontzilioari jarraituz. Hori horrela izango da
euskaldunek kristau izaten jarraitzen duten bi-
tartean. Gaurko gizartean eta Labayru Ikaste-
gian ere denak ez dira kristauak. Baina gure la-
nak eta lanetik sortzen diren emaitzak kristau
ez direnentzako ere badira. Kristau ez direnak
ere hartzen ditugu lankide gure Ikastegian.

Gizartearen sekularizazioa eta seminarioen hustea

nola bizi izan duzu, elizgizon eta abade zarenez?

Sekularizazioak baino gehiago tristetzen nau Elizatik de-
sertatzeak. Dena dela Joan XXIII.ak esaten zuen: «bizi du-
gun denboraren ezaugarriak dira hauek». Ikasi dut Elizaren
historia hogei mendetan zehar eta ikusi dut Eliza momentu
askotan larri bizi izan dela. Bere mezua ere larri bizi izatekoa
da, munduko nagusien joeraren kontrakoa delako. Gaur
egungo sekularizazioaren arazoa sakona da, esparru zabala-
go batean aztertu beharrekoa. Ez da gertatzen hemen baka-
rrik, baizik eta Europa guztian. Uste dut sekularizazioaren
fenomenoa Jaungoikoaren mezu bat dela gaurko kristauen-
tzako: «Egoera berri bat biziko duzue: lehen denak zuen al-
de, orain gehienak zuen kontra. Ikusiko dut zuen fedea zen-
baterainokoa den». Nik neuk gurasoengandik hartutako fe-
dea zaintzen dut, Jesukristorengan sinesten dut, Berari esker.

Labayruren zuzendaritza utzi zenuen, baina Euskal Biblioteka-

ren ardurarekin eta Etniker Euskal Herriako presidende jarrai-

tzen duzu. Gaur egungo zure egun batean, zein dira zure egin-

beharrak eta lehentasunak?

Nire lehenengo lana da Zeanuriko parrokian egiten duda-
na: meza ematea, gaixoei bisitak egitea, baserrietara joatea,
jendearekin egotea... Gero, goizeko lehenengo orduetan etor-
tzen naiz Deriora, Labayru Ikastegira, eta hemen ematen
dut egun gehiena neure lanetan. Esate baterako, orain ari
naiz kapitulu bat idazten etxeko ohikune erlijiosoei buruz:
materialak biltzen, zuzentzen, eratzen, forma ematen. Arra-
tsaldetan, eginbeharren bat egitera ateratzen naiz Bilbora
edo beste tokiren batera, baina gehienbat Labayru Ikastegi-
ko bibliotekan egoten naiz.

Teknologia berriekin batere moldatzen zara?

Zertxobait. Internet erabiltzen dut, baina hartzaile bezala,
bibliografiak eta erreferentziak eskuratzeko. Teknologia be-
rrietan nirekin lan egiten duten gazteagoak dira trebeak.

Sari garrantzitsu batzuk jaso dituzu aspaldian, hala nola Bizkai-

tar Argia (2002) eta Lauaxeta Saria (2005).

Sari batzuk hartu ditut; ez diet garrantzi handirik ematen
sariei. Ondo dago, eta eskertzen ditut, baina kontuan hartuz
nik beste merezi dutenak asko daudela, inoiz saririk hartu
ez dutenak.

Aurrera begirako proiektuak?

Nire osaba apaizarena esango dizut. Itaun egiten ziotenean:
«Osaba, zenbat urte dituzu?». Beraren erantzuna izaten zen:
«Geroago eta gutxiago!». Bibliotekan jarraituko dut, txikita-
tik liburuzalea izan naiz eta. Jarraituko dut lanean ahal du-
dan neurrian, inori biderik ukatu barik; belaunaldia alda-
tzen ari da. Ikastegian badago jende gaztea. Euren eskuetan
dago geroa.¶

Ander Manterolaren argitalpenak

Ander Manterolaren argitalpen ugarien artean, liburuen
zerrenda osoa doa behean. Liburu horiez gain, hainbat arti-
kulu argitaratu ditu honako aldizkarietan: Anuario de Eus-
ko-Folklore, Cuadernos de Sección. Antropología-Etnografía,
Etniker Bizkaia, Euskeraren Iker Atalak, Jakin, Munibe, Non-
dik, Ohitura, RIEV, Surge. Eta baita hainbat liburu atal ere,
besteak beste Euskaldunak (Etor) eta Euskalerriko Atlas Et-
nografikoa egitasmoetan. 

Arregi, G.; Erkoreka A.; Manterola, A.; Guereca, E. Juegos
y canciones infantiles en Vizcaya. Bilbo: Temas Vizcainos,
(55-56), 1979. 111 o.

Manterola, A. et al. Euskal deklinabidea. Ariketak. Bilbo:
Labayru Ikastegia, 1981. 96 o.

Manterola, A. Felipe Manterola Argazkiak. Fotografías 1904-
1930. Bilbo: Arte Ederren Museoa, 1983. 74 o.

Manterola, A. (Zuz.). Censo de Bibliotecas del País Vasco.
Donostia: Eusko Ikaskuntza, 1989. 3 bol.

Arregi, G.; Barrio Loza, J.A.; Manterola, A. Anteiglesia de
Izurza. Tradición y patrimonio. Izurtza: Izurtzako Udala,
1990. 279 o.

Barandiaran, J.M.; Manterola, A. (Zuz.) Etxeko elikadura.
Bilbo: Etniker Euskalerria - Eusko Jaurlaritza, 1991. 755 o. 

Barandiaran, J.M.; Manterola, A. (Zuz.). Haur jolasak. Bil-
bo: Etniker Euskalerria - Eusko Jaurlaritza - Nafarroako Go-
bernua, 1993. 934 o.

Manterola, A.; Arregi, G.; Garcia, J.I. Bizkaiko elurzuloak.
Neveras de Bizkaia. Bilbo: Bizkaiko Foru Aldundia, 1994. 76 o.

Barandiaran, J.M.; Manterola, A. (Zuz.). Heriotza ohikuneak.
Bilbo: Etniker Euskalerria - Eusko Jaurlaritza - Nafarroako
Gobernua, 1995. 846 o.

Barandiaran, J.M.; Manterola, A. (Zuz.). Jaiotzatik ezkon-
tzarako ohikuneak. Bilbo: Etniker Euskalerria - Eusko Jaur-
laritza - Nafarroako Gobernua, 1998. 822 o.

Barandiaran, J.M.; Manterola, A. (Zuz.). Abeltzaintza eta
artzaintza. Bilbo: Etniker Euskalerria - Eusko Jaurlaritza -
Nafarroako Gobernua, 2000. 1.020 o.

Manterola, A.; Arregi, G. Vida y obra de D. José Miguel de
Barandiaran 1889-1991. Ataun: Jose Miguel de Barandiaran
Fundazioa, 2003. 367 o.

Barandiaran, J.M.; Manterola, A. (Zuz.). Herri medikuntza
eta albaitaritza. Bilbo: Etniker Euskalerria - Eusko Jaurlari-
tza - Nafarroako Gobernua, 2004.

Erregeren arte demokratikoa

Arteak hiriak eraberritzeko ere balio zuela egiaztatu zene-
tik, Bilboko Guggenheim museoaren arrakastaren ondotik
alegia, asko hitz egiten da arteaz, sekula baino gehiago segu-
ru asko, eta askoz gehiago hitz egiten da artearen munduaz,
turismo kulturala deitzen zaion hori sustatzeko hartu duen
indarraz, museoen hedatze politikaz, enkanteetan mugitzen
diren dirutza harrigarriez; baina artelan bakar batek, edo ho-
beto esanda, arte publikorako proposamen batek, ez zuen as-
paldian hainbeste zeresan eman. Harrigarria izan da Antony
Gormley artista britainiarraren One & Other proiektuak izan
duen oihartzuna. Harrigarria, eta argigarria.

Erresuma Batuko hedabideetan, pasa den udaran ez da bes-
te konturik egon, arteari doakionean behintzat. Egunkarie-
tan, kritikari guztiek eman dute iritzia; The Guardian egun-
kariko Adrian Searle kritiko errespetatuarentzat, esaterako,
Antony Gormleyren orain arteko lanik onena izan da. Egun-
kari bereko Jonathan Jones kritikariari, eskasa iruditu zaio.
Baina kritikariek euren iritzia eman eta arrazoitzea ohikoa
da, beste edozein lanekin ere gertatzen da. One & Other
proiektuaren harira, ordea, erreportajeak idatzi dira, inkestak
egin, iritziak bildu; izugarrizko presentzia izan du medioe-
tan, eta hori ez da hain ohikoa proiektu artistiko batez ari ga-
renean. The Times egunkariaren edizio digitalean, konpara-
zio batera, Visual Arts izeneko atala Antony Gormleyren
proiektuari eskainia egon da erabat, ia udara osoan zehar.

Baina, zer dela eta hainbeste zalaparta? Goazen poliki.
Londreseko Trafalgar Square enparantza XIX. mendearen

erdialdera eraiki zuten, eta bertan, Nelson almiranteari es-
kainitako estatuaz gain, Ingalaterrako beste lau gizon eza-

gun eta inportanteri egin nahi zitzaien ohore, eurei eskaini-
tako estatuak jarriz. George IV.a eta William IV.a erregeak
ziren bi, eta Henry Havelock eta Charles James Napier jene-
ralak ziren beste biak. Lau estatua horientzako harrizko lau
plinto handi eraiki ziren lehendabizi. Gero hasi ziren esta-
tuak etortzen. Hiru jarri zituzten, baina funtsetan dirurik
geratzen ez zenez, William IV.ari eskainitakoa ez zen seku-
la iritsi, eta hutsik geratu zen.

Urteak eta urteak eman zituen hutsik, XX. mendearen
amaiera aldera peana hori zertarako erabil zitekeen eztabai-
datzen hasi, eta arteari eskaini behar zitzaiola erabaki zen
arte. Ez zen ordea artelan batentzako toki finkoa izango,
unean uneko proiektu artistikoentzako denboraldi baterako
lekua baizik. Hala sortu zen Fourth Plinth (Laugarren Plin-
toa) izeneko erakundea. Erakunde honek lehiaketa publiko
bidez aukeratuko zituen proiektuak, eta proiektu irabazleak
denbora tarte batez plinto horren gainean gorpuzteko ditxa
izango zuen. 

Esan beharrik ez dago: nazionalistak ez diren estatu guz-
tietan gertatzen den ber, hemen ere Erresuma Batuko artis-
tek bakarrik daukate parte hartzea.

Erakundea martxan jarri zenetik, artista ugari aurkeztu
dira eta oso proiektu diferenteak izan dira aukeratuak. Bai-
na aurtengoak bazeukan, antza, orain artekoek izan ez du-
tenik, hedabideen erantzuna kontuan hartzera. Eta hedabi-
deen erantzuna ulertzeko, proiektuaren izaera bera ezagutu
behar da. 

Antony Gormleyk aurkeztu zuen proiektuaren oinarria
jendea zen. Artistak proposatu zuena, plintoa jendeari es-
kaintzea zen. 100 egunetan zehar, egunean 24 orduz, une oro
plinto gainean norbait egotea zen asmoa. Banaka, eta bakoi-
tza ordubetez, guztira 2.400 lagun. Ez didazue ukatuko ez
denik erakargarria: errege batentzako eraiki zen plintora jen-
dea igoko zen, eta jendea esatea edozein esatea da, eta edo-
zein esatea demokraziaren muina aitatzea da, demokrazia,
Jacques Rancière filosofoaren ustez, edozeinen boterea baita.

Baina kontuak ertz asko ditu, eta gehienak zorrotzak.
Bi baldintza bete behar zituen plintora igo nahi zuenak:

Erresuma Batukoa izatea, eta 16 urteak beteta izatea. Bazeu-
den gero beste ñabardura batzuk ere: Erresuma Batuko he-
rrialde bakoitzari, populazioaren arabera, hainbesteko bat
tokatzen zitzaion. Eta beraz, probabilitate kontuengatik, Ga-
leseko batek aukera gehiago zeuzkan Londreseko batek bai-
no. Azken batean, eta Gormleyren beraren hitzak dira, hel-
burua Erresuma Batuaren halako irudikatze bat eskaintzea
zen, eta Erresuma Batuaren irudikatze horren bidez huma-
nitate osoarena eskaintzea. 

Gibela behar da gero, beste organo batzuk ez aipatzeaga-
tik, halako esaldi bat bota eta lasai geratzeko. Nondik eta
Trafalgar Square enparantzaren erditik irudikatu nahi du
artistak humanitatea. Bejondeiola! Munduko biztanleak oro
Commonwealth berri eta total bateko hiritar zoriontsuak
bagina bezala. Zer hoberik, Erresuma Batuaren iragan kolo-
nialista zuritu eta bere demokraziaren unibertsaltasuna go-
raipatzeko? Asmo oneko artistek izutu egiten naute. Lon-
dreseko bihotzetik irudikatu Erresuma Batua, eta Erresuma
Batutik irudikatu humanitatea. Orain hobeto ulertzen da
hedabideetan izandako oihartzuna, ezta?

Ba pixka bat hobeto ulertzeko, hurrena jakin beharrekoa
hauxe da: uztailaren 6an lehenengo pertsona plintora igo ze-
netik urriaren 14an azkena jaitsi zen arte, Sky Channel tele-
bista kateak zuzenean eman zuen Internet bidez: plintoaren
inguruan jarritako webcam batzuen bitartez, Gormleyren
proiektua Anaia Handia artistiko bat bilakatu zen. Eta uste-
kabean, arrakasta izan zuen ekimenak. Egunean-egunean
haziz joan zen bai bisita kopurua, bai eta bisita bakoitzaren
iraupena ere. Eta honekin batera, gero eta jende gehiagok
eman zuen izena proiektuan parte hartzeko. Azkenean, 34.500
lagunek eman zuten izena, eta ordenagailu batek aukeratu
(omen) zituen peanara igo diren 2.400 lagunak.

Arrakasta, beraz. Zeinena da Sky Channel telebista katea?
Rupert Murdoch jaun txit ahaltsuarena. Eta zeinena da ia

udara osoan Visual Arts atala One & Other proiektuari era-
bat eskaini dion The Times egunkaria? Bingo!

Dena dela, interes ekonomikoen dantza ahaztu gabe ere,
ezin esan proposamena ez zenik interesgarria. Pentsatzen
jarrita, eta onbera izanda, artistak herriari ahotsa ematea bi-
latzen zuela pentsa dezakegu; nahi zuenak ordubete izango
zuen, eta hedabide guztiak begira, peana gainera igo eta al-
darrikatu nahi zuena aldarrikatzeko. Eta egin ere horixe
egin zuten askok: AEBetan hiltzera kondenatua dagoen bri-
tainiar baten askatasuna eskatu, edo animaliei ematen zaiz-
kien tratu txarrak salatu, bi besterik ez aipatzearren. Bakoi-
tzak nahi zuena egiteko aukera zuen, nahi zuena aldarrika-
tzekoa, beti ere legearen barruan, noski. Begiratu batera, de-
na oso demokratikoa. 

Eta hementxe dago, niretzat behintzat, proposamen artis-
tiko honen ertzik zorrotzena.

Edozeinen boterea izanagatik, Jacques Rancière filosofoa-
ren ustez ez gara demokrazia batean bizi, baizik eta ekintza
demokratikoen bidez egiten dugu bizitza demokratikoa iza-
tea. Hori horrela, Antony Gormleyren ekintza demokrati-
koa da? Izena eman, zozketa bitartez 2.400 aukeratu, bakoi-
tzari eguna eta ordua jarri, ordubetez plinto gainera igotze-
ko aukera eman, eta hori webcam bitartez zuzenean bota-
tzea ekintza demokratikoa da? Itxura batera, izena eman
duten guztiek aukera berberak dituzte, eta aukeratuek, den-
bora tarte berdina. Berdintasuna ezin zaio ukatu. 

Orain, nire aurretik igo denak striptease bat egiten badu
(horixe egin zuen batek) eta nire atzetik igo denak saxoa jo-
tzen pasatzen badu ordubete (horixe egin zuen beste batek),
zer balio hartzen du nik ordubetez aldarrikatu dudanak? Ez
da aldarrikapena espektakuluaren zati bihurtzen? Ez da al-
darrikapena espektakulu hutsal bihurtzen? Eta ez da aldarri-
kapena egiten duena striptease bat egin duenaren edo saxoa
jotzen aritu denaren maila berean geratzen? Ez da gizartea
norbanakoen batuketa gisa erakusten? Ez da bakoitzaren be-
rezitasuna nabarmendu, eta aldi berean guztiak artalde bere-

koak direla aditzera ematen? Ez da azkenean dena gauza be-
ra, dena maila bereko, dena demokraziaren ikuskizun bila-
katzen?

Demokraziaren ikuskizun horretan, jende «arrunta» erre-
gearentzat zen plintora igota, berdintasunaren ilusioa da za-
baltzen. Orain jendea da, orain edozein da boteredun. Bai-
na kontrako norabidean ere funtzionatzen du: jende «arrun-
ta» plintora igota, beste hiru plintoetan dauden gizonezko
boteredunak berriro legitimatzea lortzen du ekintzak. Haiei
esker gaude gu hemen. Eta azkenean, iraganaren azterketa
kritiko bat erabat bazterturik, historiarekin adiskidetzeko
ekintza dirudi.

Nahi gabe izan arren, galdera asko sortu ditu Antony
Gormleyren proiektuak, eta galdera horiexek berak balio
dute guretzako ere.

Demokrazia arte publikoa da?

Gaur egun, erakusketa batek zerbaitetarako balio baldin
badu, antolatzaileen eta batez ere babesleen propagandara-
ko balio du. Babeslea izan daiteke enpresa bat, edo enpresa
multzo bat, edo izan daiteke erakunde publiko bat, edo ba-
tzuk. Eta beraz, enpresariak administrazio kontseilura joa-
ten diren modu berean doaz, lanera alegia, eta baita politi-
kariak ere, autobideak inauguratzeko traje berberarekin.
Zinta moztea eta argazkia ateratzea da kontua. Asmo onak,
hitz politak, eta kitto, ardoa hartzera.

Baina gero, krisia dela-eta diruak urritu baldin badira,
kulturari kentzen zaio lehendabizi, kulturari kendu egiten
zaio beti. Zinta moztera etorri den inork ez baitu benetan
uste kultura inportantea denik.

Ez si eta ez no, urtebetez Artelekuko koordinatzaile oro-
korra izan dena kalera bota dute, esate baterako, eta ez du-
te inor jarri bere partez. Orduan, zertarako jarri zuten? Be-
rak egin duen lana, ez zen beharrezkoa? Edo bai, eta orain
jada ez? Zer axola dio? Artistak beti ari dira negarrean. 



Eta okerrena: ze aukera geratzen zaio artistari? Bere lana,
edozein eratakoa izanik ere, erakundeek irentsiko badute,
zer egin behar du? Zer proposatu behar du, zer egin dezake?
Zein espazio geratzen zaio?

Artistaren ezinaz ari naizela ematen du, baina ez artista-
ren ezinaz bakarrik: herritarren ezinaz ari naiz. Zer egon
behar dugu, baten batek peana bat eskaini zain, esan nahi
ditugunak esateko? Nola egin behar dugu gure izaera poli-
tikoa aktibatzeko? 

Demokraziaren ikuskizunak dena irentsiko badu, nola era-
bil dezakegu artea munduaren beste ikuspegi bat emateko?

Urgentea da.¶

Aizturrak, artaziak eta guraizeak

Aukeratu gogokoen duzun berba, Madrilen eta Gasteizen
I+G diruarekin egiteko asmo dutena deskribatzeko. Madri-
len hasi zen hotsa, eta ozen erantzun diote zientzialariek.
Badabil estatuko ikerlarien artean ekimen bat non gobernu
zentralari eskatzen zaion guraizeak ez erabiltzeko I+Grako
2010eko aurrekontuetan. Aitortu denez, Cristina Garmen-
diaren ministerioak 2009an baino %15 inguru gutxiago
usatuko ditu batez bestean datorren urtean. Atal batzuetan
beherapena %30ekoa izango ei da.

Ba, penintsularen erdialdera ez da joan beharrik I+Grako
diruen beherapenak ikusteko. Hots handirik ez da atera,
oraindik. Agi denez, EJko Industria sailak, Madrilgo haizeei
jarraiki, antzeko portzentajean murriztuko du I+Grako EAE-
ko sarean banatzen duen dirua. Mihi gaiztoek edo jakitunek
diotenez, zentro teknologikoak izan daitezke onik irten dai-
tezkeen bakanetakoak. Bejondeiela! Besteengana, ordea, Pako
(ala Patxi?) joango da beherapenekin, horientzako programa
inportanteren bat desagertuko omen delako, besteak beste.

Sobra ere, txikienak aterako dira kaltetuen; kasu honetan
EAEko enpresa-ehunaren enpresa txikiak eta ertainak.

Laster argituko dira kontuak, EJren aurrekontuak Legebil-
tzarrera iristen direnean.

Abagunea, aukera, egokiera, okasioa eta parada

Opportunityk, Marteko gainazala esploratzen diharduen
lurrorotako robotikoetako batek, hirugarren marte-urtea
bete du lanean joan den irailaren 16an, hots, 69 lur-hilabe-
te. Ez dirudi harritzeko moduko zifra. Harritzekoa da, or-
dea. Hiruzpalau hilabeteetarako beharra egitera bidali zu-

ten, ingeniariek eta zientzialariek uste baitzuten ez zuela ‘bi-
zirik’ gehiago iraungo. Egoskor, arrazoia kentzea ‘erabaki’
zuen. Nekerik hartu gabe planeta gorriaren gainazalean ki-
lometroak eta kilometroak egin ditu: 17.717,33 km irailaren
16rako. Marka ederra, kontuan hartzen badugu ez zela uste
marteratze-puntutik 1 km baino gehiago urruntzeko gauza
izango zenik. Misioaren helburu berrien arabera, Opportu-
nityk Endeavour kraterrean hartuko du betirako atsedena,
baina horretarako 22 km inguru gehiago korritu beharko
ditu inguruak esploratzen eta ikerketak egiten. Honez gero,
datu-mordo piloa bildu du, zientzialariak itotzeko adina.
Antena bete lan ematen ari zaie!

Adorea, animoa, balorea, bihotza, indarra,
kemena eta kuraia

Spiritek, anaia, arreba, ahizpa edo neba bikiak, abuztuaren
26an egin zuen marka bera. Planetaren beste aldean ari da
eta abuztuan pairatutako hauts-erauntsien ondorioz pattal
samar dabil. Hautsa robotaren eguzki-panelen etsaia da.
Hautsak panelak estali egiten ditu eta robotak eskura deza-
keen energia larriki murriz daiteke. Horixe gertatu zaio Spi-
riti. Are gehiago, teknikariek eguneko aginduak emateko
usatzen duten irabazi handiko antenak (ikus: www.teleko
munikaziohiztegia.org) arazoak izan ditu eta erabiltzeari
utzi behar izan diote arazoa konpondu bitartean. Ez da ho-
ri robotak duen arazo bakarra. Eskuineko aurreko gurpila
hondatuta du eta, ondorioz, maniobrak egitea eta robota-
ren ibilbidea kontrolatzea ez da lan makala. Kemena eta
animoa baino zerbait gehiago beharko du, ataka horretatik
ateratzeko eta biziraupenaren lehian aurren jarraitzeko.

Klaru, argi eta garden

Euskal Herriko Unibertsitateko errektore jaun Iñaki Goi-
rizelaia Eusko Legebiltzarreko Kultura eta Hezkuntza Ba-

tzordearen aurrean agertu zen urriaren 14an bere eskariz.
Irudipena eta inpresioa dut aurreko agintalditik hona gizar-
teak EHUri buruz lehen baino informazio gehiago duela eta
erakundeak ahalegin berezia egin duela sozietatearengana
iristeko. Beharra bazuen nik uste, urte askotan zehar EAE-
ko unibertsitate publiko bakarrak nahikoa irudi hits eta tris-
tea, gatazkatsua ez esatearren, erakutsi baitu. Bere parean
unibertsitate pribatuek bestelako irudia transmititzen zuten,
tartean kalitatearena eta lana aurkitzeko bermearena. Barka
nazaten, dena dela, aurreko agintariek nire inpresio hau
okerra baldin bada, eta okerra izan daiteke uste izatea irudi
egokia emateko aski ahalegin ez zela egin.

Goirizelaiaren hitzaldi interesgarria eta jakingarria osorik
irakur daiteke EHUren webgunean: www.ehu.es/p200-con-
tent/eu/contenidos/noticia/rector_parlamento_14102009/
eu_parlame/rector_parlamento_14102009.html. Lerro haue-
tara nabarmenena iruditu zaidana ekarriko dut.

EHUn eleaniztasuna urratsez urrats emendatzen ari da, es-
kola ematearen alorrean eta irakaslegoaren profilean behi-
nik behin. Errektoreak esandakoaren arabera irakasleen %10
pixka bat goiti-beheiti gai da eskola ofiziala ez den hizkun-
tzaren batean emateko, ingelesez bereziki. Akaso, beste herri
batzuetako unibertsitateetako irakasleen egoerarekin konpa-
ratuta ez da oso datu adierazgarria. Inpresioa dut Europa er-
dialdeko eta iparraldeko unibertsitateetan zifra hori aise gain-
ditzen dela. Alabaina, poztekoa iruditu zait datua. Izan ere,
gure artean atzerriko hizkuntzaren batean hitzaldiak ematen
direnean, baita unibertsitateko jendea biltzen denean ere,
deigarria da buruan aldibereko itzulpenaren kaskoak janzten
dituen pertsonen kopuru oso handia. Irailean Donostian an-
tolatu zen Atom by Atom zikloan ikusi ahal izan genuen ho-
ri nabarmen, baita gure herrian ardura politiko handiak di-
tuztenen eta izan dituztenen artean ere.

Hizkuntza ofizial bien egoeran ere bide onean mugitzen
ari da EHU, gabeziak gabezia eta ahuldadeak ahuldade. Da-
tu batzuk ematearren, ikasle hasiberrien %45ek euskaraz

ikastea hautatzen du, irakasleen %40 eskolak euskaraz ema-
teko gai da eta derrigorrezko ikasgaien %90 euskaraz es-
kaintzen dira. Azpimarratzekoa da 2005/06 ikasturtean ira-
kasleen %32,4 baino ez zela elebiduna. Ezin uka ahalegin
handia egiten ari den EHU euskalduntzearen bidean.

Euskal Unibertsitatearen eztabaidan sartu nahi dut datu
horietan oinarrituta. Esana dut lehenago ere, baina atzen
urtean balizko euskal unibertsitate bati buruz entzun diren
turutak entzun ondoren berriz ere esan behar dudala irudi-
tzen zait (esaterako, ikus: www.euskaleskola.org/index.php/
plazara-mainmenu-26/euskal-unibertsitatea-mainmenu-55/
182-euskal-unibertsitatea-badugu). Euskarak unibertsitatea
behar duela eta gure hizkuntzak maila horretako irakaskun-
tzan, ikerkuntzan eta gainerako esparruetan normalizatuta
egon behar duela sinetsi izan dut beti. Udako Euskal Uni-
bertsitatean lanean eta goi-mailako arduratan eman ditudan
urte luzeak dira horren lekuko besteak beste. Garai batean,
gurean espazio unibertsitarioa oraindik definitu gabe zegoe-
nean, beharrezkoa izan zitekeen berariazko erakunde bat
sortzea unibertsitate mailan euskarak tokia izan zezan nor-
maltasunez. Alta bada, beste enbor bateko ezpala da, 2009an
Euskal Herriko unibertsitate-mapa osatua eta, halaber, ase
dagoenean —ez ahaztu gurean 3 unibertsitate publiko, eta
beste 3 pribatu daudela, UNEDeko zentroez aparte—, berri-
tik sortuko den egitura unibertsitario bat sortu nahi izatea
euskal unibertsitatea eratzeko. Estrategia okerra iruditzen
zait, boluntarismoz beterik, asmo onez seguruenik ere bai,
baina eskaintza unibertsitarioaren errealitatea ikusi nahi ez
duena. 

Euskal Unibertsitatea nahi badugu, dauzkagun egiturak
nola eramango ditugun harantz diseinatu behar dugu, arra-
zoi asko medio, eta bat aipatzearren, ospeko euskal irakas-
leak eta ikerlariak nagusiki egitura horietan daudelako. Uni-
bertsitate publikoaren aldeko apustua egiten dudan heinean
eta testuinguru sozio-politiko-linguistikoari erreparatuta,
euskal unibertsitate ideal hori EHUren eboluzioz sortuko

da, sortzen bada. Euskal unibertsitate hori eleanitza izango
da irakaskuntzan eta ikerkuntzan eta nagusiki euskalduna
giza harremanetan eta gainerako zerbitzuetan. Eboluzio ho-
rretan, jakina, sozietatearen aurretik joan beharko du, aban-
goardia izan beharko du, baina ezin izango du sozietatearen
beraren joeren kontra jo. Hortaz, euskal unibertsitatearen
auzia, partez euskal gizartearen eboluzio soziolinguistikoa-
ren mende egongo da. Beraz, egin dezagun lan EHUn eus-
kararen normalizazioak aurrerapausoak irmo egin ditzan;
eta iruditzen zait, argi-ilun guztietatik haratago, aurreko eta
oraingo errektore-ekipoek normalizazio horretan sinesteaz
gain, praktikatu egiten dutela. Asko falta da hala ere!

Ikerketa-ahaleginari eta lortutako emaitzei eta adierazleei
hitz asko dedikatzen dizkio errektore jaunak. Neroni hiru
ideiarekin gelditzen naiz:

• Asko hobetu da hainbat adierazleetan, argitaratutako ar-
tikuluen edo eskatutako patenteen kopuruan, baina asko
hobetu beharra dago. Azpimarratzekoa da EHUko ira-
kasleen proportzio oso adierazgarri batek ez duela pu-
blikatzen, hots, ez duela I+G jarduerarik burutzen.

• I+G jarduerak egoki burutzeko baliabide ekonomiko
handiagoak behar ditu eta aldaketa estrukturalak egin
behar ditu; besteak beste, ikerlari iraunkorrentzat lan-
postuak sortzea aipatzen da. 

• EAEren Zientziaren Legea egin beharra azpimarratzen
du. Ia aldi berean, Eusko Jaurlaritzari hori egin zezan es-
katuz ekimen bat aurkeztu du EAk Legebiltzarrean.
2009ko urriaren 15eko osoko bilkuran PSEk eta PPk hi-
tzartutako zuzenketa deskafeinatu bat onartu zen alder-
di autodeterministen kontrako botoarekin, non horrela-
ko legerik egin dadin ez den eskatzen. Ekimenaren his-
toria honatx: www.parlamento.euskadi.net/ac_iniciae/
DDW?W=INI_NUMEXP=’09\11\03\00\0008’.

Errektoreak diskurtsoaren bukaeran esandakoa hona al-
datuta bukatuko dut atal hau. Iruzkinik ez du behar.

Siempre he tenido la sensación de que la universidad ha que-
dado fuera de las campañas institucionales para fomento de
la educación. Tampoco recuerdo campañas de promoción
de vocaciones investigadoras, tan necesarias hoy día.

Irudipena errektore jaunak ere!

Saria, premioa eta errekonpentsa

Urteroko erritualari jarraikiz urria Nobel sariak aldarri-
katzeko tenorea izan da. Ustekabe handirik ez da egon zien-
tzien alorrean sarituen mailari eta merituei erreparatuta.
Alabaina, Nobel sariek ohi baino toki gehiago izan dute ko-
munikabideetan Barack Obamari emandako sariaren ondo-
rioz. Oker emandakoa nik uste, bidenabar. Informazio ho-
rren guztiaren erdian artikulu interesgarri batekin topo egin
dut El País kazeta espainiarrean saria inoiz jaso ez duten
zientzialari handiei buruz. Irakurtzekoa: www.elpais.com/
articulo/sociedad/olvidados/Nobel/elpepisoc/20091011el
pepisoc_1/Tes. 

Urria ere Improbable Research erakundeak (http://impro
bable.com/about) banatzen dituen Ig Nobel sarien aroa iza-
ten da. Aurtengo sari irrigarri horien zerrenda aztertuta, ba-
kearenarekin gelditu naiz. Izan ere, Bernako Unibertsitate-
ko Stephan Bolliger, Steffen Ross, Lars Oesterhelweg, Mi-
chael Thali eta Beat Kneubuehl-i eman zaie, zehazten saia-
tzeagatik, esperimentazioaren bidez, zer den hobea: botila
bete garagardorekin buruan jo zaitzaten ala garagardo boti-
la hutsarekin. Zilegi izan liteke pentsatzea Obamari eman-
dako premioa kategoria honetan egokiago koka litekeela.
Nik behintzat biak lotu ditut nahigabean.¶



Kolapsoa baletor...

...literatur sisteman?
Estitxu Eizagirreri lapurtu dizkiot izenburua eta artikulu

honen mamia, hark iazko urrian Garialea blogean bertsola-
ritzari buruz idatzia literaturarako ere argigarria izan daite-
keelakoan. Itamar Even Zohar pentsalari israeldarraren «Po-
lisistemen Teoria»n oinarrituta, bertsolaritzaren polisistema
aztertu zuen Estitxuk, eragile anitzek elkarrengan duten
eragina aztertuz eta hipotesiak eginez. Berez, literatur siste-
mak aztertzen ditu Itamar Even Zoharrek, baina Estitxu Ei-
zagirreren baimenarekin, hark teoria laburtzeko eta, batez
ere, euskaratzeko hartutako lana aprobetxatuz, ekar deza-
gun eskema euskal literaturara:

Polisistemen Teoriak kultur fenomenoak sistema gisa uler-
tzen ditu, eta sistemotan hainbat faktore leudeke elkarrera-
ginean: ekoizlea, kontsumitzailea, eta hauen artean dauden
erakundea, merkatua, errepertorioa eta produktua. Hala, no-
bela bat baloratzeko, adibidez, sistema osoari begiratzen dio,
ez estiloari edo gaiari edo egiturari bakarrik. Teoriaren beste
oinarri bat da edozein kultur sisteman beti daudela geruza
desberdinak, gizartean bezala. Erdiguneko edo muineko ge-
ruza da kanonizatua, zilegitasuna duena, erakundeek man-
tentzen dutena... eta periferiako geruzak, berriz, muinekoa-
rekin etengabeko konpetentzian daude.

Polisistemen Teoriaren arabera, erakunde nagusiek (Idaz-
leen Elkartea, CEDRO, argitaletxe, banatzaile eta azoka na-
gusiak; hedabide ofizialak; eskola ofizialak...) ia esklusiboki
guneari begirako estrategia garatzen dute, eta —zuzenean
edo zeharka— hainbat ekimenen zilegitasunik eza susta-
tzen. Periferiako ekimenak (Ahotsenea; Literaturia; Litera-

tura Eskola; zirkuitu, azoka eta hedabide alternatiboak...)
«batzuen mesedetan» izango balira bezala, eta muineko eki-
menak (Euskadi Sariak; Durangoko Azoka; Narratiba Saria;
Elkar argitaletxea; horietatik sorturiko bekak eta diru-la-
guntzak...), aldiz, «literaturaren onerako». Gainera, erdigu-
nean sartzen ez diren idazleak «frustratutzat» hartu ohi di-
ra, inbidiak jota omen daude, eta ikuspegi horretatik uler-
gaitza da sisteman lekurik ez omen duen jende horrek idaz-
ten jarraitzea bera ere. Zergatik jarraitzen dute idazten? 

Oinarrizko eskema. Literatura aztertzeko
faktoreak

Polisistemen Teoriak ardatz duen eskema horrela ekar de-
zakegu literaturara:

Erakundeak (Idazleen Elkartea, Sariak, Bekak,

argitaletxeak, literatur-eskolak, hedabideak, azokak)

Idazlea Errepertorioa = idazkera, idaz moldea Irakurlea

Merkatua (argitaletxeak, banatzaileak, dendak)

Literatura

Eta galde diezaiogun geure buruari: zerk egiten du idazle
bat sonatu? Zer idazkera edo korronte desberdin egon dira
garai bakoitzean? Nola joan dira garatuz idazkerak eta joe-
rak? Nola funtzionatu izan du garai bakoitzeko «merka-
tuak»? Nola eragiten dute sariketek, hedabideek... literatu-
ran? Zer da idazle izatea, zer funtzio betetzen du literatu-
rak? Gizartearen barruan zer leku bete izan du eta egun zer
leku du? Zein eremu irabazi eta zeintzuk galdu ditu?

Erakundea, ikuspegi tradizionala ireki beharra

Kulturaren kontrolean eragiten duten faktore multzoa. Era-
kundeak zaintzen ditu arauak eta ekoizle eta eragileak saritu
eta zigortzen ditu. Komunitateak zer eredu eta produktu
gordeko dituen determinatzen du. Alegia, errepertorio ka-
nonizatu bat zaintzen du belaunaldiz belaunaldi transmiti-
tzeko.

Erakundearen kide bistakoenak: administrazioko partaideak,
hezkuntzako errepertorioaren arduradunak, hedabideak...

Erakundearen barruan borrokak izaten dira berau domina-
tzeko, eta garai bakoitzean talde batek edo besteak du era-
kundearen erdigunea, muina, eta beraz, berau da geruza ofi-
ziala. Hartzen den edozein erabaki, edozein mailatakoa, era-
kundearen atal jakinek egindako legitimazioak eta mugek
baldintzatua egongo da.

Erakundeak (administrazioak, argitaletxe nagusiek...) an-
tolatzen dituen sariketetan nagusitzen den eredua (idaz
moldea) eta produktuak (liburuak) dira komunitateak gor-
detzen dituenak. Sariketetan osatzen den kanon hau trans-
mititzen du erakundeak: diru-laguntzak emanez, liburue-
tan publiko eginez, beste hizkuntzetara itzuliz, hedabidee-
tan jarraipen handia ziurtatuz, garaiko idazle onena defini-
tuz... Merkatuko eskaria ere oihartzun horrek baldintzatzen
du. Halakoetan egiten dira idazleak pertsonaia publiko, eta
gizarteak zilegitasuna ematen die egunkarietako iritzigile,
pentsalari... izateko. Alegia, erdiguneari begira sortutako
ekimenek bere horretan funtzionatzen dutela, erdiguneari
begira lan eginez. Eta periferiako geruzetan lan egingo ba-
da, periferiako geruzen logikarekin egin behar dela: bestela-
ko sariketa, azoka, literatur saio, banaketa-sare eta hedabi-
deak sortuz.

Errepertorioa

Idazkera

Errepertorioa arau multzo bat da, sortzaile eta kontsumitzai-
leak partekatzen dutena. Arau hauen barruan egiten du lan
sortzaileak, eta arau hauen laguntzaz ulertzen du kontsumi-
tzaileak. Arau hauetako asko denbora eta leku jakin bati lo-
tuak daude, ez dira berezkoak.

Errepertorio kanonizatuak: testu/idazle onak zein dira?

Kanonizatuak dira, arau eta artelanak (beraz, ereduak eta
testuak), zeinak kulturaren gune nagusietan legitimotzat
hartzen diren eta zeinaren ale honenak komunitateak gorde-
tzen dituen herentzia historiko gisa geroratzeko.

Kanonizatu gabeak dira, berriz, arau eta artelanak, zeinak
kultur gune nagusiak zilegitasunik gabekotzat dituen. Ko-
munitateak ahanzten dituenak (non eta ez den testu eta arau
hauen estatusa aldatzen).

Beraz, kanonikotasuna ez da testuek edo arauek berez du-
tena: ez da «testu ona»ren eufemismoa, «testu txarra»ren
ondoan. Garai bakoitzean ezaugarri batzuk status bati edo
besteari lotzeak ez du esan nahi ezaugarri horiek «berez»
status batekoak direnik.

Testuak eta errepertorioak literaturaren manifestazio par-
tzialak dira, eta hauen portaera ezin da testuaren egiturare-
kin bakarrik azaldu. Polisistema osoa aintzat hartuta baka-
rrik azaldu daitezke. Testuek, banaka hartuta, kanonizazioan
parte hartu baino, kanonizazio prozesuen ondorio direla
esan daiteke.

Baita ere bistakoa da, sortzaileek borroka egiten dutela euren
testuak onartuak izan daitezen. Baina sortzaileei benetan in-
teresatzen zaiena da euren testuak onartu daitezela jarraitu
beharreko ereduaren ikur, goi maila gisa. Sortzailearentzat
frustrazio handia litzateke euren testuak onartu, baina eu-
ren eredua ulertuko ez balitz. Horrek erakutsiko luke komu-
nitatearen barruan eragiteko ahalmenik ez izatea, efektibita-
terik eza.

Eta hori, gertatu, gertatzen da, ez baitatoz bat merkatuan eta
sistemaren barruan eredu batzuek duten indarra; eta gizar-
teak kanpotik duen pertzepzioa ere oso okerra da (galdetu
kalean: «nork idatzi ditu liburu gehiago, Koldo Izagirrek ala
Kirmen Uribek?»).

Geruza aniztasuna ala hil

Sistema kulturalek beharrezkoa dute oreka, sistema ez ko-
lapsatzeko edo ez desagertzeko. Oreka hau geruzen kontra-
kotasunetik lortzen da. Azpikultura indartsu baten estimu-
lurik gabe, edozein jarduera kanonizatu fosildu egiten da,
pixkanaka. Fosiltze horren lehen pausoak errepertorioak ix-
tea eta gero eta estereotipatuagoak izatea da.

Literaturan nahiago izan da tentsioei kasu handirik ez egi-
tea, beste aldera begiratzea, ustez, literaturaren kaltetan li-



tzatekeelakoan. Baina geruzen arteko tentsio hau positiboki
ulertzeak «bake politikoki politak» bezainbeste on ekar le-
zake: tentsio horrek garatzen baititu idaz moldeak, eta siste-
ma etengabe odolberritzen baitu, iraunaraziz. 

Jakina idazle bat hainbat geruzatan jardun daitekeela. Eta
euskal literaturan elkarrengandik oso gertu daude geruza
denak, euskararen eremu txikian mugitzen baitira. 

Proliferazioaren legea. 1975ean formulatu zuen Even Zo-
harrek proliferazioaren legea, eta zera esan nahi du: bere be-
harrak asetzeko, sistema bat aukera alternatibo gero eta
handiagoen jabe egiten dela. Izan ere, erdiguneko geruzari
begira bakarrik lan egiteak duen arrisku handiena, kolapsoa
da: merkatuak eta erakundeak geruza kanonizatuari baka-
rrik begiratzen badiote, beste geruzek merkatu eta erakun-
de horretatik kanpo ikusiko dute euren burua, eta horrela
jokatuko dute. Eta etorkizunean periferiako geruzaren batek
lortzen badu erdigunea izatea, sistema osoa hankaz gora ja-
rriko du. Aldiz, merkatuak eta erakundeak geruza desberdi-
nak legitimotzat onartzen baditu, sistema osoaren barruan
dauden aldaketak errazago kontrolatuko ditu. Periferiako
geruzek ez baitute sistema arriskuan jartzen: idazle batzuen
eta besteen posizioa da geruzen arteko tentsioarekin alda-
tzen dena (erdigunera edo periferiara igaroz).

Proiektu berriak sortzea. Garrantzitsua da ulertzea nola
sortzen diren gaur egun entitate berriak. Proiektu hauek ba-
liteke «pitokeria» hutsetik ez sortu izana. Ez dira lau zororen
zorakeria, edo haserrea, edo errebeldia ariketa, edo kapri-
txoa edo izorratzeko gogoa. Proiektu berrietan inplikatutako
pertsonek beste talde batzuekiko berdintasuna lortu nahi ba-
zuten —eta beste talde horiek jada entitate soziopolitikotan
antolatuta zeudelako baldintza hobeak lortu zituztela kon-
tuan hartuta—, ekimenera behartuta zeuden konpetentzia
medio. Ikuspegi komertzialetik, talde hauen irabaziak dudan
jar daitezke. Baina talde barruko konpetentziaren ikuspegi-

tik, betiko errepertorioari jarraitzea edo bide berriak ireki-
tzea aukeraketa bat da: etengabe hankapean jarraitu, edo
klub berri baten kide izan, pribilegio berri batzuekin.

Egungo errepertorioak aldaketarik gabe iraunaraztearen
aldekoek, aldaketa hau bazternahasletzat daukate. Euren
ikuspegitik, egungo errepertorioa desagertzeak «literatura
serioa, benetakoa» desagertzea lekarke. Erresumin eta baz-
terketa sortzen da, beti dagoelako talde bat ekintza hauen
ondorioekin ados egongo ez dena. Ados ez daudenek erre-
sistentzia pasiboa egiten badute, estankamendua sortzen
du. Baina oposizio aktiboa egiten badute, dinamika bat sor-
tzen du, errepertorioen arteko disputa. Honek dinamismoa
ematen du, aukera berriak sortuko dituena.

Anginekin gertatzen dena: antibiotikoekin baretu edo
ebakuntza baten bidez desagerrarazi ditzakezu, edo, bestela,
zeure buruari galdetu zeren sintoma diren eta zergatik era-
baki duten puztea eta zuri alamena ematea. Azkenean ohar-
tuko zara anginak ez zirela zu izorratzeko jaio. Alderantziz,
arazo potoloago baten berri eman nahi dizutela, eta horre-
tarako ez dutela zu izorratu beste biderik, izorratzen ez ba-
zaituzte ez diezulako kasu zipitzik egiten.

Iturria: www.argia.com/blokak/garialea/blog_listado.php?
blog_id=2&kat_id=94¶

Euskaltzaindiaren 90. urteurrena

Zalantzarik gabe azken hilabeteotan berri soziolinguistiko
nagusietariko bat Euskaltzaindiaren 90. urteurrena izan da.
Erakundea soziolinguistikarekin zergatik lotzen dudan gal-
detuko dit hainbatek. Baina Euskaltzaindia soziolinguisti-
karen arloarekin oso lotuta dago, zalantzarik gabe. 

Euskaltzaindiari lotzen zaion gaia hizkuntzalaritza da. Ba-
tzuek hizkuntzalaritza soziolinguistikaren gainetik kokatzen
dute; beharbada arrazoia edukiko dute eta mota honetako
eztabaidetan sartzea ez dagokit. Dena den, zientzialariek
ohitura izaten dute diziplinartekoak diren zientziak haien
eremura eramateko. Hizkuntzalariek soziolinguistikaren ar-
loa haien azpiadar berri bat dela pentsatzen dute, azken 50
urteotan sortua. Soziolinguistek, alderantziz, hizkuntza be-
ti praktikarekin lotuta dagoenez, hizkuntzalaritza gizarte-
koa izan behar duela diote. Soziologoek soziolinguistika
haien azpiadarra dela irudikatzen dute, hizkuntz soziologia
deiturikoa. 

Eztabaida horiek, lubaki gerra batean bihurtzen ez badira,
gerra guztiak bezala kaltegarri izanik, probetxugarriak izan
daizteke arlo berrirako. Alde batetik, bere mugak zein diren
finkatuz joateko, eta, bestetik, eremu zientifiko ezberdinen
ekarpenak jasotzen dituelako; horrela, berria izanik, histo-
ria luzea duten zientzia batzuen metodologiak eta kontzep-
tu zientifikoak beregana ditzake zientzia arlo berriak.

Hizkuntzalarien ikuspuntutik eta seguruenik gizartearen
ikuspuntutik ere, Euskaltzaindiaren lan arlo nagusia hiz-
kuntzalaritza izan dela esan daiteke, batez ere corpusaren
lanketa, eta denok ados egongo ginateke corpusa hizkun-
tzalaritzaren arlo puru-purua dela esateko.

S O Z I O L I N G U I S T I K A

Euskaltzaindiaren lehen Estatutuaren artikuluetan argi
agertzen zen Akademiaren helburua bikoitza zela: alde ba-
tetik corpusa lantzea eta bestetik euskararen gizarte egoera,
estatusa lantzea. Bi helburu horiei erantzuteko, gaur egun
Euskaltzaindia bi sail nagusitan banatuta dago: Iker saila eta
Jagon saila.

Euskaltzaindia, corpusa eta soziolinguistika

Egia da denon irudikapenetan Euskaltzaindia gehiago lo-
tzen dela corpusarekin beste edozein arlorekin baino. Cor-
pusa hizkuntzalaritza purua da, Euskaltzaindiaren lehen Es-
tatutuan hizkuntzaren eredu formal eta bakarra sortzea ze-
goen helburu nagusi bezala hartuta. Hori da, hain zuzen
ere, edozein hizkuntz plangintzaren lehenengo pausoa so-
ziolinguistikarion ikuspuntutik. Alegia, corpusaren finka-
pena soziolinguistikarekin erabat lotuta dago. Alde batetik
hizkuntz plangintza soziolinguistikaren azpiadar bat dela-
ko, eta bestetik corpusa landuz estatusa lantzen delako. Hiz-
kuntzaren corpusean eremu berriak eskuratuz, Euskaltzain-
diak egin duen moduan, edota UZEIk bere garaian, hizkun-
tzari tresnak ematen zaizkio bere erabilera esparrua zabal-
duz joateko eta beraz estatusez aldatzeko.

Plangintza egiteko modu horri laborategiko hizkuntz
plangintza deitzen diote batzuek. Frogatuta dago corpus be-
rriak, sortu ez ezik, inplementatu egin behar direla eta gi-
zarteak onartu behar dituela, plangintza arrakastatsua izan
dadin. Azken finean, corpusa landuz, tresna batzuk sortzen
dira, baina gero ezagutarazi behar dira tresna horiek eta gi-
zarteak onartu behar ditu. Tresna berriak erabiltzen badira,
plangintza arrakastatsua da eta horrek esan nahi du hizkun-
tza estatusez ere aldatu egin dela.

Corpusaren eta estatusaren arteko korrelazioa eta harre-
man estua ikusteko oso polita da 1951 eta 1952 urteen ar-
tean Villasantek eta Omaetxebarriak izan zuten eztabaida
berrirakurtzea. Artikulu horiek Cantabria Franciscana al-

dizkarian argitaratu ziren. Bertan argi agertzen da orain de-
la bi egun euskararen corpusaren eta estatusaren inguruan
zeuden eztabaidak zein ziren eta zein lotuta zeuden; gaur
egungo ikuspuntutik euskararen prehistoria dela dirudi,
baina ez da. Dena den, eztabaida horiek euskara batuaren
prehistoria direla irudikatzea oso positiboa da; izan ere, ho-
rrek plangintzaren arrakasta frogatzen du.

Euskararen corpusaren plangintza arrakasta baten historia
baita. Beharbada zaila, konplexua eta gogorra, baina arra-
kasta baten historia. Munduan zehar oso hizkuntza gutxitan
egin da eta inplementatu da corpus plangintza bat hain den-
bora laburrean. Gaur egun edozein doktorego tesi egiteko
balio dezake euskarak; hori bai, horretarako unibertsitateak
baliabideak eskaini behar ditu, zuzendari bat aurkitu behar
da eta epaimahai egoki bat osatu behar da. Baina hizkuntzak,
tresna gisa, dituen baliabideak kontuan hartuz, balio du.

Euskara batua eremu formaletan erabiltzeko erabat onar-
tuta dago, eta neurri handi batean formalak ez diren ere-
muetan ere bai. Hori bai, Mitxelenak berak haren sorrera-
naipatu zuen bezala, euskara batua hizkuntza literarioa da
eta ez zegoen pentsatuta eguneroko eremu informaletan
erabiltzeko. Gizarteak eta egoera sozio-historikoak batua-
ren eremua zabaltzea ekarri du. Gai honetan ez naiz sartu-
ko, beste historia bat baita, hain arrakastatsua izan ez dena
seguruenik eta oraindik bizi-bizia dena. 

Nire helburua, hemen, Euskaltzaindiak corpusa landu
izan duenean estatusa ere landu duela erakustea bakarrik
zen. Alegia, corpusa landu duenean ere soziolinguistikaren
arloan bete-betean murgildu da Euskaltzaindia.

Euskaltzaindia eta soziolinguistika

Corpusa hemen soziolinguistikarekin lotu dugu, baina gai-
nera Euskaltzaindia aitzindaria izan da euskararen soziolin-
guistika «puruaren» arloan. Izan ere, 1978an publikatu zuen
Euskaltzaindiak Euskararen liburu zuria. Liburu horren bi-

tartez euskara eta soziolinguistikaren azken berrikuntzak lo-
tu ziren. Geroztik lan asko egin du Euskaltzaindiak soziolin-
guistikaren arloan, hainbat lan argitaratu ditu. Euskararen li-
buru zuriaren ondoren Hizkuntz borroka Euskal Herrian ar-
gitaratu zen, eta geroztik beste hainbat lan: Miquel Gros i
LLadós-en Recuperación del euskera en Navarra; Joxe Manuel
Odriozolaren Soziolinguistikaren atarian eta Hizkuntza, kul-
tura eta gizartea; erregistroak eta bariazionismoa tratatu zi-
ren Zenbait orientabide erregistroen trataeraz liburuan.

Ez da txikia beraz Euskaltzaindiak soziolinguistika arloan
egin duen ekarpena, eta ezinbestekoa zen hemen 90. urteu-
rrena gogoan hartzea. Gainera, ez dugu ahaztu behar azken
urte hauetan Euskaltzaindia egitasmo berri bat bultzatzen
ari dela hizkuntzaren eta gizartearen historiak lotuz: Joanes
Etxeberri egitasmoa. Aurreko artikulu batean aipatu genuen
egitasmo hori eta ez gara beraz hemen gehiegi luzatuko.

Euskararen Historia Soziala (EHS) edo Joanes Etxeberri
egitasmoa 2007ko apirilean sortu zuen Euskaltzaindiak, Jo-
seba Intxausti zuzendari duela. Proiektuaren azken helbu-
rua euskararen historia soziala eskaintzea da. Azken helbu-
ru horretara iristeko aukeratu den jokabidea hauxe da: EHSk
lankide jakinei (EHSren terminologian, ikerburuei) euska-
raren historia sozialaren alderdi zehatz-mugatuari buruzko
lan monografikoak (ikersaioak) eskatzea, garai, leku edota
gai jakin bati buruzko argazki modukoak direnak.

Adibide gisa har daitezke honako izenburu hauek: Donos-
tia 1761: hizkuntzak eta hiztunak edo Bizkaiko arrantzaleen
hizkuntza ohiturak XIX. mendean. Mikel Zalbidek lehendik
argitaratuak dituen hainbat artikulu soziolinguistiko ere har
daitezke adibidetzat.

Lehenbiziko saioek, 2009-2010ean hasitakoek hain zuzen
ere, gehigarrizko funtzioa dute, gainera: Mikel Zalbidek di-
seinatu duen metodologia-eredua aplikatu eta sendotzeko
aukera ere ematen dute.

Monografia-sistema horrek baditu hainbat abantaila. Ba-
tetik, ikersaioak metodologia-eredu soziolinguistiko jakin

baten arabera idazten dira, lanei batasuna eman ahal izate-
ko. Bestetik, oro har, proiektuaren gaiari eta, bereziki, iker-
saioei dagozkien datuak biltegi bakarrean jaso nahi ditu
EHSk, ikerlari bakoitzak erabilitako erreferentziak denon
esku jarriz. Azkenik, proiektua dinamikoa da: EHSk datu
berriak eskuratu ahala, ikersaioak eguneratu nahi ditu, da-
tu berri horien argitan. Interneten, bereziki, testuak beti ho-
betu ahal izango dira.

Horrela, azken helburura iristeko bidean, alegia Euskara-
ren Historia Soziala maisulana burutu bitartean, proiektuak
bi eratako tarteko emaitzak izango ditu: argitara emandako
ikersaioak beraiek, aldian-aldian eguneratuak; eta datu-ba-
se batean egoki bilduta eta metatuta, ikersaio horien oinarri
diren datuak, metodologia-ereduaren arabera katalogatuak
edo etiketatuak, edonork bilaketa egiteko prestatuak.

Hitz batean, ikerlarien banakako lana bere hutsean bul-
tzatu beharrean, lankidetza kolektiboa bultzatu nahi du
EHSk. Txalogarria da alde horretatik Euskaltzaindia bultza-
tzen ari den egitasmoa. Argi dago Euskararen Historia So-
ziala egun batetik bestera ez dagoela egiterik, eta ikusiko da
bidea egin bitartean proiektuaren emaitzak aurreikusitakoak
bezain interesgarriak diren.

Bikoteen hizkuntza ohiturak

Soziolinguistika Klusterrak beste ikerketa interesgarri ba-
ten berri eman digu azken hilabete honetan. Bikoteen hiz-
kuntza ohituren aldaketa ikertu du. Bereziki interesatu dira
eguneroko hizkuntza gaztelaniatik euskarara aldatu duten
bikoteen kasuetan. Ikerketa EAEra mugatu da, baina alda-
keta-prozesuaren ezaugarri nagusiak islatu nahi izan dituz-
te. Mota honetako ikerketetan parametro anitz hartu behar
dira kontuan, eta funtsezkoenetariko bat, nire ustez, sozio-
historikoa da. 

Izan ere, oso ezberdina da hizkuntza aldaketa 70-80ko ha-
markadetan egin izana edo gaur egungo testuinguru sozia-

lean egin izana. Testuinguru soziala eta motibazioak ere oso
ezberdinak izango dira seguruenik kasu batean eta bestean.
Ez gara luzatuko hemen ikerketa horren aurkezpena edo
balorazioa egiten, Soziolinguistika Klusterraren webgunean
ikerketaren laburpen argi bat eskuragarri baita. Lehen hur-
bilpen moduan eta interesa pizteko, aldaketa egiteko zerga-
ti aipatuenak zerrendatuko ditugu jarraian. Ondorengo
hauek dira gehien aipatu diren motibazioak Soziolinguisti-
ka Klusterraren ikerketaren arabera:

1. Euskaldun izan nahia.
2. Familian jasotakoari jarraipena ematea.
3. Gurasoek eman ezin izan zigutena seme-alabei eman

nahia.
4. Bizi naizen tokiko hizkuntza eta kultura neureganatzea.
5. Besteak niregatik gaztelaniaz egitera ez behartzea.
6. Seme-alaben etorrera irudikatzea.
7. Garaiko giro sozio-politikoa: inposaketaren kontrako

erreakzioa eta garaiko euskalduntzearen aldeko giroa.
8. Euskararen aldeko giro soziala.
9. Gaztelania arrotza izatea.
10. Hasieran, asmoa ikastea, gero...

Mota honetako ikerketak oso interesgarriak dira eta ga-
rrantzitsuak euskararen soziolinguistikaren garapenerako,
eta, noski, euskararen hedapenerako. Izan ere mota horreta-
ko gertaera soziolinguistikoak ezagutuz lortuko da plangin-
tza egoki bat egitea. Aurreiritziek eta nahi hutsek, errealita-
tea kontuan hartzen ez dituztenak, gutxitan ahalbidetzen
baitute plangintza egokiak sortzea. Iker dezagun eta gogoe-
tak egiten jarrai dezagun beraz. Bidea ekinez egiten da, eta
Konfuziok aipatu zuen bezala: «Etengabeko zorion eta jaki-
turia aldarrikatzen duenak, aldaketa sarritara moldatzera
ohitu beharko du».¶



Badaezpadako Nobel Saria

Ia ezer egiteko denbora eduki baino lehen eman diote Ba-
kearen Nobel Saria Barack Obamari, eta zenbait eztabaida
sortu da horren inguruan. Saria prebentiboa ote? Esperan-
tzaz betetako erronka dela esango dute beste batzuek. Buka-
tu ote dira konpontze bidean doazen bake-prozesuak (gu-
reak ez omen du kontatzen, ñimiñoegi garelako, edo, agian,
ez da ikusten konpontze bidean doanik) eta munduan dau-
den gerrak —tartean Obamak berak eskuartean dituenak—
luzerako mantenduko direla ematen ote du?

Bakearen Nobel Saria Suedian eman eta erabakitzen da eta
oro har Europak ematen duen saria dela esan daiteke, berta-
ko balio eta ikuspegien arabera eta askotan kontinentean
agintzen dutenen behar geopolitikoak oso kontuan harturik.
Europak ematen du, beti ere kontinente honetako ipar-men-
debaldeko estatu txiki, hotz, aberats eta zibilizatuen —han
non Ongizatearen Estatuak bere maila gorena erakutsi duen—
eremuan dauden mundu-ikuskerak gailentzen direla. 

Egia da Suediako Akademian sari hori ematen duen ko-
miteak sobera erakutsi duela bere sinpatia (historian zehar
txarto egindakoaren kontzientziak eraginda, akaso) XX.
mendeko 60. hamarkadatik aurrera mundu mailan izan di-
ren herri beltzen askapen mugimenduekin: Martin Luther
King 1964an, Desmond Tutu apezpikua 1984an, Nelson
Mandela Hegoafrikako bake prozesua sendotu zenean (De
Klerk-ekin batera). Hor koka daiteke ere AEBetako lehe-
nengo lehendakari beltzari (afroamerikarra, lengoaia politi-
koki zuzenean, berez zuzena baino nahiko ulergaitza izan
ohi dena) emandako saria. Baina ez dirudi arrazoi hori
nahikoa denik, batez ere hain goiz.

Funtsean, Europak bere lidergoa onartu eta eskatu egiten
dio AEBetako lehendakari berriari, Bush juniorren garaian
Iparramerikako erraldoiak eduki zuen inboluzio berekoia-
ren ondoren. Krisi sistemikoa etengabe munduan zehar ba-
rreiatzen ari den momentu honetan, badirudi Europak be-
rak bere adar gazteari eskatzen diola XX. mendean zehar
erakutsi duen lidergoari eusteko, hori bai, Obama bezalako
lehendakari progre eta aurkezgarria edukita, utikan cow-
boyak, gu bezalako amerikarrak ongi etorriak esan nahi
izan balu...

Baina, lidergoa, zehazki, zer gidatzeko? Obamaren presi-
dentziaren aro gainean hainbat denborazkotasun korapila-
tzen dira, prozesu historiko ezberdinen klimaxak batera
heltzen ari direla ematen du uneotan. Agian ez dira hain
prozesu ezberdinduak, baina bai argi dago gure ikuspegie-
tan analitikoki ezberdindu egiten ditugula. Saia gaitezen ho-
ri azaltzen.

Kapitalismoa erreformatzeko lidergoa? Ziurrenik ideia ho-
nek oso adostasun zabala jasoko luke Europan, Obamarekin
dauden asmotan. AEBetan eraman duten kapitalismoa erre-
formatzeko zama azken mendean izaniko krisietan, eta orain-
go finantza sistemaren kataklismoa, bertan sortu eta handik
hedatu da mundu osora. Obamaren ardura, beraz, horri kon-
ponbidea topatzea. AEBetan bertan, Binghantom-eko Uni-
bertsitateko Fernand Braudel Zentroan, badago ikerlari tal-
de oso interesgarri bat, Immanuel Wallerstein soziologoaren
gidaritzapean, kapitalismoaren historiaren azterketan bere-
ziki nabarmendu dena. Giovanni Arrighi, Beverly J. Sivler
eta beste batzuek modelizazio sakon bat egiten dute kapita-
lismoaren zikloen inguruan, eta sistema horren hegemoniak
momentu eta espazio diferenteak ezagutu dituela ondoriozta-
tu dute. Momentu honetan gertatzen ari dena, euren teoriza-
zioaren arabera, AEBetako hegemoniaren hondamena beste-
rik ez da. Ziklo berri batean hegemonia Ekialdean egon dai-
tekeela uste dute horiek, baina Wallersteinen azkeneko lane-
tan sistemaren krisi definitiboaren aurrean egon gaitezkeela

planteatzen da, beti ere historiaren zikloei eta orain arte iza-
niko esperientziei erreparatuta. Deterministegiak ote diren,
marxismoak gurari duen sasiperfekzio zientifiko horrek so-
bera min egin diela askapen mugimenduei eta lurreko txi-
roei... badira kontuan hartzeko nabardurak. Baina Obama-
ren lidergo mundiala kapitalismoa erreformatzeko, hori ere
gurari hutsa da, ikuskizun.

Baina Wallersteinek egiten dituen beste hausnarketa ba-
tzuk badoaz determinismo horretatik harago. Gizarte mugi-
menduei —mugimendu antisistemikoak, bere definizioan—
oso garrantzi handia ematen die, eta zentzu horretan plan-
teatzen du XX. mendeko 60ko hamarkadaren bukaeratik
aurrera munduan zehar ezagutu ziren gatazka sozialek (68ko
maiatza globaletik aurrera bere eragina planeta osoan zehar
zabaldu duten aldaketei buruz ari da) kapitalismoaren krisia
areagotu dutela teorian horren alternatiba faltsua zen ko-
munismo estatala ere kolokan jarri izan dutelako, hain zu-
zen ere. Eta zentzu horretan, Obama presidenteak Guanta-
namon eta Afganistanen eta Iraken bakezaletasunarekin era-
kutsi dituen atxikimendu epelak eta etxean ekonomia berde
batera joateko planteatu dituen proposamen are epelagoak
kontuan harturik (beti ere oso ikuspegi baikor batetik eta
AEBetako lehendakaria politika formal mendebaldarraren
eremu antzuan mugitzen dela abisatuta), bada, esan daiteke
nolabait mugimendu antisistemiko horiek eragindako alda-
keta sakonen isla edo zantzu ahul bat heldu dela boterera
Etxe Zurian (askotan hori ikus daiteke presidentearen ira-
gan erradikalduneko hainbat aholkularik eragin duten zala-
parta mediatikoa ikusita, eta beti kontuan hartuta horrela-
koen berri eduki dugula dimititu behar izan dutenean, Oba-
maren irudia ez kaltetzeko). Nahi bada, anekdota gisa, az-
ken egunotan kalamuaren erabilera terapeutikoen inguruko
presio poliziala eta legala arindu nahi duela irakurri dugu.
Lidergo hori —horrelakorik izango balitz— onartzen al da
Nobel Sariarekin? Hori ere gurari hutsa izan daiteke. Eta
ikuskizun.

Akabo Europa?

Europako Ekonomia Erkidegoa, gero Europar Batasuna
izan zena, edo oraindik dena. Krisi ekonomikoak eramango
al du hain indartsu eta legitimatua egon den Europa abera-
tsaren makro-estatu desio hori? Kutxan geratzen zaion diru
guztia eskaini die Bruselak esne ekoizleei, diosku Berria ka-
zetak udazken honetako egun urri batean; Marian Fischer
Boelek, nekazaritza komisarioak, 280 milioi euroko aparte-
ko diru laguntza proposatu du, eta argi utzi du azken es-
kaintza izango dela; «Europak berriro saltoki handien eta
industriaren aldeko postura egin du, ez dugu eskatzen diru
laguntzarik, ekoizpena kontsumora mugatzea nahi dugu»,
EHNE sindikatuko eledun batek arrapostu, eremuko neka-
zari txikien sintonia berean.

Europako Ekonomia Erkidegoa guda ondorengo asmaki-
zuna izan zen. Bigarren Mundu Gerra deiturikoak desolatu-
tako Europan, Mendebaldeko Europa aberatsa gose zen eta,
gainera, lurraldearen nekazaritza-ahalmena zeharo honda-
tuta zegoen. Nekazaritza Politika Komuna (bai, akronimoa-
ren euskal bertsioa ez da oso dotore geratzen) izan zen espe-
rimentu politiko-ekonomiko horren lehen erronka. Helbu-
rua, Europaren elikadura-autohorniketa ziurtatzea.

Eta lortu, merkatua antolatzea, lortu zen helburu hori. Eta,
handik gutxira, pilota ortura bota eta soberakinak ekoizten
hasi zen Lehenengo Sektorea sortu zen, eta diru-laguntzak
esportazioak bideratzera dedikatu ziren; neoliberalismoa-
ren diskurtsoarekin izugarri legitimatu zen molde berriko
kapitalismo malguak negozio aukera ederra topatu zuen in-
dustrializatutako nekazaritza eta abeltzaintzan, eta, ia kon-
turatu gabe, gaurko egoerara heldu gara.

Europar Batasunak ezin duela esne autohorniketa bermatu,
alegia. Ez, bederen, behi-esnearena zehaztearren. Sektore ho-
ri etengabe esaten ari da gaurko egoeran ez dela esne-behien
abeltzaintzarik Europan geratuko. (Beste errapeko esnea da
makro-esplotazio industrialetan ekoitz daitekeena.)

Eta esneaz ari gara, amatasunarekin hain lotutako elika-
gaia, gure kulturan zeharo barneratua; honako produktuaren
horniketa, kalitate minimo batzuk ziurtatuta, ezin du ber-
matu gaur egungo Europar Batasunak. Diru nahikorik ez du,
baina ideiak, are urriago. Gai da esportaziorako diru-lagun-
tzen bidez beste merkatu batzuk hondatzeko, Indian gerta-
tzen ari den moduan, baina ezin du ziurtatu Europako lu-
rraldeetan esnea ekoitziko denik, prezio minimo errentaga-
rriak sendotzeko mekanismo politikorik ez daukalako, bere
arkitektura juridikoa neoliberalismoaren dogmen arabera
eraiki duelako. Eta horrek ez du balio gaurko egoera ekono-
mikoan eragiteko. Berriro lurralde desolatua bilakatzen ari
da gure kontinenteko landa eremua, kapitalismo malguak
desolatutako eremua, alegia. Eta horra hor Europar Batasu-
naren porrota eta krisi sakona. Aterako ote da aurrera edo
gune horretako estatu indartsuenek bere kabuz ekingo dio-
te hurrengo prozesuari?

Esnea Ez-hazkundearen Gizartean

Ostera ere, esnea hazkunderako elikagaia da, umeak au-
rrera atera eta, badaezpada ere, apurtxo bat gizendu behar
dituzten neolitiko osteko gizarteen ondorengo kultural bat,
gure sen komunean oso errotuta dagoena. Eta ez dago gar-
bi hori, goazen gizartean, baliagarria izango zaigun. Ez gau-
de esaten, hala ere, esnea beharko ez dugunik, baina bai ziur
asko abereengandik hartzen ditugun elikagaien kontsumo
txikiagoa egin beharko dugula, halako dieta planeta osoan
hedatzen bada eta ekosistemen iraunkortasunari eutsi nahi
badiogu. Okela gutxiago eta esnea ere bere tamainan, pixka-
naka gaur egungo gizarte azeleratuetan alboratzen ari garen
barazki eta fruten kontsumoa gehitu egin beharko genukeen
hein berean.

Baina gero eta indar gehiago hartzen ari den des-hazkun-
de kontzeptu politiko berri samarra eztabaidatzen hasi bai-
no lehen, kontuan hartu behar da, dena dela, europar gizar-

tea hazkunde demografiko oso txikia izaten ari dela azken
urteotan, eta etorkinen ugalketa eskema kulturalengatik ez
balitz ziurrenik hazkunde negatiboan egon gintezkeela. Hau
da, jende gutxiago, batez ere askoz ume gutxiago, askoz es-
ne gutxiago, beraz. 

Eta, portzierto, hori ez da txarra. Kontu honekin sekulako
eskizofrenia kontzeptuala erakusten dugu normalean: mun-
duko populazioaren eztanda kezkagarria zaigu oso, horrela
era globalean, Jared Diamond bezalako determinista geogra-
fikoei kasu eginez gero (eta halako argudioak oso kontuan
hartzekoak dira) hortxe legoke gure ingurumen arazorik
handiena; baina etxeko zenbaki demografikoei erreparatzen
diegunean kezka aldrebes bihurtzen zaigu, gutxi gara eta ge-
ro eta gutxiago izanen, nola goaz horrela? Kontraesan galan-
ta. Nazioarteko debate ekologistan McKibben-ek bota du
hordagoa: seme-alaba bakarreko gizarterantz joan gaitezen,
aldi berean bizitzaren luzatzea eta horrek dakartzan arazo
guztiei buruz erabateko hausnarketa eta irtenbide berriak es-
kaintzen ditugula. Erronka handia munduan, Europan eta,
zer esanik ez, gure herri (hainbat zentzutan) zahar honetan.¶


